
			ད་ནི་བརྒྱ་བཤད་ཚིག་གི་རྩ་བ་ལ་བདག་གི་དེབ་ཐེར་ནག་པོས་རང་ཚུགས་ཀྱི་མིང་འདོགས་ནག་པོ་ཁུར་ནས་ཡང་བསྐྱར་ཁྱེད་ཀྱི་ཕྱག་དུ་སླེབས་སྲིད། གཅིག་བྱས་ན་ཁྱེད་ལ་བསམ་གཞིགས་དང་ཞིབ་དཔྱད་ཀྱི་གོ་སྐབས་ཅུང་ཟད་རེ་སྟེར་ཐུབ་པར་སྲིད་པ་དང་གཉིས་བྱས་ན་ཁྱེད་ཀྱི་ཁོངས་དུ་སྦས་ཡོད་པའི་ཁྲག་དོག་གི་ནད་རྙིང་དེ་སླར་ཡང་རྒྱས་པའི་ངན་རྐྱེན་དུ་འགྲོ་བའང་སྲིད་པས་གང་ལྟར་སྐབས་དེ་དུས་སུ་ཁྱེད་ཉིད་ལམ་སེང་བདག་གི་རྩོད་པའི་གུར་ཁང་དུ་ཕེབས་ཤོག་ཨང་།

			ཞེས་བོད་ཤར་ཕྱོགས་ཨ་མདོའི་འབྲོག་ལྗོངས་ནས་འཚར་ལོངས་བྱུང་ཞིང་མི་ཚེ་དུམ་བུ་དཔེ་ཀློག་ཐོས་བསམ་ཁྲོད་ཡོལ་བའི་བན་ཤུལ་དཔལ་མཁར་རྒྱལ་ལམ་ཤར་ཕྱོགས་ཕོ་ཉར་འབོད་པས་དབུས་འགྱུར་ཉི་མ་ལྷ་ས་ནས་ཕྱི་ལོ2009-12-13ལ་གུས་པས་བྲིས་པ་དགེ་གྱུར་ཅིག་གུ།

			 

			སྔོན་འགྲོའི་བརྗོད་དོན་ཕྲན་བུ།

			སྤྱིར་དེབ་གཞི་འདི་ཉིད་ཕྱི་ལོ་ཉིས་སྟོང་དྲུག་ནས་བཟུང་བློས་བསླངས་ཀྱིས་སྔོན་འཆར་པར་འཁོད་ཙམ་བྱས་ཟིན་ནའང་དུས་འགྱུར་སོགས་བགེག་རིགས་ཁ་ཤས་མི་འདོད་བཞིན་སླེབས་ནས་བར་ཆད་གང་མང་བྱུང་བའི་ཉེར་ལེན་ལས་རེ་ཞིག་སྣང་མེད་དུ་སོང་ཞིང་མཐར་བདག་གི་དམིགས་ཡུལ་དག་ཀྱང་བག་ལ་ཞ་བར་གྱུར་བས་པར་སྐྲུན་འགྲེམས་སྤེལ་ཞུ་ཐུབ་མ་སོང་། ད་ལོ་དབུས་འགྱུར་ལྷ་སའི་གྲོང་ཁྱེར་དུ་གྲོགས་རྣམ་དཔྱོད་ཅན་དག་གི་བགྲོ་གླེང་གང་མང་བརྒྱུད་མཐར་བདག་གི་དགག་རྩོམ་ལས་དུས་བབ་དང་འཚམས་པའི་རྩོམ་ཡིག་ལེགས་གྲས་སྐོར་ཞིག་པར་སྐྲུན་ཞུས་ན་དགོས་པ་ཡོད་ཚུལ་གྱི་སྐོར་ཐུན་མོང་གི་བསམ་ཚུལ་དུ་གྱུར་ཡོད་པ་དང་རྒྱལ་ཁབ་ཕྱི་ནང་དུ་འཚོ་བཞུགས་གནང་བའི་གྲུབ་མཐའ་རིས་མེད་ཀྱི་ཤེས་ལྡན་པ་སྐོར་ཞིག་གིས་ཀྱང་པར་སྐྲུན་ཞུས་ན་ལེགས་ཚུལ་དང་རྒྱབ་སྐྱོར་གྱི་རྣམ་འགྱུར་ཤུགས་དྲགས་ཙམ་བསྟན་པ་གཞིར་བཅས་བདག་གིས་ཀྱང་ཁོང་རྣམ་པའི་ཐུགས་རེ་ལྟར་ཁས་ལེན་བྱས་ཤིང་ཉིན་ཞག་གང་མང་ཞིག་ལ་བསམ་གཞིགས་བྱས་མཐར་མ་ཕྱིའི་པར་གཞི་སྣ་ཚོགས་ལས་དགག་རྩོམ་ཡོད་རིགས་བཏུས་ནས་ཞིབ་དཔྱད་སྣ་ཚོགས་བཏང་ནའང་དགག་རྩོམ་ཁ་ཤས་ཤིག་འགྲེམས་སྤེལ་གྱི་དུས་ལས་ཡོལ་བས་དགོས་མེད་དུ་གྱུར་ཡོད་ལ་འགའ་ཤས་དགེ་བའི་བཤེས་གཉེན་དག་ལ་སྔོན་ཆད་སྤྱན་བསྟར་བྱས་ཀྱང་འགྲེམས་སྤེལ་གྱི་དགོངས་པ་མ་ཐོབ་པ་མང་བས་དོན་དངོས་སུ་པར་སྐྲུན་བྱས་ནས་གངས་ཅན་བོད་ཀྱི་ཀློག་མཁན་དག་ལ་ལེགས་སྐྱེས་དང་ཞིབ་དཔྱོད་ཀྱི་གོ་སྐབས་སྟེར་ཐུབ་པའི་དགག་རྩོམ་ཞིག་མ་མཐོང་ལ་མ་ཕྱི་ལག་ཏུ་བཟུང་ནས་ཞིབ་འདང་རྒྱག་དུས་སེམས་འཚུབ་ཡང་ཡང་བྱུང་སོང་། དེ་ནི་མ་གཞི་ནས་ཕྱི་རྫིག་ཁོག་སྟོང་ཡིན་པ་རང་ཉིད་ནས་ཀྱང་ཁས་ལེན་པའི་བདག་གི་དགག་རྩོམ་འདི་རིགས་ཀྱིས་སུ་ཞིག་ལ་ལེགས་ཉེས་བླང་དོར་དང་བསམ་བློའི་ལམ་སྟོན་བྱེད་པའི་སྣང་ཚུལ་སོགས་དྲན་སོས་པ་ཡིན་པས་བྱང་ཁོག་སྟོད་ལ་མི་འདོད་ཀྱི་ཚ་རླབས་ཁ་ཤས་བརྒྱབ་བྱུང་། ཡིན་ནའང་ཁས་བླངས་པའི་དམ་བཅའ་ལྕི་མོ་ཞིག་གིས་བདག་ལ་ཡང་ཡང་འགྲམ་ལྕགས་མང་བོ་གཞུས་མཐར་ངས་རང་ཉིད་ཀྱི་དེབ་གཞི་འདིའི་མགུལ་རྒྱན་དུ་སྒྲོ་བཏགས་དང་འུར་ཤོད་ཀྱིས་སྟོང་བའི་སྐད་ཆའི་འགྲོན་བུ་ཁ་ཤས་འདོགས་དགོས་བྱུང་སོང་།

			[དང་པོ] དེབ་གཞི་འདིའི་ཁ་ཡིག་ལ་དེབ་ཐེར་ནག་པོ་ཞེས་བཏགས་ན་འོས་མིན་གྱི་བསམ་འཆར་ཁ་ཤས་ཤིག་བྱུང་ནའང་འདི་ཉིད་སྒེར་ངོས་ཀྱི་ཨུ་ཚུགས་ལྟར་བཏགས་ན་འོས་ཚུལ་གྱི་རྒྱུ་མཚན་ལུང་བ་གང་བཤད་མཐར་གྲོགས་པོ་ཚོས་ཀྱང་རྒྱུ་མཚན་ཡོད་ལུགས་ཀྱི་དབུ་ལྕོག་ཙམ་བྱས་པ་ལས་ངག་གི་མདུད་རྒྱ་མ་གྲོལ་བར་ཐལ་སོང་། ཡིན་ནའང་ནག་པོ་ཡོད་ཚད་བཀྲ་མི་ཤིས་པ་ཞིག་དང་སྡིག་སྤྱོད་ངན་དགུ་ཚང་བ་ཞིག་དུ་འདོད་པ་ནི་གདོད་མའི་ལྷ་འདྲེའི་ཆོས་ལུགས་ལས་མཆེད་པའི་སྣང་ཚུལ་ཞིག་ཡིན་སྟབས་དུས་རབས་ཉི་ཤུ་རྩ་གཅིག་པའི་མིའི་རིགས་ཀྱི་འཕེལ་རྒྱས་ཁྲོད་དུ་ང་ཚོར་ད་དུང་དེ་འདྲའི་འདུ་ཤེས་འཛིན་སྟངས་ཙམ་ཞིག་ལས་མེད་ན་ཇི་འདྲའི་ཐབས་སྡུག་པ་ཞིག་རེད། ངས་རང་ཉིད་ལ་སེམས་གསོ་ཏོག་ཙམ་བརྒྱབ་རྗེས་ཡང་བསྐྱར་དེབ་ཐེར་ནག་པོ་ཞེས་པ་རྣམ་དཔྱོད་ཀྱི་མགར་ཁང་ནས་ཞུན་བདར་བྱས་མཐར་སྡོམ་ཚིག་འདི་ལྟར་བཀོད་ཡོད། དེབ་ཐེར་ཞེས་པ་ནི་ངེས་པར་དུ་ལོ་རྒྱུས་དཔེ་ཆ་ཞིག་ལ་གོ་རྒྱུ་མ་ཡིན་པར་བརྩམས་ཆོས་དེབ་གཟུགས་སུ་འཁོད་ནའང་དེ་ལྟར་བཏགས་ཆོས་སུ་རུང་བ་དང་ནག་པོ་ཞེས་པ་ཁ་དོག་རྣམས་ལས་གཞན་གྱིས་ལས་སླ་མོར་རང་བཞིན་དང་ངོ་བོ་སོགས་བསྒྱུར་མི་ཐུབ་པའི་གཏན་ཚིགས་ཅན་ཞིག་ལ་འདོད་པས་དེ་བཞིན་འདོགས་པར་ཞེ་ཐག་བཅད་སོང་བས་ཀློག་མཁན་རྣམས་ལ་དགོངས་འགལ་མེད་པ་ཞུ་ཞོར་བསམ་འཆར་ཡོད་ན་འདོན་ཤག་བྱས་ཆོག

			[གཉིས་པ] འདིར་བསྡུས་པའི་དགག་རྩོམ་དག་ལས་རང་ཉིད་ཀྱི་ལྟ་ཚུལ་མི་མཐུན་པ་རྣམས་ལ་ཕན་ཚུན་བགྲོ་གླེང་གི་ཚུལ་དུ་སྤྱིར་བཏང་གི་སྐད་ཆས་དགག་བཞག་བྱས་པ་ཞིག་ལས་གཞུང་ཚིག་གིས་སྤྲོས་པ་སོགས་ཆེར་བྱས་མེད་ལ་ཀུན་སློང་ཡང་རང་གི་ཚོད་ཀྱིས་དག་ཅི་ཐུབ་ཅིག་བྱས་ཡོད་ནའང་འགྲོ་བ་མིའི་སེམས་ཁམས་ཀྱི་འགྲོ་ལུགས་ལྟར་སྐབས་ཁ་ཤས་སུ་ཕ་རོལ་བོ་དཔེ་ཀློག་གི་ལམ་དུ་བསྐུལ་ཕྱིར་ཅུང་ཟད་རྩུབ་པའི་ཚིག་རིས་ཁ་ཤས་ཐོན་ཡོད་ནའང་བློ་རྒྱ་ཆེར་བསྐྱེད་ཀྱིས་གདམས་ངག་དུ་ལེན་གལ་ཆེ་བ་དང་དགག་རྩོམ་གི་བརྗོད་བྱ་དང་ཐ་སྙད་ཕྲ་མོ་རེ་རེ་ལའང་རང་ཉིད་ཀྱིས་འགན་གཙང་དག་སྒོས་ལེན་རྒྱུ་ཡིན་པ་མ་ཟད་དགག་རྩོམ་གི་དོན་སྙིང་གང་ཞིག་རང་བློར་མ་བབས་པར་ཕྱིར་དགག་ཡིག་འགོད་ན་དེ་ནི་བདག་གིས་ཆེས་བློས་ཐུབ་ཀྱི་གྲོགས་པོར་བརྩི་རྒྱུ་ཡིན་ལ་དགག་རྩོམ་དག་གི་བརྗོད་བྱ་སོགས་དང་མ་འབྲེལ་བའི་ཕྲག་དོག་དང་གཟབ་ནན་གྱིས་དགག་རྩོམ་དག་མ་བཀླགས་པའི་བསམ་འཆར་ལ་ཁ་ཡ་སྤུ་ཙམ་ཡང་བྱེད་རྒྱུ་མིན་པ་ནི་སྔོན་ནས་ཞུས་པ་ཡིན་ལ་བདག་གི་དགག་རྩོམ་དག་ནི་ཐོབ་གོ་ས་དང་ཞིབ་འཇུག་པ་ཆེ་ཁག་ཡིན་མིན་སོགས་ལ་མ་བལྟོས་པར་རང་གི་ལྟ་ཚུལ་དང་མི་མཐུན་སར་དགག་བཞག་གི་ལྟ་ཚུལ་བཏོན་པ་ནང་བཞིན་གཞན་གྱིས་རང་གི་ལྟ་ཚུལ་ལའང་དགག་པ་དེ་བཞིན་རྒྱག་ཆོག་ཆོག་གི་རྒྱ་སྒོ་ཆེ་རུ་ཕྱེས་ཡོད།

			[གསུམ་པ] འདིར་བསྡུས་ཀྱི་དགག་རྩོམ་ཡོད་རིགས་ནི་རིག་གནས་ཀྱི་ཁྱབ་ཁོངས་ནས་ཐོན་པ་ཤ་སྟག་ཡིན་པས་རིག་གནས་ཀྱི་སྣང་ཚུལ་ལྟར་དཔྱད་པ་གཏོང་རྒྱུ་ལས་ཆབ་སྲིད་ཀྱི་ལངས་ཕྱོགས་དང་མཐུན་པའི་སྒོ་ནས་འགྲེལ་བཤད་བརྒྱབ་ན་རྒྱག་མཁན་རང་ཉིད་ཀྱི་སྐྱོན་དུ་གོ་དགོས་པ་དང་རྩོམ་པ་པོ་ཡིད་འཐད་མེད་པར་པར་བཤུས་བཅོས་སྒྲིག་སོགས་ཁྲེལ་མེད་པའི་བྱ་བ་མི་སྒྲུབ་པར་གསལ་འདེབས་ཞུ་རྒྱུ་དང་དེབ་འདིར་ཀུན་གྱིས་ཚད་ལྡན་དུ་སྨོན་པའི་དཔེ་རྟགས་བསམ་བཙུགས་ནས་མ་བླངས་པ་དང་གལ་ཏེ་བླངས་ནའང་བརྩམས་ཆོས་ཀྱི་བརྗོད་བྱར་འགྱུར་བ་གཏོང་དགོས་པས་བདག་གིས་དེ་ཉིད་ལ་བཟོད་སྒོམ་བྱེད་མི་ཐུབ་པ་དང་དཔེ་རྟགས་ཡོད་ན་དཔེ་ཆ་ཚད་ལྡན་དུ་འདོད་པའི་ལྟ་ཚུལ་ལ་མཐའ་གཅིག་ཏུ་དགག་པ་བྱེད་རྒྱུ་ཡིན་ལ་དེ་ནི་སོག་པོ་ཡིན་པའི་སྒྲུབ་བྱེད་ལ་ཐོབ་ཐང་ལག་ཁྱེར་བསྟན་པའི་དཔེ་རང་རེད།

			[བཞི་བ] དེབ་འདི་ཀློག་མཁན་ཡོངས་ལ་ཆོས་རབ་རྣམ་འབྱེད་ཀྱི་བློ་མིག་རྒྱས་པའི་སྨོན་ལམ་འདེབས་རྒྱུ་ཡིན།

			ཞེས་བོད་ཤར་ཕྱོགས་ཨ་མདོའི་འབྲོག་ལྗོངས་ནས་འཚར་ལོངས་བྱུང་ཞིང་མི་ཚེ་དུམ་བུ་དཔེ་ཀློག་ཐོས་བསམ་ཁྲོད་ཡོལ་བའི་བན་ཤུལ་དཔལ་མཁར་རྒྱལ་ལམ་ཤར་ཕྱོགས་ཕོ་ཉར་འབོད་པས་ཕ་ཡུལ་གྱི་སྒོམ་ཁང་དཀར་བོ་དཔེ་མཛོད་ཁང་ནས་ཕྱི་ལོ2009-7-12ལ་གུས་པས་བྲིས་པ་དགེ།

			སངས་རྒྱས་ཆོས་ལུགས་བོད་ཡུལ་དུ་དར་བའི་ལོ་ཚིགས་ཐོག་མའི་སྐོར་གྱི་དཔྱད་པ།

			དེ་ཡང་ཡུལ་སའི་རིག་གནས་དང་ཕྱི་ཐོན་རིག་གནས་ཀྱི་འགལ་ཟླའི་ཁྲོད་དུ་དུས་ཡུན་རིང་བོ་ཞིག་ལ་བོད་ཡུལ་ནས་གཞི་རྐང་ཚུགས་ཐུབ་པའི་ཕྱི་ཐོན་རིག་གནས་ཏེ་སངས་རྒྱས་ཆོས་ལུགས་འདི་ཉིད་དུས་ནམ་ཞིག་ལ་བོད་ཡུལ་དུ་ཚུལ་ཇི་ལྟར་ཐོན་པའི་སྐོར་ལ་ཉམས་ཞིབ་གནང་རྒྱུ་ནི་ལོ་རྒྱུས་རིག་པའི་ངོས་ཐད་ནས་བལྟས་ན་ཧ་ཅང་གལ་ཆེན་པོར་མཐོང་གི་འདུག ཡིན་ནའང་ལོ་རྒྱུས་ནི་མིའི་ཟིན་ཐོར་བཀོད་པ་ཤ་སྟག་ཡིན་པས་མིའི་སྒེར་ངོས་ཀྱི་དགའ་སྐྱོ་ཆགས་སྡང་སོགས་མིའི་འདུ་ཤེས་ལ་མ་འབྲེལ་བ་གཅིག་ཀྱང་མེད་སྟབས་ཕྱིས་སུ་ལོ་རྒྱུས་ལ་ཉམས་ཞིབ་གནང་བའི་ཚེ་དཔྱད་གཞིའི་ཡིག་ཆར་ནན་ཏན་གྱིས་དབྱེ་ཞིབ་གནང་རྒྱུ་ནི་དགོས་པ་གལ་ཆེན་ཡིན། དེ་མིན་རང་ཉིད་ཀྱི་འདུ་ཤེས་འཛིན་སྟངས་ལ་ལོ་རྒྱུས་ཟིན་ཐོ་སྣ་ཚོགས་ལས་གང་མཐུན་གང་མཚམས་ཤིག་བཀོད་སྒྲིག་གནང་ནས་ལོ་རྒྱུས་ཀྱི་གནད་དོན་ཐག་གཅོད་དང་དབྱེ་ཞིབ་ལ་འབད་པ་གནང་བ་ནི་ལོ་རྒྱུས་དོན་དངོས་དང་དབྱེ་མཚམས་རིང་དུ་འགྲོ་བའི་རྩ་བའི་གནད་དོན་ཅིག་རེད། འོན་ཀྱང་ཉམས་ཞིབ་དང་མཐའ་དཔྱོད་དཔྱིས་ཕྱིན་གནང་རྒྱུ་ནི་གནད་དོན་ཐག་གཅོད་པའི་ཐབས་ལམ་ལེགས་ཤོས་སུ་ཐུན་མོང་གིས་འདོད་པས་སོ།

			དེས་ན་བདག་ལའང་ལོ་རྒྱུས་ཡིག་ཆ་འབོར་ཆེན་བཀླགས་པའི་ཟིན་བྲིས་དང་དེང་སྐབས་གསར་དུ་ཐོན་པའི་བོད་རིག་པའི་དཔྱད་འབྲས་ཁ་ཤས་ལ་ལྟ་ཚུལ་མི་མཐུན་པ་གཞིར་བཅས་སངས་རྒྱས་ཆོས་ལུགས་བོད་ཡུལ་དུ་དར་བའི་ལོ་ཚིགས་ཐོག་མའི་གནད་དོན་གྱི་སྐོར་ལ་དབྱེ་ཞིབ་བྱེད་རྒྱུའི་འདུན་པ་སྐྱེས་བྱུང་། འདི་ནི་དཔྱད་རྩོམ་འདི་ཉིད་ཀྱི་སྐབས་སུ་བབ་པའི་དོན་བྱའང་ཡིན་ཏེ་མཁས་པ་ལྡེའུའི་ཆོས་འབྱུང་ལས“ལོ་དུས་སུ་བཀའ་བཏགས་ཀྱི་ཕྱག་རྒྱ་བཞི་ཡང་བྱོན་སྐད”[1] ཞེས་འབྱུང་བ་ནི་སངས་རྒྱས་ཆོས་ལུགས་ཀྱི་ལྟ་བའི་སྐོར་བཀོད་པའི་ལྒིགས་བམ་དང་དེ་མཚོན་བྱེད་ཀྱི་དངོས་པོ་སོགས་བྱོན་པར་བཤད་པ་ཡིན་གྱི་སངས་རྒྱས་ཆོས་ལུགས་ཀྱི་ལྟ་གྲུབ་དང་བསམ་བློ་དར་བའི་དོན་མིན་ཏེ་ལྟ་བ་བཀར་བཏགས་ཀྱི་ཕྱག་རྒྱ་བཞི་བྱོན་ན་ལྟ་བ་བཀར་བཏགས་ཀྱི་ཕྱག་རྒྱ་བཞི་དར་དགོས་པའི་ངེས་པ་གཏན་ནས་མེད་དོ།། ལྷ་ཐོ་ཐོ་རིའི་དུས་སྐབས་སུ་བྱོན་པའི་བཀའ་བཏགས་ཀྱི་ཕྱག་རྒྱ་བཞི་བོ་འདི་ནི་ཆོས་ཀྱི་སྡོམ་བཞི་བོ་དེའི་མཚོན་བྱེད་ཀྱི་རྟེན་རྣམས་ལ་བཤད་བཞིན་ཡོད་པ་སྟེ་གཙུག་ཕྲེང་རྒྱལ་རབས་ན“སྤྱིར་ཐེག་ཆེན་གྱི་མདོ་སྔགས་གཉིས་དང་ལྟ་བ་བཀར་བཏགས་ཀྱི་ཕྱག་རྒྱ་བཞི་མཚོན་བྱེད་དུ་རྟེན་དེ་རྣམས་བྱུང་བ་ལ”[2] ཞེས་པ་སོགས་མང་དུ་འབྱུང་བས་ཤེས་ཐུབ། ལྟ་བ་བཀར་བཏགས་ཀྱི་ཕྱག་རྒྱ་བཞི་བོའི་ནང་དོན་རྣམས་ལྷ་ཐོ་ཐོ་རིའི་སྐབས་དེ་ཤེད་ནས་བོད་ཡུལ་དུ་དར་ཐུབ་ཡོད་པའི་སྒྲུབ་བྱེད་ཁུངས་མ་ཞིག་རྩ་བ་ཉིད་ནས་རྙེད་མི་ཐུབ་པས་ཆོས་ཀྱི་རྟགས་སམ་བོད་དུ་ཆོས་བྱུང་བའི་སྔ་ལྟས་དེ་ལ་བསྟན་པ་དབུ་བརྙེས་པའི་ཐ་སྙད་ཆགས་པ་ཡིན། དེ་ལས་གཞན་པའི་གནད་དོན་གཅིག་ནི་འདིའི་སྐབས་ཀྱི་བཀའ་བཏགས་ཀྱི་་་ཕྱག་རྒྱ་བཞི་བོ་ནི་སངས་རྒྱས་ཆོས་ལུགས་ཀྱི་ལྟ་བའི་སྐོར་གྱི་ཕྱག་རྒྱ་བཞི་བོ་དེ་ཉིད་ཡིན་པར་ཡང་མཐའ་གཅིག་ཏུ་ཐག་གཅོད་མི་ནུས་ཏེ་སྐབས་དེར་སངས་རྒྱས་ཆོས་ལུགས་སྤེལ་མ་ནུས་བའི་སྟབས་ཀྱིས་ཆོས་ལུགས་ཀྱི་ལྟ་བ་བཀོད་པའི་དངོས་པོ་རྣམས་ཆོས་སྤེལ་མཁན་པོས་ཕྱག་རྒྱས་བཏབ་ནས་རྒྱལ་བོ་ལ་ཕུལ་ན་རྒྱལ་བོའི་བཀའ་ལ་བཏགས་ནས་གསང་རྒྱ་བྱེད་དགོས་པའི་སྲོལ་ལྟ་བུ་ཞིག་ཀྱང་ཡོད་དེ་ནེལ་བའི་ཆོས་འབྱུང་ན “ཟ་མ་ཏོག་སྐོད་པ། སྙིང་བོ་ཡི་གེ་དྲུག་མ་གསེར་གྱི་བྲིས་པ་གཅིག་ལ་མུ་ཏྲའི་ཕྱག་རྒྱས་བཏབ་ནས་རྒྱལ་བོ་ལ་ཕུལ”[3] ཞེས་བཀོད་ཡོད་པས་་་ཤེས་ཐུབ་ལ་དེར་མ་ཟད་རྒྱལ་རབས་མང་བོའི་ལེགས་བཤད་ན་“བླ་ཆེན་གྱི་བཀའ་རྟགས་ཀྱི་ཕྱག་རྒྱ་བཞི་བྱ་བ་ཡང་དེ་རྣམས་ལ་བྱས་པར་བྱེད་དེ། བཞི་ནི་ཞྭ་ཐེབ་ཀྱི་མི་ཐུམ་དང་། བླ་གོས་ཀྱི་མཐའ་མཚམས་དང་། ཏོར་བུ། ཀ་པ་ལའི་ནང་རྣམས་སྔོན་པར་མཛད་པ”[4] ཞེས་འབྱུང་བའི་་་་་བཀའ་རྟགས་ཀྱི་ཕྱག་རྒྱ་བཞི་ནི་སངས་རྒྱས་ཆོས་ལུགས་ཀྱི་ལྟ་བ་བཀའ་རྟགས་ཀྱི་ཕྱག་རྒྱ་བཞི་མ་ཡིན་པར་བླ་ཆེན་དགོངས་པ་རབ་གསལ་གྱི་ཞྭ་ཐེབ་སོགས་དངོས་པོ་བཞི་ལ་བཀའ་རྟགས་ཀྱི་ཕྱག་རྒྱ་བཞིའི་ཐ་སྙད་་་་་ཆགས་པ་གསལ་བོར་ཤེས་ཐུབ་པས་སོ། དེའི་རྒྱུ་མཚན་གྱིས་སྤང་ཀོང་ཕྱག་རྒྱ་སོགས་ཆོས་མཚོན་བྱེད་ཀྱི་རྟེན་ནམ་ལྒིགས་བམ་དེ་རྣམས་ལའང་བཀའ་བཏགས་ཀྱི་ཕྱག་རྒྱ་བཞི་སོགས་ཐ་སྙད་མི་ཆགས་པའི་ངེས་པ་མེད་པའང་ཞིབ་ཏུ་དཔྱད་པ་གནང་དགོས་རྒྱུའི་གནད་དོན་ཞིག་རེད་སྙམ། དེ་འཕྲོས་ཀྱི་གནད་དོན་གཞན་ཞིག་ནི་ཟ་མ་ཏོག་སོགས་སངས་རྒྱས་ཆོས་ལུགས་ཀྱི་ཆོས་ཚན་ཁ་ཤས་བཀོད་ཡོད་པའི་གཉན་པོ་གསང་བའི་འབྱུང་ཁུངས་ཀྱི་གནད་དོན་དེ་ཡིན། དེར་ཆོས་འབྱུང་སོགས་ལོ་རྒྱུས་ཡིག་ཆའི་དགོངས་པར་བསྟུན་ནས་བཤད་ན་ལྟ་ཚུལ་གཉིས་ཏེ་གཅིག་ནི་གནམ་ནས་བབས་པར་བཤད་པ་དང་གཅིག་ཤོས་ནི་ལོ་ཙཱ་བ་གཉིས་ནས་བསྣམས་ཡོང་བའི་ལྟ་ཚུལ་དེ་ཡིན་ལ་ལྟ་ཚུལ་ཕྱི་མ་འདི་ནེལ་བའི་ཆོས་འབྱུང་ནས་འདོན་གནང་མཛད་པ་ཞིག་ཡིན་ཞིང་ལོ་རྒྱུས་དངོས་གཙོ་སྨྲ་བའི་དགོངས་པ་དང་རྦད་དེ་མཐུན་པ་ཞིག་འདུག་ནའང་ཆོས་འབྱུང་ཁ་ཤས་ན་ལྟ་ཚུལ་འདིར་དགག་པ་བསྐྱོན་ཡོད། ནེལ་བས་རང་ཉིད་ཀྱི་ལྟ་ཚུལ་འདོན་པ་དང་ལྷན་དུ་གནམ་ནས་བབས་པ་ནི་བོན་པོས་ལྷད་བཅུག་པ་ཡིན་པར་བཤད་ཡོད་ལ་དེ་ནི་རྒྱུ་མཚན་ཡང་དག་པ་ལྡན་པ་ཞིག་རེད། རྒྱུ་མཚན་ནི་སྐབས་དེར་བོན་པོའི་ཆོས་ལུགས་དྲིལ་སྒྲོག་དང་སངས་རྒྱས་ཆོས་ལུགས་མཚོན་པའི་རྟེན་དེ་དག་སྦས་སྐུང་གི་ཐབས་ཤེས་སོགས་རྒྱུ་རྐྱེན་འབའ་ཞིག་ལ་བརྟེན་ནས་གཉན་པོ་གསང་བའི་འབྱུང་ཁུངས་དངོས་གཞོལ་ཐབས་སུ་གནམ་ནས་བབས་ཞེས་ལྷད་བཅུག་པ་ཞིག་རེད་ལ་དེས་བོན་པོའི་འཕེལ་རྒྱས་ཀྱི་ཕྱོགས་ལ་ཕན་ཐོགས་མེད་ཅེས་མཐའ་གཅིག་ཏུ་ཐག་གཅོད་མི་ཐུབ། ཕྱིས་སུ་གནམ་ནས་བབས་ཞེས་པའི་བོན་ལུགས་ཀྱི་ལྟ་ཚུལ་དེའང་སངས་རྒྱས་ཆོས་ལུགས་དྲིལ་སྒྲོག་གི་ཐབས་ཤེས་སུ་སྤྱད་ཡོད་པ་དེ་“བསྟན་པ་དབུ་བརྙེས་པའི་རྟེན་འབྲེལ་དུ་འཕགས་པའི་གང་ཟག་གི་སྤྲུལ་བ་དང་ཐུགས་རྗེ་བསམ་ལས་འདས་སོ”[5] ཞེས་རྒྱུད་རྒྱལ་བོ་ཛའི་ཁང་སྟེང་དུ་དམ་ཆོས་ལྒིགས་བམ་བབས་པའི་བཟོ་དབྱིབས་ལྟར་ལྷད་བཅུག་ནས་ཆོས་འབྱུང་མཁན་པོ་དག་གིས་ཕན་ཚུན་ལ་དགག་པ་བསྐྱོན་རེས་མཛད་ཡོད། དེ་ནི་གཉན་པོ་གསང་བའི་འབྱུང་ཁུངས་ཐད་ཀྱི་གནད་དོན་ཞིག་ཡིན་ལ་དེའི་སྐོར་གྱི་གནད་དོན་ཁ་ཤས་བདག་གི་དཔྱད་རྩོམ་《ནང་བའི་ཆོས་སྤེལ་གྱི་ལྒིགས་བམ་ཐོག་མ་གཉན་པོ་གསང་བའི་སྐོར་གྱི་དཔྱད་པ》ཞེས་པར་ཞུས་ཡོད་པས་འདིར་ཞིབ་ཏུ་སྤྲོ་བར་མི་འདོད།

			ཡང་ཁ་ཅིག་གི་འདོད་ཚུལ་ལ་ལྷ་ཐོ་ཐོ་རིའི་དུས་སྐབས་སུ་རྒྱལ་རྒྱུད་མི་ཚང་གི་ཁྲོད་དུ་སངས་རྒྱས་ཆོས་ལུགས་དར་སྲོལ་ཆེར་ཡོད་པ་འདྲ་སྟེ་རྒྱུ་མཚན་གོང་གསལ་ལྡེའུ་ཆོས་འབྱུང་ལས་བྱུང་བའི་ལོ་དུས་སུ་བཀའ་བཏགས་ཀྱི་ཕྱག་རྒྱ་བཞི་བྱོན་ཞེས་པའི་ལུང་དེ་བཞག་ཡོད། དེས་མི་ངེས་པའི་ཚུལ་གོང་ནས་ཞུས་ཟིན་པས་འདིར་སླར་མི་སྤྲོ་ལ་སངས་རྒྱས་ཆོས་ལུགས་དབུ་བརྙེས་པ་དང་སངས་རྒྱས་ཆོས་ལུགས་དར་བ་གཉིས་ནི་གོ་དོན་ཐ་དད་ཅིང་གཏན་ནས་མི་འདྲ་སྟེ་དབུ་བརྙེས་ན་དར་མི་དགོས་པ་ཤེས་ཐུབ་པ་ནི་ལྷ་ཐོ་ཐོ་རིའི་དུས་སུ་ཆོས་སྤེལ་ལྒིགས་བམ་ཙམ་འབྱོར་བའི་དབུ་བརྙེས་ཀྱང་ལྟ་བ་དང་བསམ་བློ་དར་བའི་དབུ་བརྙེས་ཐུབ་མེད་པ་ནི་འགོས་ལོ་གཞོན་དཔལ་ནས་“ཆོས་ཀྱི་ལྒིགས་བམ་ཙམ་བྱུང་བ་ཡིན་གྱི། བྲི་བ་དང་བཀླག་པ་དང་འཆད་པ་སོགས་ནི་མེད་དོ”[6] ཞེས་དང་། ཀློང་ཆེན་རབ་འབྱམས་པས“བསླབ་ཏུ་མ་གཏུབ་ཅིང་དར་བར་མ་ནུས་ནས”[7] ཞེས་སོགས་ལོ་རྒྱུས་ཟིན་ཐོ་དག་ལ་ཞིབ་ཏུ་བརྟགས་ན་ཤེས་ཐུབ་པས་ང་ཚོས་ལོ་རྒྱུས་ཀྱི་གནད་དོན་ལ་བལྟ་དུས་སུ་སྐབས་དེའི་ལོ་རྒྱུས་ཀྱི་ཁོར་ཡུག་གི་འདུ་ཤེས་དང་གནས་བབ་ལ་ཞིབ་ཏུ་བརྟགས་རྒྱུ་ཧ་ཅང་གལ་ཆེན་ཡིན་པས་མི་རིགས་གཞན་གྱི་ལོ་རྒྱུས་ཟིན་ཐོ་ཁ་ཤས་གཞི་རྩར་བཟུང་ནས་བོད་མི་རིགས་ཀྱི་ལོ་རྒྱུས་གནད་དོན་ལ་དཔྱད་ན་སྐབས་རེར་སྣ་འཐེན་ནས་ཁ་ནང་དུ་ཐོན་རེ་བའི་གཏམ་རྒྱུད་ཀྱང་འབྱུང་ངེས་སོ།ཡང་གནད་དོན་གཞན་ཞིག་ནི་གཉའ་ཁྲིའི་དུས་སྐབས་སུ་བོད་ནང་ན་སངས་རྒྱས་ཆོས་ལུགས་དར་ཡོད་པའི་འདོད་ཚུལ་དེ་ཡིན། དེའི་སྐོར་ལ་དེང་གི་དཔྱད་འབྲས་ཁ་ཤས་ན་སྒྲུབ་བྱེད་ལྟར་སྣང་འགའ་རེ་བཀོད་ཡོད་མོད་དེ་དག་རེ་རེ་ལ་དབྱེ་ཞིབ་བྱས་ཀྱང་དགོས་པ་ཆེར་མི་སྣང་བས་བཞག་ལ་ལྡེའུ་ཆོས་འབྱུང་ཁྲོད་གཉའ་ཁྲིའི་དོགས་ལན་དུ་རྩིབས་ལྷ་སྐར་མ་ཡོལ་སྡེ་ཡིས་ཕུལ་བའི་ལན་སྟེ“རྐུ་ལ་ལན་མཆིས། སྡང་ལ་བྱམས་མཆིས། དུག་ལ་སྨན་མཆིས། དགྲ་ལ་ཟིན་མཆིས། གདོན་ལ་ལྷ་མཆིས། རྫུན་ལ་བདེན་མཆིས། སྲི་དང་ཅན་ལ་གནན་ཐབས་མཆིས། བྱད་ལྟེམས་ལ་བསྒྲལ་ཐབས་མཆིས། གཡོ་ལ་དྲང་མཆིས”[8] ཞེས་བཀོད་ཡོད་པ་འདིར་བཀའ་ཐང་སྡེ་ལྔ་ནས་གཉའ་ཁྲི་བཙན་པོའི་“དོགས་དྲུག[9] ”ཟེར་ཞིང་“གཡག་ལ་མཚོན་ཡོད” [10] ཅེས་པ་ལས་གཞན་ལྔ་བོ་ཕལ་ཆེར་གོང་གི་ལུང་དེ་དང་མཚུངས་ལ་ཁ་ཅིག་གིས་འདི་ནི་ནང་བའི་ཆོས་ལུགས་ཀྱི་བསམ་བློ་ལ་འབྲེལ་བ་དམ་པོ་ཡོད་པ་དང་ནང་ཆོས་ཀྱི་སྲོག་ཤིང་ལྟ་བུར་གྱུར་བའི་དགེ་བ་བཅུའི་དགོངས་བཞེད་ཀྱི་དབར་དུ་ཁྱད་པར་དམིགས་བསལ་མེད་པ་དེས་སྒྲུབ་ཐུབ་པ་ནི་གཉའ་ཁྲི་བཙན་པོའི་དུས་ནང་ཆོས་དེ་ཉིད་བོད་ཡུལ་དུ་དར་འགོ་བརྩམས་ཡོད་པའི་འདོད་ཚུལ་འཛིན་བཞིན་ཡོད། བདག་གི་འདོད་ཚུལ་ལ་དགེ་བ་ཉི་ཚེ་བ་རེ་དང་བྱམས་སྙིང་རྗེ་ཡི་ནང་དོན་ཁ་ཤས་རེ་འདུས་ཡོད་པ་ཐམས་ཅད་ནང་ཆོས་ཀྱི་ཁོངས་སུ་བསྡུ་མི་ནུས་སྟེ་དེ་ལྟར་ན་ཁ་ཆེའི་ཆོས་ལུགས་དང་ཡེ་ཤེས་ཆོས་ལུགས་ནའང་དེ་དང་དབྱིབས་འདྲ་བ་ཁ་ཤས་མཐོང་རྒྱུ་ཡོད་པས་ནང་ཆོས་ཀྱི་ཁོངས་སུ་བསྡུ་དགོས་པའི་ཁས་ལེན་ལྕི་མོ་དབུ་རུ་འབབ་སྲིད་ལ་གལ་ཏེ་གཉའ་ཁྲིའི་དོགས་ལན་རྣམས་དགེ་བཅུའི་དགོངས་བཞེད་དང་མཐུན་པར་འདོད་ན་དགྲ་བོ་འདུལ་བའི་ཐབས་བཀོད་དང་གཡག་ལ་མཚོན་འདེབས་པ། བྱད་ལྟེམས་བསྒྲལ་ཐབས་ཀྱི་བསམ་བློ་དེ་དག་ཀྱང་དགེ་བཅུའི་དགོངས་བཞེད་ལ་མཐུན་མིན་ཞིབ་ཏུ་དཔྱད་དགོས་པའི་གནས་སོ།སྤྱིར་ཡང་སྲི་གནོན་ཐབས་དང་བྱད་ལྟེམས་བསྒྲལ་ཐབས་སོགས་འཇིག་རྟེན་པའི་ཆོ་གའི་སྐོར་གྱི་ནང་དོན་རྣམས་བོན་ལུགས་ལ་མ་གཏོགས་སངས་རྒྱས་ཆོས་ལུགས་ཀྱི་ཁྲོད་དུ་དར་ཁྱབ་ཆེན་པོ་མི་སྣང་ཞིང་སངས་རྒྱས་ཆོས་ལུགས་ཐོག་མར་དར་དུས་ལྟ་བ་གཙོར་བཟུང་ནས་དར་བ་ཞིག་ཡིན་ལ་ཕྱིས་སུ་དགོས་མཁོ་དང་བསྟུན་ནས་བོན་ལུགས་ཀྱི་ཆོ་གའི་ཕྱིའི་རྣམ་པ་བཞག་ནས་ནང་ཆོས་ཀྱི་ལྟ་བ་ནང་དུ་སིམ་འཛུལ་བྱས་པའི་དུས་ནི་སངས་རྒྱས་ཆོས་ལུགས་བོད་ཡུལ་དུ་གཞི་རྐང་ཚུགས་ནས་དར་རྒྱས་ཧ་ཅང་ཆེ་བའི་སྐབས་ཡིན། གོང་གསལ་གཉའ་ཁྲིའི་དོགས་ལན་འདི་རྣམས་ནི་སྐབས་དེའི་བོན་པོའི་རྒྱུའི་ཐེག་པའི་ནང་དོན་གྱི་ཁོངས་གཏོགས་ཡིན་ལ་བོན་གཞུང་བྱམས་མ་ལས་ཀྱང་“རྒྱལ་བོ་གཉའ་ཁྲིའི་རིང་ལ་རྒྱུའི་བོན་ཤེས་པ་ཅན་བཅུ་གཉིས་དར་ཏེ། མགོན་ཤེས་ལྷ་བོན། གཡང་ཤེས་ཕྱ་བོན། འགྲོ་ཤེས་གླུད་གཏོང་། འདུར་ཤེས་སྲིད་གཤེན། གཙང་ཤེས་སེལ་འདེབས། སྒྲོལ་ཤེས་ལྟ་བོན། ཕན་ཤེས་སྨན་དཔྱད། སྐོས་ཤེས་རྩིས་མཁན། སྨྲ་ཤེས་གཏོ་དགུ། ལྡིང་ཤེས་ཤ་བ། འཕུར་ཤེས་ཇུ་ཐིག འགྲོ་ཤེས་འཕྲུལ་བོན། དེ་རྣམས་ལ་ཤེས་པ་ཅན་བཅུ་གཉིས་ཞེས་བྱའོ”[11] ཞེས་འབྱུང་བའི་བོན་པོ་ཤེས་པ་ཅན་བཅུ་གཉིས་ཀྱི་སོ་སོའི་གཉེར་བྱའི་ནང་དོན་དང་བསྡུར་ན་གསལ་བོར་ཤེས་ཐུབ་ལ་གནད་དོན་འདིའི་སྐོར་གྱི་ནང་དོན་རྣམས་དཔྱད་རྩོམ་གཞན་ཞིག་ནས་ཞུ་རྩིས་ཡིན་པས་འདིར་ཞིབ་པར་མི་འབྲི་ལ་ཡང་ལྡེའུ་ཆོས་འབྱུང་ལས་“དེ་ནས་ཤེས་པ་ཅན་བཅུ་གཉིས་ནི། ཨ་མི་སྟེ་རེ། ཨི་མ་ཡེ་ཤེས་ཚུལ་ཡང་དགོངས་དགེ་འདུན་ལ་སོགས་པ་ཤེས་པ་མཁན་བཅུ་གཉིས”[12] ཞེས་འབྱུང་བའི་ཁྲོད་ཀྱི་ཨ་མི་དང་ཡེ་ཤེས།དགེ་འདུན་ཞེས་པའི་ཐ་སྙད་དག་ནི་ནང་ཆོས་ཀྱི་ཐ་སྙད་ཡིན་པར་ཡང་མཐའ་གཅིག་ཏུ་ཐག་གཅོད་མི་ནུས་སྟེ་འཛམ་གླིང་ཤར་ཕྱོགས་པའི་སྐད་ཁོངས་སུ་རྒྱ་གར་ལེགས་སྦྱར་སྐད་ཀྱི་ཤན་ཤུགས་ཐེབས་པ་ཆེས་མང་ཞིང་ཨུ་རུ་སུ་དཀར་བོའི་སྐད་ཁོངས་སུ་རྒྱ་གར་ལེགས་སྦྱར་གྱི་ཐ་སྙད་མང་བོ་མངོན་རྒྱུ་ཡོད་ལ་ཁ་ཆེའི་ཀོ་རན་གྱི་གཞུང་ལུགས་ནའང་རྒྱ་གར་ལེགས་སྦྱར་གྱི་ཐ་སྙད་མཐོང་རྒྱུ་ཡོད་པ་བཅས་ལ་དཔྱད་ན་ལྡེའུ་ཆོས་འབྱུང་ཁྲོད་དུ་ཨ་མི་ཡོད་པ་ཙམ་གྱིས་ནང་ཆོས་བོད་ཡུལ་དུ་དར་ཐུབ་ཅེས་སྨྲ་མི་ཐུབ་པ་དང་ཡེ་ཤེས་དང་དགེ་འདུན་ནི་སྒྲ་ལ་གཞིགས་ཏེ་དོན་གྱི་འཛིན་སྟངས་ཀྱི་ཐད་ནས་ནང་ཆོས་ཀྱི་ཐ་སྙད་དུ་ཁས་བླངས་པ་ཡིན་ན་མ་ངེས་ཏེ་སྐབས་དེ་དུས་བོད་ཡུལ་དུ་ནང་ཆོས་དར་ཐུབ་མེད་པ་གོང་ནས་ཞུས་ཟིན་ལ་སྒྲ་འདྲ་བ་ཙམ་གྱིས་དོན་གྱི་འཛིན་སྟངས་མཚུངས་མི་དགོས་ཏེ་ཤིང་ཏོག་གི་ཁ་དོག་འདྲ་བ་ཙམ་གྱིས་རོ་མཚུངས་མི་དགོས་པ་བཞིན་ནོ།ཤེས་པ་ཅན་བཅུ་གཉིས་ཀྱི་ཁྲོད་དུ་སྣང་བའི་ཨ་མི་དང་དགེ་འདུན་སོགས་ནང་ཆོས་ཀྱི་ཐ་སྙད་དུ་ཁས་བླངས་ནས་ནང་ཆོས་དར་བར་སྨྲ་ན་གོང་གསལ་བྱམས་མ་ནས་ལུང་དྲངས་པའི་ལུང་ཚིག་དེ་དག་བོན་ལུགས་ཀྱི་ཐ་སྙད་ཤ་སྟག་ཡིན་པས་བོན་ཆོས་དར་བར་ཁས་ལེན་དགོས་པའི་ཕྱིར་རོ།མདོར་ན་དོགས་སློང་མང་བོ་ཞིག་གི་རྒྱུ་མཚན་ལ་བརྟེན་ནས་བརྗོད་འདོད་པ་ནི་བོད་ཡུལ་དུ་ཕྱི་ལོའི་དུས་རབས་གཉིས་པ་ཡས་མས་སུ་སངས་རྒྱས་ཆོས་ལུགས་དར་ཐུབ་མེད་པ་དང་དེའི་སྐབས་སུ་ནང་བའི་ཆོས་སྤེལ་རེ་གཉིས་བོད་ཀྱི་ཡུལ་བྱེ་བྲག་པ་ཁ་ཤས་སུ་སླེབས་ཡོད་སྲིད་ཀྱང་དེ་དག་སུ་ཡིན་སོགས་གནས་ཚུལ་གསལ་བོ་མིག་སྔའི་ཡིག་ཚངས་ལ་བརྟེན་ནས་ཤེས་རྟོགས་མི་ནུས་ལ་ནང་བའི་རྒྱ་ཆེ་བའི་ལྟ་བ་དང་བསམ་བློ་དར་བ་དེ་བས་ཀྱང་རྟོགས་མི་ནུས་པ་ཞིག་ཡིན་སྟབས་ལྷ་ཐོ་ཐོ་རི་ནས་བསྟན་པའི་དབུ་བརྙེས་ཟེར་བ་ནི་ནང་ཆོས་ཀྱི་ལྟ་བ་མཚོན་བྱེད་ཀྱི་རྟེན་ནམ་ལྒིགས་བམ་ཁ་ཤས་ཐོན་པར་བཤད་པ་ཡིན་གྱི་ནང་ཆོས་ཀྱི་བསམ་བློ་དང་ལྟ་བ་དར་ནས་དབུ་བརྙེས་པར་གོ་བ་མིན་ལ་བཙན་པོའི་མི་རྒྱུད་ནས་ནང་ཆོས་ཀྱི་ལྟ་བ་དེ་ཁས་ལེན་མ་ནུས་པའི་སྟབས་ཀྱིས་ནང་བའི་ཆོས་སྤེལ་གྱི་མཁན་པོའང་རྒྱ་ནག་ཏུ་ཕེབས་པའི་ལོ་རྒྱུས་ཀྱི་ཟིན་ཐོ་ཤིན་ཏུ་མང་བ་དེ་དག་བཞིན་ནོ།

			ཤེས་རབ་གོ་ཆས་མཛད་པའི་ལྷ་ལས་ཕུལ་བྱུང་གི་བསྟོད་འགྲེལ་[13] དང་འབྲོང་བུས་དྲངས་པའི་དབུས་བ་བློ་གསལ་གྱི་རྦ་བཞེད[14] དུ་རྒྱ་གར་གྱི་རྒྱལ་བོ་གང་ཡིན་བཞེད་པ་མི་མཐུན་ཀྱང་ཕལ་ཆེར་ཡེ་ཤེས་མ་ཤི་ཀ་མ་འཁྲུངས་གོང་གི་ཕྱི་ལོ་ཉིས་སྟོང་ལྔ་བརྒྱ་ཡི་སྔོན་ལ་རྒྱ་གར་ནས་དམག་འཁྲུག་བྱུང་ནས་མ་མཐུན་པར་རྒྱལ་བོའི་བུ་དཔུང་དང་བཅས་པ་རི་གངས་ཅན་གྱི་ཕྱོགས་སུ་བྲོས་པར་རྒྱ་གར་གྱི་ལོ་རྒྱུས་འགའ་ཤས་སུ་བཤད་ཡོད་ལ་ཁ་ཅིག་གིས་དེ་ནི་བོད་མིའི་མི་རྒྱུད་ཡིན་པར་གླེང་ཡོད་ཀྱང་དེའི་ཡར་སྔོན་ནས་བོད་ཡུལ་དུ་གཉུག་མར་གནས་པའི་མི་ཡོད་པར་ཆ་འཇོག་གནང་དགོས་ལ་རྒྱུ་མཚན་འདི་འདྲ་ཞིག་ལ་བརྟེན་ནས་བོད་ཀྱི་ཡུལ་ལུགས་མི་འདྲ་བ་སྣ་ཚོགས་ཏེ་འབྲོང་བུས་དྲངས་པའི་ལོ་རྒྱུས་སྣ་ཚོགས་ལས་བྱུང་བའི་ལུང་དེ་དང་ཐང་ཡིག་གསར་རྙིང་ལས་རྗེ་བློན་རྣམས་ལོ་རེར་འདུན་མ་ཆུང་ངུ་རེ་བསྡུས་ནས་ཁྱི་ལུག་སྤྲེལ་གསུམ་དམར་མཆོད་བྱེད་པའི་ཡུལ་ལུགས [15] མཁའ་འགྲོ་ཡེ་ཤེས་མཚོ་རྒྱལ་གྱི་རྣམ་ཐར[16] ན་བཀོད་པའི་ཡུལ་ལུགས་དེ་སོགས་རྒྱ་གར་གྱི་ཡུལ་ལུགས་སུ་བསྡུ་མི་ནུས་ལ་འཛམ་གླིང་མི་རིགས་སྤྱི་ལ་གདོད་མའི་ཆོས་ལུགས་དབྱིབས་འདྲ་བ་མང་བོ་མཐོང་རྒྱུ་ཡོད་པས་དབྱིབས་འདྲ་བ་ཙམ་རྒྱུ་མཚན་དུ་བྱས་ནས་དེ་དེའི་ཁོངས་སུ་བསྡུ་བར་མི་ནུས་ལ་ཡུལ་ལུགས་དེ་དག་རྒྱ་གར་ནས་ཡུལ་བྱོལ་དུ་འབྱོར་བའི་མི་དེ་དག་གིས་སྤྱི་ཚོགས་ཁྲོད་དུ་གནས་སྡོད་བྱས་པ་ལས་བྱུང་བའི་ཤུགས་རྐྱེན་དུ་དེ་བས་ཀྱང་སྒྲུབ་མི་ནུས་པ་ཞིག་རེད། གོང་གསལ་གྱི་ཡུལ་ལུགས་དེ་རྣམས་ནི་རྒྱ་གར་ནས་ཡུལ་བྱོལ་དུ་སླེབས་པ་དེ་དག་གི་འཚོ་བའི་བགས་ཆགས་དང་ཡུལ་ལུགས་གོམས་སྲོལ་ཤིག་ཡིན་པར་ཆ་འཇོག་བྱས་ཏེ་དེའི་ཁྲོད་དུ་གནས་པའི་ཆོས་ལུགས་ཀྱི་འདུ་ཤེས་དེའང་སངས་རྒྱས་ཆོས་ལུགས་ཀྱི་འདུ་ཤེས་ཡིན་པར་ཆ་འཇོག་ཤིན་ཏུ་བྱེད་དཀའ་བ་ཞིག་སྟེ་ཡུལ་ལུགས་དེའི་ཁྲོད་དམར་མཆོད་འབུལ་བ་སོགས་སངས་རྒྱས་ཆོས་ལུགས་ཀྱི་དགོངས་དོན་དང་མི་མཐུན་པ་མང་བའི་ཕྱིར་རོ།ཡང་གཅིག་ནི་དེ་དག་སྟོན་པ་ཤཱཀྱ་ཐུབ་པ་ཞལ་བཞུགས་པའི་དུས་སྐབས་ཀྱི་རྒྱལ་བོ་པད་ས་ལིའི་རྒྱལ་བུ་འཆར་བྱེད་ཀྱི་བུའི་དཔུང་ཚོགས་ཡིན་པར་ཡང་མཐའ་གཅིག་ཏུ་ཐག་གཅོད་མི་ནུས་སྟེ་རྒྱལ་བོ་སུ་ཡིན་གྱི་སྐོར་ལ་ལོ་རྒྱུས་ཡིག་ཚངས་ཀྱི་བཞེད་པ་མི་མཐུན་པས་ད་དུང་དཔྱད་གཞིར་ལུས་ཡོད་ལ་གལ་ཏེ་ཡིན་པའི་དབང་དུ་བཏང་ནའང་དེ་དག་གི་ཡུལ་ལུགས་ཀྱིས་བོད་སྤྱི་ལ་ཤན་ཤུགས་ཐེབས་དགོས་པའི་ངེས་པ་ག་ལ་ཡོད། སྟོན་པ་ཞལ་བཞུགས་པའི་དུས་དང་མ་བཞུགས་པའི་ཕྱིས་སུའང་རྒྱ་གར་གྱི་ཡུལ་དང་ཡུལ་ཕྲན་དག་ན་ཕྱི་རོལ་མུ་སྟེགས་པའི་ཆོས་ལུགས་ཀྱང་དར་ཡོད་པས་འདི་དག་གི་འདུ་ཤེས་ཀྱང་སངས་རྒྱས་ཆོས་ལུགས་ཀྱི་འདུ་ཤེས་ཡིན་ངེས་པའི་སྒྲུབ་བྱེད་ཁུངས་མ་ཞིག་ཤིན་ཏུ་རྙེད་དཀའ་བས་རྟོག་པ་མཐའ་བཟུང་ཙམ་བྱེད་པ་ལས་གཞིག་མེད་ཀྱི་རྣམ་གཞག་གསར་བ་ཞིག་བྱེད་མི་ཐུབ་པ་བཅས་ཞར་བྱུང་དུ་སྨྲས་སོ།

			མདོ་དོན་ལོ་རྒྱུས་ལ་ཞིབ་འཇུག་བྱེད་པའི་གོ་རིམ་ཁྲོད་གནའ་རྫས་སྔོག་འདོན་གྱི་རིག་གནས་བྱ་འགུལ་དང་དཔྱད་ཡིག་རྙིང་གྲས་གསར་དུ་རྙེད་དུས་སྔོན་གྱི་ལྟ་བ་དང་བཤད་སྲོལ་རྩ་བ་ཉིད་ནས་འགྱུར་བ་ནི་རང་བཞིན་གྱི་ཆོས་ཉིད་ཅིག་ཡིན་མོད་མིག་སྔའི་ལོ་རྒྱུས་ཡིག་ཚངས་ལ་དབྱེ་ཞིབ་བྱས་པ་བརྒྱུད་རང་ལུགས་ལ་སངས་རྒྱས་ཆོས་ལུགས་བོད་ཡུལ་ནས་དབུ་བརྙེས་པར་གོ་དོན་གསུམ་ཡོད་པར་འདོད་དེ། ཆོས་སྤེལ་གང་ཟག་ཐོག་མར་འབྱོར་ནས་དབུ་བརྙེས་པའི་ཚུལ་དང་ཆོས་སྤེལ་ལྒིགས་བམ་ཐོག་མར་འབྱོར་ནས་དབུ་བརྙེས་པའི་ཚུལ། ནང་ཆོས་ཀྱི་བསམ་བློ་དང་ལྟ་བ་ཐོག་མར་དར་ནས་དབུ་བརྙེས་པའི་ཚུལ་དང་གསུམ་བཅས་སོ།ཆོས་སྤེལ་གང་ཟག་ཐོག་མར་འབྱོར་ནས་དབུ་བརྙེས་པའི་ཚུལ་ནི་ཤར་རྫའི་ལེགས་བཤད་མཛོད་སོགས་བོན་ལུགས་ཀྱི་ལོ་རྒྱུས་ཡིག་ཚངས་མང་བོར་རྒྱ་གར་གྱི་ཆོས་སྤེལ“རིན་ཆེན་དངོས་གྲུབ” [17] ཞུ་བ་ཞིག་བོད་ཡུལ་ལ་འབྱོར་ནས་ཐོག་མར་རྒྱལ་རྒྱུད་མི་ཚང་གི་ཁྲོད་དུ་ནང་ཆོས་སྤེལ་མོད་སྐབས་དེར་བོན་ལུགས་ཧ་ཅང་དར་ཤུགས་ཆེ་སྟབས་ཆོས་སྤེལ་མ་ནུས་པའི་ཁར་རྒྱལ་འབངས་འཁྲུགས་པའི་འགལ་རྐྱེན་བཟོས་པའི་གནས་ཚུལ་དེ་ནི་ཆོས་སྤེལ་གང་ཟག་འབྱོར་ནས་ སངས་རྒྱས་ཆོས་ལུགས་དབུ་བརྙེས་པའི་དུས་སུ་འཇོག་དགོས་པར་འདོད་དེ་ཁྲི་བདུན་གྱི་རིང་དུ་ཆོས་སྤེལ་གང་ཟག་འབྱོར་ཡོད་སྲིད་ཀྱང་མཚན་གཞི་བགྲངས་རྒྱུ་མེད་པས་འདི་ལྟར་བཞག་པ་ཡིན་ལ་འདི་ནི་བོད་ཀྱི་ད་ཡོད་ལོ་རྒྱུས་ཡིག་ཆའི་དགོངས་པ་དང་རྦད་དེ་མཐུན་པ་ཞིག་ཡིན། རྒྱུ་རྐྱེན་འདི་ལ་བརྟེན་ནས་ལོ་རྒྱུས་ཉམས་ཞིབ་པ་ཁ་ཅིག་གིས་དྲི་གུམ་བཙན་པོར“དམ་ཆོས་མཛད་པའི་བོད་རྒྱལ་དང་བོ”[18] ཞེས་མཚན་གྱི་ཆོ་ལོ་གནང་བ་ནི་ད་དུང་ཞིབ་ཏུ་དཔྱད་པའི་གནས་སུ་མཐོང་ངོ།ཆོས་སྤེལ་ལྒིགས་བམ་འབྱོར་ནས་སངས་རྒྱས་ཆོས་ལུགས་ཀྱི་དབུ་བརྙེས་པ་ནི་ལྷ་ཐོ་ཐོ་རིའི་དུས་སྐབས་སུ་སྤང་ཀོང་ཕྱག་རྒྱ་སོགས་སངས་རྒྱས་ཆོས་ལུགས་ཀྱི་ཆོས་ཚན་དང་ལྟ་བ་བཀོད་པའི་ལྒིགས་བམ་གཉན་པོ་གསང་བ་ལོ་ཙཱ་བ་རྣམ་པ་གཉིས་ནས་ཐོག་མར་བསྣམས་ཡོང་བའི་གནས་ཚུལ་དེ་རེད། དེའི་ཡར་སྔོན་ནས་ཆོས་སྤེལ་གང་ཟག་འབྱོར་ཡང་ཆོས་སྤེལ་ལྒིགས་བམ་འབྱོར་ཡོད་པའི་གནས་ཚུལ་མི་སྣང་བས་དེ་ལྟར་བཞག་པ་ཡིན། སངས་རྒྱས་ཆོས་ལུགས་ཀྱི་ལྟ་བ་དང་བསམ་བློ་སོགས་རྒྱལ་བོའི་ཕོ་བྲང་ནས་འབངས་ཕལ་བའི་བར་དུ་དར་ནས་དབུ་བརྙེས་པའི་ཚུལ་ནི་ཆོས་རྒྱལ་སྲོང་བཙན་སྒམ་པོའི་དུས་ནས་འགོ་བརྩམས་པ་ཡིན་ཏེ་ལྡེའུ་འབྱུང་ན་“ཡང་མེས་སྲོང་བཙན་སྒམ་པོའི་སྐུ་རིང་ལ་དམ་པ་ཆོས་ཀྱི་སྲོལ་བསྟོད་”[19] ཅེས་འབྱུང་ལ་སྐབས་འདིར་སྲོལ་བཏོད་ཅེས་པ་ནི་ཆོས་སྤེལ་ལྒིགས་བམ་དང་ཆོས་སྤེལ་གང་ཟག་འབྱོར་ནས་སྲོལ་བཏོད་ཅེས་པ་ཙམ་མ་ཡིན་པར་ལྟ་བ་དང་བསམ་བློ་དར་ནས་སྲོལ་བཏོད་པར་གོ་བ་ལེན་དགོས་ལ་གནས་ཚུལ་འདི་ལས་ང་ཚོས་སྲོང་བཙན་ཡན་ཆོད་དུ་སངས་རྒྱས་ཆོས་ལུགས་ཀྱི་དགོངས་དོན་དར་མ་ཐུབ་པ་ཤེས་ཐུབ་ལ་སྲོང་བཙན་གྱི་སྐབས་དེར་ཇི་ལྟར་དར་རམ་འདོད་ན་“ལྷ་ཆོས་དགེ་བ་བཅུ་ལ་དོན་གྱི་དཔེ་བླངས་ནས་ལུས་ངག་གིས་དགེ་བ་བཅུ་སྤྱད་པས་མཐོ་རིས་དང་ཐར་བའི་ལམ་སྟོན”[20] ཅེས་སྲོང་བཙན་ཁོང་གིས་སངས་རྒྱས་ཆོས་ལུགས་ཀྱི་དགོངས་དོན་ཁ་ཤས་ཁྲིམས་ལུགས་ཀྱི་གྲས་སུ་བཞག་ནས་དར་བ་དང་སྲོང་བཙན་གྱི་བརྩམས་ཆོས་ཡིན་ཟེར་བའི་མ་ནི་བཀའ་འབུམ་བྱ་བར་“དེ་ནས་ལོ་བཅུ་གསུམ་དུ་ལོ་ཙཱ་བས[ཐོན་མི་སམ་བྷོ་ཊ] བསྒྱུར་ཞིང་བྲིས་ནས། རྒྱལ་བོའི་ཆོས་ཐམས་ཅད་ཁོང་དུ་ཆུད་པ་ཞེས་བྱ་བའི་ཏིང་ངེ་འཛིན་ལ་སྙོམས་པར་ཞུགས་ནས། ཆོས་ཐམས་ཅད་ཀྱི་ཚིག་དོན་ལ་མངའ་བརྙེས་པར་གྱུར་ཏོ”[21] ཞེས་འབྱུང་བ་ལྟར་སྐབས་དེ་ཤེད་དུ་ཐོན་མིས་སྔར་གྱི་སྤང་ཀོང་ཕྱག་རྒྱ་སོགས་བོད་སྐད་དུ་བསྒྱུར་ནས་ཆོས་སྤེལ་བ་སོགས་སྲོང་བཙན་གྱི་དུས་སྐབས་འདི་ནི་སངས་རྒྱས་ཆོས་ལུགས་ཀྱི་ལྟ་བ་དང་བསམ་བློ་དར་ནས་དབུ་བརྙེས་པའི་དུས་སྐབས་ཡིན་པས་སངས་རྒྱས་ཆོས་ལུགས་བོད་ཡུལ་དུ་དར་བའི་ལོ་ཚིགས་ཐོག་མའང་འདི་དུས་འཇོག་དགོས་ལ་ཆོས་སྤེལ་གང་ཟག་དང་ཆོས་སྤེལ་ལྒིགས་བམ་ཐོག་མར་འབྱོར་ནས་དབུ་བརྙེས་པ་དང་སངས་རྒྱས་ཆོས་ལུགས་ཀྱི་ལྟ་བ་དང་བསམ་བློ་དར་ནས་དབུ་བརྙེས་པ་ནི་མི་འདྲ་སྟེ་སངས་རྒྱས་ཆོས་ལུགས་དར་མ་དར་ནི་བསམ་བློ་དང་ལྟ་བ་དར་མ་དར་ལ་བཤད་པ་ཡིན་པའི་ཞིབ་ཆ་ཤེས་དགོས་ལ་འདིའི་སྐོར་གྱི་གནས་ཚུལ་ཞིབ་པ་ཀློག་མཁན་རྣམ་པར་ཞིབ་ཏུ་སྤྲོ་མ་དགོས་པས་བཞག་ལ་འདོད་ན་གཞན་ནས་ཤེས་པར་བྱ་རྒྱུ་བཅས་བརྩེ་ལྡན་ཀློག་མཁན་རྣམས་ཀྱི་མདུན་སར་ཕུལ་བའི་རང་གི་ལྟ་ཚུལ་ཙམ་མོ།།

			དཔྱད་གཞིའི་ཡིག་ཆའི་སྐོར།

			[1] [8] [12] [20] མཁས་པ་ལྡེའུས་མཛད་པའི་《རྒྱ་བོད་ཆོས་འབྱུང་རྒྱས་པ》1987ལོར་བོད་ལྗོངས་མི་དམངས་དཔེ་སྐྲུན་ཁང་ནས་བསྐྲུན་།ཤ249དང་ཤ234ཤ 242ཤ254བཅས་ན་གསལ།

			[2] [13] དཔའ་བོ་གཙུག་ལག་ཕྲེང་བས་མཛད་པའི་《ཆོས་འབྱུང་མཁས་པའི་དགའ་སྟོན》  1986ལོར་མི་རིགས་དཔེ་སྐྲུན་ཁང་ནས་ བསྐྲུན། ཤ168ན་གསལ།

			[3] 《  བོད་ཀྱི་ལོ་རྒྱུས་དེབ་ཐར་ཁག་ལྔ》ལས་《ནེལ་བའི་ཆོས་འབྱུང་།》 1990 ལོར་བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་ནས་དཔར། ཤ15ན་གསལ།

			[4] སྟག་ཚང་དཔལ་འབྱོར་བཟང་བོས་མཛད་པའི《  རྒྱལ་རབས་མང་བོའི་ལེགས་བཤད་རྣམ་གྲངས་ཡིད་འཛིན་ནོར་བུའི་ཕྲེང་བ》  2007ལོར་ཀྲུང་གོ་བོད་རིག་པ་དཔེ་སྐྲུན་ཁང་ནས་དཔར། ཤ119ན་གསལ།

			[5] རྒྱལ་དབང་ལྔ་བས་མཛད་པའི《  དེབ་ཐེར་དཔྱིད་ཀྱི་རྒྱལ་མོའི་གླུ་དབྱངས》  1988ལོར་མི་རིགས་དཔེ་སྐྲུན་ཁང་ནས་བསྐྲུན། ཤ16ན་གསལ།

			[6] འགོས་ལོ་གཞོན་ནུ་དཔལ་གྱིས་མཛད་པའི་《དེབ་ཐེར་སྔོན་པོ》 1984ལོར་ཟི་ཁྲོན་མི་རིགས་དཔེ་སྐྲུན་ཁང་ནས་བསྐྲུན། ཤ63ན་གསལ།

			[7] ཀློང་ཆེན་རབ་འབྱམས་པས་མཛད་པའི་《ཀློང་ཆེན་ཆོས་འབྱུང》  1991ལོར་བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་ནས་དཔར། ཤ221ན་གསལ།

			[9] [10] 《  བཀའ་ཐང་སྡེ་ལྔ》  ཨོ་རྒྱན་གླིང་བས་གཏེར་ནས་བཏོན། 1986ལོར་མི་རིགས་དཔེ་བསྐྲུན་ཁང་གིས་དཔར་དུ་བསྐྲུན། ཤ435ན་གསལ།

			[11] 《  བྱམས་མ》ཟི་ཁྲོན་ཞིང་ཆེན་མི་རིགས་ཞིབ་འཇུག་ཁང་གི་དབུ་མེད་གློག་དཔར་མར་གསལ།

			[14] འབྲོང་བུ་ཚེ་རིང་རྡོ་རྗེ་ཡིས་བརྩམས་པའི་《རྩོད་བཟློག་ཐེམ་སྤུངས་མ》  2007ལོར་ཀན་སུའུ་མི་རིགས་དཔེ་བསྐྲུན་ཁང་གིས་དཔར་དུ་བསྐྲུན། ཤ13ན་གསལ།

			[15] དོན་གྲུབ་རྒྱལ་གྱིས་བསྒྱུར་བའི་《ཐང་ཡིག་གསར་རྙིང་ལས་བྱུང་བའི་བོད་ཆེན་པོའི་སྲིད་ལུགས》  1983ལོར་མཚོ་སྔོན་མི་རིགས་དཔེ་བསྐྲུན་ཁང་གིས་དཔར་དུ་བསྐྲུན། ཤ130ན་གསལ།

			[16] 《 མཁའ་འགྲོ་ཡེ་ཤེས་མཚོ་རྒྱལ་གྱི་རྣམ་ཐར》སྟག་ཤམ་རྡོ་རྗེ་གཏེར་ནས་བཏོན། 1989ལོར་ཟི་ཁྲོན་མི་རིགས་དཔེ་སྐྲུན་ཁང་གིས་བསྐྲུན། ཤ140ན་གསལ།

			[17] 《 ལེགས་བཤད་རིན་པོ་ཆེའི་གཏེར་མཛོད》ཤར་རྫ་བཀྲ་ཤིས་རྒྱལ་མཚན་གྱིས་མཛད།1985ལོར་མི་རིགས་དཔེ་སྐྲུན་ཁང་ནས་བསྐྲུན། ཤ186ན་གསལ།

			[18] ཀིརྟི་བློ་བཟང་བསྟན་འཛིན་གྱི་མཛད་པའི་《གནའ་རབས་བོད་ཀྱི་སྲིད་དོན་ལོ་རྒྱུས་ལ་དཔྱད་པ་དྭངས་གསལ་མེ་ལོང》ཀིརྟིའི་བྱེས་པ་གྲྭ་ཚང་གིས་དཔར། ཤ3ན་གསལ།

			[19] 《  ཆོས་འབྱུང་བསྟན་པའི་རྒྱལ་མཚན》ལྡེའུ་ཇོ་སྲས་ཀྱིས་མཛད། 1987 ལོར་བོད་ལྗོངས་མི་དམངས་དཔེ་སྐྲུན་ཁང་ནས་བསྐྲུན་། ཤ108ན་གསལ།

			[21] ཆོས་རྒྱལ་སྲོང་བཙན་སྒམ་པོས་མཛད་པར་གྲགས་པའི་《མ་ནི་བཀའ་འབུམ》   1991ལོར་མཚོ་སྔོན་མི་རིགས་དཔེ་བསྐྲུན་ཁང་གིས་ལྕགས་དཔར་དུ་བསྐྲུན་པའི་དཔེ་ཆ་སྣ་རིང་མ། ཤ269ན་གསལ།

			བོན་གྱི་རིག་གནས་ཉམས་ཞིབ་ལས་འགྱན་སངས་ཀྱི་དོགས་ལན་བསྡུས་པའི་སྐོར།

			ཕྲན་དབུས་གཙང་ནས་སློབ་གཉེར་བྱེད་པའི་དུས་མཚམས་ཤིག་ཏུ་མཆེད་གྲོགས་ཤིག་གིས་བླ་དཔེ་ཚོགས་ཞེས་པའི་དེབ་སྐོར་ཞིག་སྐྱེས་འཚམས་སུ་བསྩལ་ཀྱང་དཔེ་ཀློག་ཉམས་ཞིབ་ཀྱི་བྲེལ་བས་གང་མཚམས་ཤིག་ལ་བཀླག་མ་ཐུབ། རེ་ཞིག་ངལ་གསོའི་དུས་ཚོད་ཐུང་ངུ་ཞིག་བེད་སྤྱད་ནས་ཁོ་ཚོའི་དེབ་ཕྲེང་དག་བམ་ཀློག་ཙམ་བྱས་ཀྱང་དགོས་པ་ཆེར་མ་མཐོང་བས་རེ་ཞིག་སྣང་མེད་དུ་བཞག་ཀྱང་གྲོགས་ཡོན་ཏན་ཅན་ཞིག་གི་གླེང་མོལ་ཞོར་འཕྲོས་ལས་འགྱན་སངས་རྒྱས་དོན་གྲུབ་ཀྱིས་བྲིས་པའི་དཔྱད་རྩོམ་ཀྱི་དེབ་གཟུགས་དེ་ཡང་བསྐྱར་བཀླག་འདོད་བྱུང་བས་གང་མགྱོགས་སྒོས་ཚར་གཅིག་བཀླགས་པ་ཡིན་ལ་དཔྱད་རྩོམ་འདིར་མཚོན་ན་ད་ལྟའི་དུས་སུ་དཔེ་ཀློག་སློབ་སྦྱོང་ལ་ཐུགས་མཉེས་མེད་ཅིང་སེམས་ལ་ཅི་དྲན་ཡིག་ཐོག་ཏུ་འཁོད་པའི་མི་རབས་གསར་བའི་བག་མེད་ཀྱི་བྱ་སྤྱོད་དག་ལས་རིང་དུ་འདས་ཤིང་ཤ་ཟིན་སྤུ་ཟིན་གྱི་དཔྱད་གཞིའི་ཡིག་རིགས་གང་རྙེད་དང་རང་ཚོད་ཀྱིས་དེ་དག་ལ་དབྱེ་ཞིབ་བྱས་པར་དཔྱད་ན་ཤེས་རིག་ཉམས་ཞིབ་ལ་བློ་མོས་ཡོད་མཁན་ཞིག་ཡིན་པ་རྟོགས་ནུས་ཀྱང་དཔྱད་རྩོམ་ཡོངས་རྫོགས་མཐར་ཆགས་སུ་བཀླག་ནས་འབྲུ་ནག་གདོང་འདེད་ཀྱིས་ཞིབ་མོ་རྣམ་པར་འཐག་ན་དཔྱད་བཟོད་ཚུགས་ཐུབ་ཏུ་འགྲེང་མི་ནུས་པའི་ཆ་མང་ཡང་འདིར་རེ་རེ་བཞིན་ཞིབ་པ་མི་བྲི། ད་ལྟའི་དུས་མཚམས་སུ་བྱིས་པ་བསམ་མེད་ཀྱི་བབ་ཅོལ་སྨྲ་བར་ཞུགས་ལྟའི་དོན་ལ་གནས་མིན་གྱི་ཡིག་སྙིགས་ཀྱིས་ས་ཁ་བརྟོལ་ཡང་དགག་ཡུལ་དུ་མི་ལོངས་པས་བློ་ཕམ་ལ་འདིར་དཔྱོད་པའི་བློ་གྲོས་ཀྱི་མིག་དབང་ཅུང་ཟད་ཕྱེ་བར་སྣང་བའི་འགྱན་སངས་ཀྱི་དཔྱད་རྩོམ་དེའི་རབ་བྱེད་དང་བོའི་སྐབས་ཤིག་ཏུ་བོན་གྱི་ཤེས་རིག་གི་སྐོར་ལས་འཕྲོས་ཏེ་ཁོ་བོའི་རང་ལུགས་ཀྱི་དོགས་པ་ཁ་ཤས་བཀོད་ཡོད་པར་རེ་རེ་བཞིན་དོགས་ལན་བསྐྱོན་པར་སྤྲོ་བ་དང་བཅས།

			ཡང་ལན་དུ་སྨྲས་པའི་གཏམ་གནམ་ལྕགས་ཐོག་གི་འཁོར་ལོ་ཞེས་བྱ་བ།

			དེ་ཡང་ང་རང་མཚོ་ལྷོ་ཁུལ་བོད་ཡིག་སློབ་འབྲིང་ན་དོན་གཉེར་ཅན་གྱི་སློབ་བུ་མང་པོར་སློབ་ཁྲིད་བྱེད་བཞིན་པའི་སྐབས་ཤིག་ཏུ་སློབ་བུ་རྣམ་དཔྱོད་ཅན་འགས་བདག་ལ་དགག་ལན་ཞིག་བྲིས་ཡོད་ཅེས་ཤར་དུང་རིར་འབོད་པའི་སྒེར་གཉེར་དུས་དེབ་ཞིག་སྤྲད་བྱུང་། ཕྲན་ནས་ཀུན་སློང་གཙང་མའི་འོག་གི་རིག་གནས་བགྲོ་གླེང་འདི་ཤིན་ཏུ་ལེགས་སོ་སྙམ་ནས་དབུགས་ཐེངས་གཅིག་གིས་ཨྃ་འབར་གྱི་ལྗགས་རྩོམ་དེ་ཐེངས་གཅིག་བཀླགས་པ་ན་ཡིད་སྐྱོ་ཞིང་ཞེ་སྨྲེང་བའི་ཤུགས་རིང་ཞིག་མི་འཐེན་རང་འཐེན་རེད་དེ། གྲོང་ཚིག་གི་ཕུང་པོ་གཏོས་ཆེ་བས་གནག་རྫི་རྒན་པོའི་ཧར་གཏམ་གྱི་སྤྲོས་པ་ལས་མེད་ལ། གང་དྲན་དྲན་གྱི་ཚིག་ཚོགས་སྤུངས་དྲགས་པས་གོ་ཁའི་རྒན་མོའི་ཁ་འཛིང་དང་མཚུངས་པ། ཕར་སྨྲས་པའི་ལན་གྱི་གནད་བཟུང་ནས་དགག་སྒྲུབ་ལ་མི་བརྩོན་པར་མིག་ཆུ་བཤེར་བའི་སྨྲེ་སྔགས་འདོན་པ་དང་། མཚམས་མཚམས་སུ་ཤེས་བ་སྲིད་ན་མི་གནས་པ་ལྟར་ཁ་ཕོའི་འབྲུག་སྟོང་རང་དགར་ལྡིར་པ་སོགས་དགག་ལན་སྤྲོ་བའི་འོས་སུ་མི་ཆེ་ཡང་། ད་སྐབས་ངན་རྟོགས་ཀྱི་དུག་ལོ་སྔོན་མོས་ས་སྟེང་ཁེངས་པའི་བར་སྐབས་འདིར་ཅོལ་ཆུང་རྣམས་ཀྱི་བསམ་པར་གཡོ་སྐྱོམས་ཤིན་ཏུ་ཆེ་གཤིས་མཛོ་སྦྲེལ་གཡང་ལྷུང་གི་ཉེན་ཁས་ཀུན་ནས་བསྐོར་བའི་སྐབས་ལ་ཁེལ་ཡོད་པ་དང་། ཁྱད་པར་དུ་སངས་རྒྱས་ཆོས་ལུགས་ཀྱི་འཕྲིན་ལས་རྣམ་པར་དག་པའི་གཙང་རྒྱུན་རྙོག་པར་བཟོ་བའི་བསམ་སྤྱོད་ཀྱི་ས་རྡུལ་དབྱིངས་སུ་འཕྱུར་བར་བསམ་ནས་ཁོ་བོའི་ལྗགས་རྩོམ་དེ་ལ་ཀུན་སློང་གཙང་མ་དང་ཤ་ཚ་སྙིང་ཉེ་ཡི་སྒོ་ནས་ལན་འགོད་པ་ལ། བཀླགས་ན་སུན་སྣང་དང་ཐོབ་བྱའི་དབེན་པའི་ཤོག་ལྡེབ་བཅུ་བཞི་ཙམ་པོར་འབྲུ་ནག་གདོང་འདེད་ཀྱིས་ལན་འདེབས་རྒྱུ་མ་རྙེད་པ་མིན་ཡང་ཁོམ་པའི་སྐབས་མ་བྱུང་པ་དང་ལན་མ་ཐེབས་པར་འདོད་ན་ཕྱིས་དངོས་ནས་ཐུག་འཕྲད་ཀྱི་སྐབས་བཙལ་ཏེ་བགྲོ་གླེང་བྱས་ཆོག་པ་བཅས་དགོངས་འཇགས་མཛོད། ཐེངས་སྔོན་མར་ཕྲན་ནས་བྲིས་པའི་འཁྲུལ་སེལ་འོད་ཀྱི་ཟེར་མའི་ཚ་རླབས་དེས་ད་རེབ་ཆུ་ཨྃ་འབར་ཀྱི་ཆུ་མིག་རྩ་བ་ནས་སྐམ་སོང་བ་གང་ལྟར་ཡང་ད་རེབ་ཨྃ་འབར་དུ་འབོད་པའི་རྩོམ་ཡིག་《དགོངས་དོན་དང་དགོས་དོན། གཏམ་བརྗོད་ཟུར་བ》ཟེར་བའི་ལྗགས་རྩོམ་ཉོག་རིང་མ་དེའི་གནད་འགག་གི་ཚིག་ཁ་ཤས་ལ་ལན་འགོད་པར།

			[དང་པོ] ཁོ་བོས་སྐྱོན་ཆ་ལ་མངོན་པར་ཕྱོགས་ཤིང་བཟང་ཆ་ལ་མིག་གཤར་ཙམ་མེད་ཅེས་ཐེངས་སྔོན་མའི་ཁོ་བོའི་རྩོམ་ཡིག་ན་བཟང་ཆ་ཡོད་ཚུལ་གྱི་བསམ་ཚུལ་བསྟན་ཡོད་ཀྱང་། སྐྱོན་རི་རབ་ཙམ་ལ་ཡོན་ཏན་ཏིལ་འབྲུ་ཙམ་གྱིས་ཡོན་ཏན་དུ་མི་བརྩི་སྟེ་སློབ་ཆུང་གི་ཚིག་སྒྲིག་ལྟ་བུའི་རྗོད་བྱེད་དང་བྱིས་པའི་ངུད་མོ་ལྟ་བུའི་བརྗོད་བྱ་ལ་བདག་གིས་ཆེར་བསྟོད་ཀྱི་བགྱི་བ་མ་བྱས་པ་ཁྱེད་རང་ཐུགས་རྒྱལ་མ་བཞེངས་ཏེ་ཕྱིས་སུ་བསྟོད་པས་དགའ་བར་འགྱུར་བ་དང་སྨད་པས་སྡུག་པར་འགྱུར་བའི་བསམ་སྤྱོད་རིང་དུ་དོར་ལ་བཟང་ཆ་ཤུགས་ཆེ་བའི་ལྗགས་རྩོམ་གནོངས་དང་བཟང་ཆའི་གྲགས་སྐམ་གྱི་མཚན་སྙན་རང་ཤུགས་ཀྱིས་འབར་སྲིད་དོ། ཐེངས་སྔོན་མོའི་ཁྱོད་ཀྱི་རྩོམ་ཡིག་ན་བསྟན་བཅོས་དང་འཇིག་རྟེན་ལ་མ་གྲགས་པའི་རང་བཟོས་ཀྱི་ཐ་སྙད་སྐམ་པོ་འགའ་ཤས་ཤིག་ཡོད་པ་སྔོན་ནས་བཀག་ཟིན་པ་དེ་དང་། ད་རེབ་ཀྱང་བྱི་ལས་སྟུག་པ་ས་སྦས་ཀྱི་ཚུལ་གྱིས་རྟོག་པ་ནི་ཡུལ་འཛིན་པའི་ཤེས་པ་ཙམ་དང་འཇུག་པ་ནི་ཤེས་པ་ཙམ་པོ་དེ་ཡུལ་ལ་དངོས་སུ་ཞུགས་པའོ།ཞེས་རང་འདོད་ཀྱི་བློ་བཟོས་རྟོག་འཇུག་གི་ཚིག་སྡུད་ཡིན་པར་སྒྲུབ་ཁུལ་བྱེད་ཀྱང་དེའང་ཤིན་ཏུ་མི་རུང་སྟེ། ཚིག་སྡུད་ནི་སྡུད་པར་བྱ་བའི་ཚིག་དེའི་འབྲུ་རེ་རེ་ཡི་གཙོ་ཕལ་སོགས་གསལ་བར་བྱས་ནས་སྡུད་རྒྱུ་ལས་སྡུད་བྱའི་ཚིག་དེའི་བྱ་ཚིག་གི་མ་འོངས་སོགས་དུས་གསུམ་གང་རུང་བརྗེ་བའི་རྣམ་གཞག་ཁྱོད་ཀྱིས་གསལ་བར་ཕྱེས་བས་སྐུ་དྲིན་ཤིན་ཏུ་ཆེ་སྟེ། བྱང་སེམས་འཕགས་པ་ལ་བྱང་འཕགས་ཞེས་ཚིག་སྡུད་རྒྱག་དགོས་ཀྱང་ཁྱོད་ལྟར་ན་བྱང་འཕག་ཅེས་ཚིག་སྡུད་རྒྱག་རུང་ཏེ། འཕག་ནི་འཕགས་ཀྱི་ད་ལྟ་བ་ཡིན་པའི་ཕྱིར་རོ། །བླང་བྱ་བསྟན་པ་དང་དོར་བྱ་བཅོས་བ་ལ་བསྟན་བཅོས་ཞེས་ཚིག་སྡུད་རྒྱག་དགོས་ཀྱང་ཁྱོད་ལྟར་ན་བསྟན་བཅོ་ཞེས་ཚིག་སྡུད་རྒྱག་རུང་ཏེ། བཅོ་ནི་བཅོས་ཀྱི་ད་ལྟ་བ་ཡིན་པའི་ཕྱིར་རོ། །འདི་ལྟར་དང་པོའི་སློབ་དཔོན་དང་རྗེས་འཇུག་མཁས་པས་མ་མཁྱེན་པའི་གནད་མང་བོ་ཞིག་དང་ཡིག་ནོར་མང་བོ་ཞིག་འབྲི་རུང་བའི་ལམ་སྲོལ་ཡངས་བོར་ཕྱེས་བའི་ཆ་ནས་སུས་ཀྱང་རྗེས་སུ་ཡི་རངས་བྱེད་འོས་སོ།། དེ་ལྟར་འཕྲོས་དོན་ཙམ་ལས་སྐབས་བབ་གྱི་གནད་ལ་འབབ་དགོས་ཏེ་ཐེངས་སྔོན་མའི་ཁྱོད་ཀྱི་རྩོམ་ཡིག་དེའི་རྗོད་བྱེད་གོང་གསལ་ལྟར་མགོ་ཁ་བྱང་ནས་བརྩམས་ཏེ་རྟེན་འབྲེལ་ནོར་འདུག་པས་བཟང་ཆ་ལ་མིག་ཤར་ཙམ་ཡང་མི་བྱེད་པ་དེ་དོན་ཡིན་པ་དང་། བརྗོད་བྱའི་ཐད་ནས་མི་རིགས་འདིའི་ཚེ་སྲོག་གི་རྒྱུན་ལ་འབྲེལ་བའི་ནང་བསྟན་ཤེས་རིག་དང་དེ་ཉིད་ལག་ཆར་སྤྱད་ནས་འཛམ་གླིང་སྤྱི་དང་ཁྱད་པར་དུ་ཆོས་རིག་གི་ལས་དོན་ལ་དུས་དྲུག་འཁོར་མོར་བརྩོན་པའི་མཁས་དབང་དག་གི་དགོངས་པའི་ཁ་གཏད་དུ་ལངས་ཡོད་པའི་ཁོངས་རུལ་ཅན་སྐོར་ཞིག་ལ་བསྟོད་པ་ཆེར་གནང་འདུག་པས་ཤིན་ཏུ་ཁྲེལ་མེད་དང་ངོ་ཚའི་གོས་ཀྱིས་བཏང་བ་མཐོང་ནས་བཟང་ཆ་མ་རྙེད་པར་བཟང་ཆ་ལ་མིག་བཤར་མ་བྱས་པ་ལས་གཞན་ཅི་ཡང་མ་རེད། གཞན་ཁོ་བོས་བོད་རང་གི་སྐད་དང་བརྡ་སྤྲོད་ལ་ཅུང་ཙམ་བྱང་ཆ་ཡོད་པའི་ཡིག་ངོ་ཆོད་པ་ཞིག་ལ་མཚོན་ན་ཞེས་ཁོང་ཉིད་དེ་དག་ལ་བྱང་ཆ་ཡོད་པ་གཞིར་བཞག་གི་སྟེང་ནས་གསུངས་འདུག་ཀྱང་སེང་གེ་ཚོད་ཀྱི་གཡུ་རལ་ངོམས་ཚད་དུ་མེད་དེ། རྡོ་ཆག་བཙན་སྒྲིག་བོད་རང་གི་ཡུལ་སྐད་དངོས་མ་ཞིག་ཡིན་ཚུལ་མི་མཁྱེན་པ་དང་གོང་གསལ་ཚིག་སྡུད་རྒྱག་སྟངས་ཀྱི་རྣམ་གཞག་ལ་བརྟགས་པས་ཤིན་ཏུ་གསལ་ལོ།། དེ་ལྟར་རྟོག་ཞུགས་ལ་རྟོག་འཇུག་ཅེས་ཚིག་སྡུད་རྒྱག་སྟངས་དང་རྟོག་འཇུག་ཅེས་པ་ངག་ནས་བརྗོད་པའི་ཚེ་སྒྲ་དྲག་པོར་ཡོད་པས་རྔམ་བརྗིད་ཅིག་དང་ཟིལ་ཤུགས་ཤིག་ཚིག་རང་སྟེང་ན་རང་ཆས་སུ་ཐོན་ཡོད་ཅེས་ཟེར་ཡང་བོད་ཀྱི་ཚིག་སྡུད་ནི་ངག་ནས་བརྗོད་པའི་ཚེ་སྒྲ་དྲག་པ་དང་རྔམ་བརྗིད། ཟིལ་ཤུགས་ཀྱི་ཆེད་དུ་ཚིག་སྡུད་བརྒྱབ་པ་མིན་ལ་དེ་ལྟར་དུ་འདོད་ན་གོང་བཞིན་ཉིད་ཀྱི་ཚིག་སྡུད་ཀྱི་རྣམ་གཞག་ལྟར་ཚིག་སྡུད་རྒྱོབས་དང་སྒྲ་དྲག་ཅིང་འཇིགས་སུ་རུང་བ་ཡིན་པས་ཤིན་ཏུ་མཚར་རོ། །

			[གཉིས་པ] ཁོ་བོས་རྟོག་འཇུག་དང་བཞད་གད། མཐོན་མཐིང་གཉིས་ནི་མིང་ཚིག་གི་ངོ་བོ་དང་གྲུབ་ལུགས་གཏན་ནས་མི་འདྲ་བ་སོ་སོར་སྣང་ཟེར། ཅིའི་ཕྱིར་མི་འདྲ་བའི་རྒྱུ་མཚན་ལ་འདྲེ་ཤར་སྒོ་དང་གླུད་ནུབ་གཏོང་གི་རྒྱུ་མཚན་ལྟར་སྣང་འགའ་དྲངས་ཡོད་ཀྱང་འཐད་པར་མ་མཐོང་ཏེ། རྟོག་གི་ཁོངས་སུ་འཇུག་རང་ཤུགས་གྱིས་གྲུབ་ཡོད་པ་འཁྲུལ་སེལ་འོད་ཟེར་ནས་སྒྲུབ་ཟིན་ལ་དེ་དང་། དེ་བཞིན་བཞད་ཀྱི་ཁོངས་སུ་གད་དང་། མཐོན་གྱི་ཁོངས་སུ་མཐིང་བཅས་འབྲུ་སྔ་ཕྱི་གཉིས་ཀྱི་དོན་གཅིག་མཚུངས་ཀྱི་སྟེང་ནས་གྲུབ་ལུགས་འདྲ་བ་ཤིན་ཏུ་གསལ་ལོ། དེར་མ་ཟད་བདག་གིས་རྟོག་འཇུག་ཟློས་སྐྱོན་དུ་སོང་ཡོད་ཞེས་པ་ལས་བོད་རང་ལ་སྔ་མོ་ནས་ཡོད་པའི་བཞད་གད་སོགས་ཟློས་སྐྱོན་མིན་པའི་སྒྲུབ་བྱེད་དུ་ངག་གི་རྒྱུན་ལ་ཆགས་ནས་ཡུན་རིང་འགོར་བ་དང་ཚིག་གི་མཛེས་ཉམས། དོན་གྱི་སྙིང་བོ་འབྱིན་སྟངས་སོགས་ལ་བླ་ལྷག་གིས་ནུས་པ་ཐོན་ཡོད་པ་བཀོལ་ཡོད་ཀྱང་འདི་ཙམ་གྱི་དོན་ཡང་མ་གོ་བར་མགོ་བོ་འགལ་མེ་བཞིན་འཁོར་ཚུལ་ལ་གཞིགས་ན་ཤིན་ཏུ་སྙིང་རྗེ་བའི་གནས་སུ་མཐོང་ངོ་།། གཞན་རྟོག་འཇུག་གོང་གསལ་བཞད་གད་དང་མཐོན་མཐིང་གཉིས་དང་མི་འདྲ་བ་ནི་བྱ་ཚིག་གཉིས་ཀྱིས་གྲུབ་པ་དང་དུས་གསུམ་གྱི་རབ་དབྱེ་ཡོད་པས་ཡིན་ཟེར། གོང་གསལ་མིང་ཚིག་དེ་གསུམ་འདྲ་མིན་ནི་དོན་ཀྱི་སྟེང་ནས་བལྟས་པ་མ་གཏོགས་རྒྱུ་རྐྱེན་གཞན་གྱིས་འདྲ་མིན་བརྟགས་པ་མིན་ལ་དེ་དང་ཆ་འདྲ་བ་ནི་ཁྱོད་ཀྱིས་དྲངས་བ་ནང་བཞིན་གསུང་བཤད་དང་མཇལ་འཕྲད་སོགས་ཡོད་པས་སོ། ད་དུང་འདིའི་སྐོར་ནས་ཁུངས་མ་སྨྲ་རྒྱུ་ཡོད་ཀྱང་ཚིག་ཚོགས་བསྐྱུངས་ཕྱིར་བཞག་ལ་སྐབས་བྱུང་ན་ཕྱིས་སུ་རྒྱས་པར་སྤྲོ་རྒྱུའི་འཆར་གཞི་ཡོད་དོ།།

			[གསུམ་པ] ཁོ་བོས་འབོལ་རྩོམ་སོ་མ་དར་བཞིན་པའི་ང་ཚོ་ལ་མཚོན་ནའང་ཞེས་འབོལ་རྩོམ་ནམ་ཞིག་དར་བའི་དུས་ལའང་མགོ་བོ་ཤུན་ཏུ་རྨོངས་འདུག་པས་སྙིང་རྗེ་བའི་ཡུལ་དུ་འོས་ཀྱང་ད་དུང་སྒམ་ཚུགས་ཆེ་ཚུགས་ཀྱི་ལུང་འདྲེན་རིང་ལུགས་ཀྱི་སྲོལ་ཀ་འཆང་མི་འདོད་ཅེས་ལུང་ཁས་མི་ལེན་པའི་གནད་ལ་དཔྱད་ན་ངོ་མ་ཡ་མཚར་བོ་འདྲ་ཞིག་ཏུ་སྣང་ཡང་དཔྱད་པར་བྱ་སྟེ། འབོལ་རྩོམ་ནི་སྔོན་ཆད་གོ་སླ་བའི་ཚིགས་བཅད་ཀྱི་རིགས་ལ་གོ་ཡང་དེ་ཇི་བཞིན་མ་ངེས་པ་དམངས་ཁྲོད་ཀྱི་ས་བསྟོད་སོགས་ཀྱིས་མཚོན་པ་དང་། དེའི་སྟབས་ཀྱིས་འབོལ་རྩོམ་ནི་གོ་སླ་བའི་བཅད་ལྷུག་སྤེལ་མའི་རྩོམ་རིགས་སྣ་ཚོགས་ལ་བྱ་བས་སྔ་མོའི་དུས་ནས་བཟུང་འབོལ་རྩོམ་ཡོད་པ་འདི་དང་འདིའོ་ཞེས་མིག་ལ་མ་བསྟན་ཀྱང་ཤེས་དགོས་པ་དང་ཁྱོད་ཀྱིས་བྲིས་པའི་ལྗགས་རྩོམ་འདི་རིགས་ལ་འབོལ་རྩོམ་ཞེས་བོས་ཆོག་ན་བརྗོད་བྱ་དོན་གྱིས་གཏམས་ཤིང་རྗོད་བྱེད་ཚིག་སྦྱོར་སྙན་པའི་དམངས་ཁྲོད་ཀྱི་གོ་སླ་བའི་རྩོམ་རིགས་དེ་དག་ལ་འབོལ་རྩོམ་དུ་མི་འབོད་རང་འབོད་ཡིན་པས་འབོལ་རྩོམ་ད་སོ་མ་དར་བ་མིན་པ་ཤེས་ཐུབ་ལ་ཚུལ་འདི་ཙམ་ཡང་མི་མཁྱེན་ན་ལུང་ཁས་མི་ལེན་པའི་ཚད་དུ་སླེབས་ཡོད་མེད་ཤིན་ཏུ་གསལ་བས་བག་ཡོད་དུ་སྡོད་དང་རང་གཞན་ལ་ཕན་བཏགས་པ་ཡིན་ནོ།།

			[བཞི་བ] ཡང་ཁོ་བོས་དགེ་བཤེས་ཤེས་རབ་རྒྱ་མཚོ་ཚང་གི་མི་འཇིགས་སེང་གེ་ང་རོ་ན་དགེ་འདུན་ཆོས་འཕེལ་ཚང་གི་རི་བོ་ཧི་མ་ལ་ཡའི་བསྟན་བཅོས་ཀྱི་དགག་ལན་ཡོད་པ་ལ་འདི་ལྟར་སྨྲ་སྟེ། མཁས་པ་བསམ་གྱིས་མི་ཁྱབ་པ་ཡིན་རུང་བོད་མི་བྱིངས་ཀྱི་ངག་གི་འགུག་ལུགས་དང་གླུ་ཡི་ལེན་ལུགས་ལ་དེ་འདྲའི་ཐུགས་མཉམ་མ་བཞག་པ་དང་རྟོག་དཔྱོད་ཀྱི་ཡུལ་ལ་མ་དགོངས་པ་འདྲ་བས་ཚིག་གི་རོལ་རྩེད་རྐྱང་དུ་ཟད་ཟེར། ལྟོས་དང་། སྙིང་རྗེ། སྙིང་ཁམས་ཆེ་ཚུལ་ལ་ལྟོས་དང་། ཚུལ་འདི་ལྟ་བུའི་སྟེང་ནས་བྱིས་བློ་དྲི་མ་ཅན་ཞེས་འདོགས་རུང་བ་ཤིན་ཏུ་གསལ་ཏེ། བྱིས་པ་ལ་རྒན་པོའི་ཟླས་དྲངས་པའི་བྱིས་པ་དང་མཁས་པའི་ཟླས་དྲངས་པའི་བྱིས་པ། འཕགས་པའི་ཟླས་དྲངས་པའི་བྱིས་པ་བཅས་གསུམ་ཡོད་པས་ཀློག་མཁན་དག་གིས་གང་ཡིན་མིན་ལ་ཡང་ཡང་ དཔྱོད་དང་། རྡོ་སྦིས་དགེ་བཤེས་ཚང་གིས་འཇིག་རྟེན་གྲགས་པའི་ཀུན་རྫོབ་མ་བརླག་ཅིག་ཅེས་པ་མ་རྟོག་པ་ག་ལ་ཡིན་ཏེ་ཁྱོད་འདྲའི་ཚིག་སྡུད་ཀྱི་རྣམ་གཞག་གསར་གཏོད་མཛད་ནས་ཚིག་གི་སྦྱངས་བ་སྔོན་དུ་སོང་མེད་པའི་ཆེ་ཚུགས་ཅན་རྣམས་ལ་དགོངས་པ་ཡིན་ཤས་ཆེ། ཇི་སྐད་དུ་ས་སྐྱ་པཎ་ཆེན་གྱིས་ཚིགས་ཀྱང་སྒྲིགས་ལེགས་མི་ཤེས་ན། དོན་བཟང་སྨྲོས་ཀྱང་ཅི་ཞིག་དགོས་ཞེས་དང་། སློབ་དཔོན་ཀླུ་སྒྲུབ་ཀྱིས། ཚིག་ རྣམས་བརྗོད་འདོད་རྟག་ཏུ་ནི།ཇི་ལྟར་བརྟགས་ཤིང་དེ་ལྟར་སྨྲ།གང་ཞིག་མ་བརྟག་པར་སྨྲ་བ།དཔེར་ན་སྨྱོན་པའི་བསྟན་བཅོས་བཞིན་ ཞེས་དོན་སྨྲ་བ་ལ་ཚིག་སྔོན་འགྲོའི་ཆ་རྐྱེན་དུ་འགྲོ་དགོས་པས་རྡོ་སྦིས་དགེ་བཤེས་ཁོང་གིས་དགག་ལན་གནང་བ་དེའི་སྟེང་ནས་ང་ཚོའི་ གངས་སེང་ཞེས་ཚིག་སྡུད་རྒྱག་སྟངས་དང་ཚིག་ལ་ཞིབ་ཆ་འགོད་སྟངས་སོགས་གཙོ་བོར་གསུངས་བ་མ་གཏོགས་ཁྱོད་ལྟར་ངག་གི་འགུག་ལུགས་སོགས་འཇིག་རྟེན་གྲགས་པ་ལ་ཐུགས་མཉམ་མ་བཞག་པ་ག་ལ་ཡིན་ནོ།དགག་ལན་ཏེ་ཚིག་གི་འདོར་ལེན་སོགས་སྟོན་པའི་བརྩམས་ཆོས་མིག་དཔེར་རུང་བ་དེ་ལྟ་བུའང་ཚིག་གི་རོལ་རྩེད་རྐྱང་དུ་ཟད་ན་ཁྱོད་ཀྱི་གཏམ་བརྗོད་ཟུར་བ་དང་རྟོག་འཇུག་གི་དཔྱོད་ཤེས་པ་མ་གཏོགས་བླངས་བྱར་འོས་པ་དཀོན་པས་ཤིན་ཏུ་ཕངས་སོ།

			[ལྔ་བ] མིང་བརྡ་ཐ་སྙད་དག་མཐའ་གཅིག་ཏུ་བརྡ་སྤྲོད་གཏན་ཚིགས་དང་ཆོས་ལུགས་གཞུང་དོན་ལ་ཕར་བསྟུན་ཅི་ཐུབ་བྱས་ན་དངོས་ཡོད་འཚོ་བའི་མིང་བརྡ་ཐ་སྙད་གྱ་ནོམ་པ་དང་ཏུན་ཧོང་གཏེར་ཡིག་གི་ཐ་སྙད་གད་སྙིགས་བླུགས་སྒམ་དུ་མི་འཕེན་རང་འཕེན་དུ་འགྲོ་ཟེར། དེ་ནི་དམར་ཕྱོགས་པ་ཁ་ཅིག་གི་ལྟ་ཚུལ་ལས་ཅི་ཡང་མིན་ཏེ་གི་གཅིག་པུ་ལས་འབྲེལ་སྒྲའི་ཕྲད་མི་མཁོ་ཟེར་བ་དང་མཚུངས། སུ་ཞིག་གིས་བརྡ་སྤྲོད་དང་མི་མཐུན་པའི་ཐ་སྙད་དང་ཆོས་ལུགས་ལ་མ་བསྟུན་པའི་ཐ་སྙད་གད་སྙིགས་སུ་འཕེན་པའི་ལྟ་ཚུལ་བཏོན་པ་རེད། ཁྱོད་ཀྱིས་རྟོག་འཇུག་དང་དཔྱོད་ཤེས་ལྟ་བུའི་ཐ་སྙད་ནི་དངོས་ཡོད་འཚོ་བའི་མིང་བརྡ་གྱ་ནོམ་པ་མ་ཡིན་ལ་ཏུན་ཧོང་གཏེར་ཡིག་ནས་ཐོན་པའི་མིང་བརྡ་དག་གི་གྲལ་དུ་འཁྱེར་བ་ནི་ཁྱི་མིང་ལ་སེང་གེ་བཏགས་པ་ཙམ་ལས་ཤེས་ལྡན་སུ་ཞིག་གིས་ཡ་མཚར་དུ་འཛིན། དེ་ལྟ་བུའི་ཐ་སྙད་གད་སྙིགས་སུ་འཕངས་ཀྱང་བོད་གངས་ཅན་གྱི་ངོ་མཚར་སྐད་ཆའི་བང་མཛོད་ལ་གནོད་པ་སྤུ་ཙམ་མེད་པའི་ཁར་ཕན་ཁེ་ཤིན་ཏུ་ཆེའོ།བཅོས་སྒྱུར་མཁན་པོའི་སྨྱུག་རྩེ་མ་རེག་པའི་དུས་རབས་བཅུ་བའི་སྐབས་ཀྱི་ཏུན་ཧོང་ཡིག་རྙིང་དེ་ཁྱོད་ཀྱིས་བརྡ་སྤྲོད་ཀྱི་གཏན་ཚིགས་དང་ འགལ་བ་ཇི་ལྟར་ཤེས། ཐ་སྙད་ཁ་ཤས་ཙམ་མི་མཐུན་ཟེར་རམ། བརྟག་ཅིང་དཔྱད་པའི་སྒོ་ནས་ཁ་ཚོན་གཅོད་རྒྱུ་ལས་གསར་བཤད་ཁ་ཤས་ལ་འབད་པ་ནི་དོན་སྒོ་ཤིན་ཏུ་ཆུང་ལ་རང་གི་འདོད་པའི་ཕྱོགས་སུ་འོངས་ན་ཨ་མའི་སྐེ་ཡང་འབྲེག་པའི་ངང་ཚུལ་ནི་ད་ལྟའི་བོད་ཀྱི་སྤྱི་ཚོགས་ཀྱི་གནས་སྐབས་ཤིན་ཏུ་ཕངས་སོ།།

			[དྲུག་པ] ཁྱོད་ལ་སྐྱ་བོ་ཆོས་སྨྲ་ཞེས་བོས་པ་དང་ཁོ་ལ་བྱིས་བློ་དྲི་མ་ཅན་ཞེས་བཏགས་པ་འདྲ་མཉམ་མིན་ལ་ཁོ་བོར་དམའ་འབེབས་མཐོང་ཆུང་གི་ཟུར་ཟ་བྱས་ཡོད་ཅེས་འཁང་ར་དང་སྨྲེ་སྔགས་བཏོན་ཡོད། དེར་ཁྱོད་རང་ཁྲོམ་པའི་སྦལ་རྒན་གྱི་སྤུན་དུ་གྱུར་ནས་མ་མཐོང་བ་མ་གཏོགས་སྐྱ་བོ་ཆོས་སྨྲ་ནི་ཁྱོད་ཀྱི་རང་ལུགས་འཛིན་པ་མཐའ་དག་གིས་དམའ་འབེབས་དང་འཕྱ་སྨོད་ཀྱིས་ནང་བསྟན་ཤེས་རིག་ལ་མོས་པ་ཙམ་བསྐྱེད་པའི་སྐྱ་བོ་དག་འགོག་པར་འདོད་པའི་སྦྱོར་ངན་གྱི་ཆོ་ལོ་ཞིག་སྟེ། བདག་གིས་བསམ་སྦྱོར་ངན་པ་དེའི་འོག་ནས་ཕྲན་ནི་དེ་ལྟ་བུའི་སྐྱ་བོ་ཆོས་སྨྲ་འཕྱ་སྨོད་ཀྱི་གནས་སུ་གྱུར་པ་ཞིག་ཡིན་རུང་བདེན་པ་བདར་ནས་ཞིབ་འཇུག་ཞུ་སྙིང་འདོད་ཅེས་བསམ་ཚུལ་བསྟན་པ་མ་གཏོགས་སྐྱ་བོ་ཆོས་སྨྲ་ཞེས་པའི་ཐ་སྙད་དེ་ཡ་མཚར་ཡིན་པས་རང་ལ་སྦྱར་བ་མིན་པ་སུ་ལའང་གསལ། ཁྱོད་ཀྱིས་སྐྱ་བོ་ཆོས་སྨྲ་ཞེས་པའི་ཐ་སྙད་ཡ་མཚར་ཅན་ཞིག་ཏུ་འཛིན་པ་ནི་ཁྱོད་ཀྱི་ཕྱོགས་སྔ་སྐྱོར་བའི་གྲོགས་པོ་དག་གི་ཁ་ནང་ལ་ཐལ་བས་བརྒྱབ་པ་ཡིན་པས་རང་ལུགས་གཏད་སོ་བོར་ཅིང་ཤིན་ཏུ་ཁྲེལ་མེད་པའི་གནས་སུ་གྱུར་བ་མ་ཡིན་གྲང་།

			ད་ལྟ་བོད་ཀྱི་རིག་གནས་དགག་བཞག་གི་གནས་བབ་ནི་སྔ་རབས་པ་ལས་ལྡབ་ཁ་ཤས་ཀྱིས་ཇེ་ཞན་དུ་སོང་ཡོད་ནའང་བོད་གཞིས་བྱེས་གཉིས་ཀྱི་གནས་ཚུལ་སྤྱི་ལ་གཞིགས་ན་དུས་རབས་འདིའི་ཁྲོད་འདྲ་འདྲའི་ནང་མི་འདྲ་བའི་ཁྱད་ཆོས་ཁ་ཤས་ཆགས་ཡོད་པ་ནི་མིག་མཐོང་ལག་ཟིན་དུ་ཡོད་པ་འདི་རེད་ལ་མ་འོངས་བོད་ཀྱི་གནས་སྟངས་ཁྲོད་འགྱུར་བ་སོགས་དྲག་ཏུ་མ་ཕྱིན་ན་རིམ་བཞིན་འཕེལ་རྒྱས་ཀྱི་ལམ་ཕྱོགས་སུ་གོམ་པ་ཁ་ཤས་སྤོ་ཐུབ་བཞིན་འདུག་ལ་དུས་རབས་ཀྱི་འཕེལ་ཕྱོགས་དང་སྤྱི་ཚོགས་ཀྱི་དགོས་མཁོའི་དབང་གིས་རིག་གནས་དགག་བཞག་གི་རྣམ་པ་འདི་ནི་ཧ་ཅང་འབྱུང་རན་ལ་དགའ་འོས་པ་ཞིག་ཀྱང་རེད་ཅེས་བདུད་ལྷ་རྒྱལ་ནས་བཤད་པར་ཡང་གནས་ལུགས་ངེས་ཅན་ཞིག་ཡོད་པར་འདོད། ཡིན་ནའང་ལན་གྲུའི་ནང་འཁོར་གྱི་རིག་གནས་དགག་བཞག་གི་རྣམ་པ་སྟེ་སྐྱ་སེར་ཁ་བྲལ་དང་རིག་གནས་གསར་རྙིང་གི་འགལ་འཐབ་ཁྲོད་དམར་འཛིང་དང་མཚང་འབྱིན་གྱི་ལྟ་སྟངས་ཁོ་ནས་བོད་སྤྱི་བའི་རིག་གནས་དགག་བཞག་གི་རྣམ་པར་ཁ་ཚོན་དང་སྤྱི་སྡོམ་བྱེད་མི་རིགས་ཏེ་དེ་ནི་ཁྱོད་ཀྱི་མཐའ་འཁོར་དང་མིག་ལམ་ལ་འདྲིས་ཆ་ཡོད་པའི་བྱེ་བྲག་གི་གནད་དོན་ཁ་ཤས་ཡིན་པ་གསལ་བོར་ཤེས་ཐུབ་པ་རེད། སྤྱིར་རིག་གནས་རང་སྟེང་ན་དུས་རབས་ཀྱི་རྣམ་པ་མངོན་གསལ་དོད་པོས་ཡོད་པ་མ་གཏོགས་གསར་རྙིང་གི་དབྱེ་བ་མེད་པ་ཡིན། དེ་ནི་རིག་གནས་ལག་ལེན་བྱེད་མཁན་གྱི་མིའི་ལག་ལེན་ཁྲོད་དུ་གསར་རྙིང་གི་རྣམ་པ་མངོན་གསལ་གྱིས་ཆགས་སོང་བ་རེད། དེ་ཡོད་པས་གསར་རྙིང་གི་དབྱེ་མཚམས་དེ་ཉིད་རིག་གནས་ཀྱི་གཞུང་ལུགས་ཁྲོད་འགེལ་མི་ནུས་པ་ནི་གནད་འགག་ཅིག་ཡིན། དེ་ལྟར་རིག་གནས་དགག་བཞག་ཁྲོད་ཞུགས་འདོད་པའི་རིག་གནས་པ་ཞིག་ཡིན་ཚེ་བློ་ ཁོག་ཡངས་བོར་ཕྱེས་ཤིང་མིག་ཟུང་རྒྱང་ལ་གཏད་དགོས་པ་ནི་དོན་གྱི་སྙིང་བོར་མཐོང་བས་ཤིན་ཏུ་གཟབ་པར་རིགས་ལ་ཀུ་རེ་དང་རྩེད་མཚར་མི་ཐེག་པའི་རིག་གནས་དགག་བཞག་པ་དང་རིག་གནས་རྩོད་གླེང་ཁྲོད་རྒྱུན་ལྡན་འབྱུང་བཞིན་པའི་གཞན་ཐབས་ལ་དཀྲི་བའི་ཚིག་རིས་ཀྱང་མིག་གིས་བཟོད་མི་ཐུབ་པ་རྣམས་ལ་རིག་གནས་དགག་བཞག་གི་འོས་མེད་ལ་དེ་རྣམས་ཀྱིས་གཞན་ལ་བརྒལ་བརྟག་དང་དགག་བཞག་བྱེད་པའི་ཉམས་མྱོང་དང་ཐབས་ལམ་བཤད་པ་ནི་བྱི་ལས་ཙི་གུར་ཆོས་འཁོར་བསྐོར་བའི་གཏམ་རྒྱུད་དུ་ཟད་པས་མང་བོ་སྤྲོ་བར་མི་འདོད་ལ་ནང་བའི་རྟགས་གསལ་གཏོང་ལུགས་ལ་ཁྱད་ཆོས་ཡོད་མེད་དང་རྩོད་པའི་ཀུན་སློང་སོགས་ཞིབ་པ་བོད་སྔ་རབས་པས་ཉམས་མྱོང་དང་བཅས་གསལ་བོར་གསུངས་ཟིན་པས་འདོད་ན་གཞན་ནས་ཞིབ་མོར་ཤེས་པར་བྱ་ལ་འདིར་འབྲེལ་མེད་དང་ཁ་རྩོད་ལ་མ་གུས་པ་མིན་ཡང་དུས་ཚོད་ཀྱི་དབང་གིས་ལན་མི་འདེབས་ལ་བཏབ་ཀྱང་དགོས་པ་ཆེར་མི་སྣང་བ་ནི་རྣམ་དཔྱོད་ཅན་དག་གིས་ཀྱང་གསལ་བོར་མཁྱེན་ཐུབ་པས་སོ།

			ཞེས་པ་འདི་ཡུལ་བསིལ་མོ་ལྗོངས་ཀྱི་སའི་ཆ་ཤས་རྨ་ཀླུང་སྒེག་མོ་དལ་གྱིས་འབབ་པའི་ལྷོ་ཕྱོགས་ཀྱི་འབྲོག་པའི་རྫོང་མཁར་ཞིག་ཏུ་གང་མགྱོགས་སྒོས་བྲིས་པ་འདིས་ཀྱང་ཀུན་སློང་གཙང་མའི་འོག་གི་རིག་གནས་བགྲོ་གླེང་སྔར་བཞིན་རྒྱས་པར་སྔོ་ཐོགས་པའི་བསམ་འདུན་གྱིས་བན་ཤུལ་དཔལ་མཁར་རྒྱལ་དུ་འབོད་པས་ཕྱི་ལོ2007-11-18ལ་ཕུལ་བའོ།།

			ཟུར་བཀོད། ཀློག་མཁན་གྱི་དྲིས་ལན།

			[ཀ] ང་རང་མདོ་སྨད་ཀྱི་རིག་གནས་བརྒལ་བརྟག་དེབ་གཞི《  ཤར་དུང་རི 》   དང་《རྩོད་པའི་རླབས་ཕྲེང》གཉིས་ལ་མཇལ་ཐུབ་པས་དགའ་བོ་བྱུང་སོང་། དེབ་གཞི་མི་འདྲ་བ་དེ་གཉིས་ཞིབ་པར་ཀློག་དུས་རྩོམ་པ་པོའི་དངོས་མིང་གབ་པ་ཅུང་མང་ཞིང་པུར་མིང་དེ་འདྲ་མང་བོ་བཀོལ་དགོས་པའི་རྒྱུ་རྐྱེན་གང་རེད།

			དྲི་བ་འདྲེན་མཁན། པ་སངས་ལྷ་མོ[ནོར་ཝེ] 

			ལན། ཁྱེད་ཀྱི་དྲི་བའི་ཕུགས་ན་དྲི་བ་ཞིག་ཡོད་མོད་དུས་དང་གནས་སྐབས་ཀྱི་དབང་གིས་འདི་ལྟར་ལན་འདེབས་རྒྱུ་ཡིན་ཏེ། དངོས་མིང་སྦས་ནས་པུར་མིང་བཀོལ་མཁན་ཧ་ཅང་མང་བ་བདེན་པ་རེད། འདི་ལ་ཕྱི་རྐྱེན་དང་ནང་རྐྱེན་གཉིས་ཡོད་པར་འདོད་དེ་ཕྱི་རྐྱེན་གསལ་བོར་སྤྲོ་མི་འདོད་ལ་ནང་རྐྱེན་རྩོམ་པ་པོ་རང་རང་གི་ཀུན་སློང་ལ་རག་ལས་ཏེ། གཅིག་ནས་བརྒལ་བརྟག་གི་སྐབས་སུ་དངོས་མིང་བཀོལ་ན་ཕྱིས་སུ་རྩོམ་འགན་སོགས་འགན་འཁྲི་ལྕི་མོ་འཁུར་དཀའ་བར་འདོད་པ་དང་གཉིས་ནས་མི་ཁ་དང་མཚང་འབྱིན་སོགས་ལ་སྐྲག་པའི་གུ་དོག་པའི་བསམ་སྤྱོད་ཀྱིས་དེ་འདྲ་གནང་མཁན་ཀྱང་མང་བོ་ཡོད་པ་རེད། གསུམ་ནས་སུ་ཡིན་འདི་ཡིན་གྱི་དངོས་མིང་དང་གཞི་འཛིན་ས་མེད་པའི་སྒོ་ནས་ཆོས་དང་རིག་གཞུང་ལ་གཏོར་བརླག་གཏོང་འདོད་པའི་བསམ་འདུན་ཅན་ཡང་མང་བ་ཡིན་པས་དགོས་པ་ཁྱད་པར་ཅན་མེད་ན་སྤྱིར་བཏང་གི་རིག་གནས་བགྲོ་གླེང་སོགས་ཀྱི་སྐབས་སུ་དངོས་མིང་བཀོལ་ན་ཕན་ཚུན་འབྲེལ་འདྲིས་སོགས་བྱེད་པར་སྟབས་བདེ་བའི་ཁྱད་ཆོས་ཡོད་པར་བདག་གིས་འདོད་ལ་དམིགས་བསལ་གྱི་དོན་དག་གཞན་ཡོད་ན་དེ་དེ་བཞིན་རེད།

			[ཁ] ཁྱེད་ཀྱིས་ཆུ་ཨྃ་འབར་ལ་ལྟ་ཚུལ་ཅི་འདྲ་ཞིག་བཟུང་ནས་བརྒལ་བརྟག་གནང་གི་ཡོད་དམ།

			དྲི་བ་འདྲེན་མཁན། རྣོ་ལྕགས[ལྷ་ས] 

			ལན། བདག་གིས་གྲོགས་པོ་དང་བུ་སྤུན་གྱི་འདུ་ཤེས་བཟུང་ནས་བརྒལ་བརྟག་བྱེད་བཞིན་ཡོད་ལ་ངེད་གཉིས་རིག་གཞུང་བགྲོ་གླེང་གི་སྐབས་སུ་སོ་སོའི་ལྟ་ཚུལ་ནམ་ཡང་ཐ་དད་ཡིན་ནའང་ཕན་ཚུན་ལ་སློབ་སྦྱོང་དང་གོང་བཀུར། མཛའ་བརྩེ་ཡི་འདུ་ཤེས་དེ་ཉིད་ང་རང་སྒེར་ངོས་ནས་ནམ་རྒྱུན་བརྩི་སྲུང་བྱེད་བཞིན་ཡོད། ཡིན་ནའང་བགྲོ་གླེང་གི་སྐབས་སུ་བོད་པ་སྤྱི་ལ་ཡོད་པའི་ཁྱད་ཆོས་ལྟར་ཀུ་རེ་དང་བཞད་གད་ཀྱི་གཏམ་དག་ཀྱང་གོ་བ་གཞན་པར་བླངས་ནས་དམར་འཛིང་དང་གྱོད་གཞིར་ངོས་འཛིན་ཞུས་ན་ངོས་འཛིན་ཞུ་བ་བོ་སོ་སོའི་བློ་ཁོག་དོག་དྲགས་པའམ་རང་སྐྱོན་ཡིན་པ་ཤེས་གལ་ཆེ། བརྒལ་རྩོམ་གྱི་ནང་དོན་ཡང་རྒོལ་བ་བོའི་འཁྲུལ་བ་ངོས་འཛིན་ཞུས་ནས་དོགས་སེལ་དང་ལུང་རིགས་དཔེ་གསུམ་ལ་ངེས་ཆ་ཡོད་པའི་སྒོ་ནས་རྒོལ་མཁན་གྱི་དྲི་བར་ལན་བཏབ་པ་ཡིན་ན་དེ་ནི་རང་གཞན་གཉིས་ཀའི་འཕེལ་རྒྱས་ལ་ཕན་པ་མ་ཟད་ཀློག་མཁན་ལའང་ཕན་འབྲས་ཡོད་པས་ཧ་ཅང་གལ་ཆེ་བར་བདག་གིས་འདོད་ལ་གདོང་གི་དཀར་ནག་དྲིས་པ་ལ་འཕོང་ཆེ་ཆུང་གི་ལན་འདེབས་པ་ནི་བརྒལ་བརྟག་དང་དགག་བཞག་ཁྲོད་ཧ་ཅང་མི་འོས་པ་ཞིག་རེད་བསམ་བཞིན་ཡོད།

			ཡིན་ནའང་འབྲེལ་མེད་དོན་གཞན་དག་ལ་ལན་བཏབ་ཀྱང་དགོས་པ་ཆེན་པོ་མི་སྣང་བས་འདོར་ལེན་ངེས་པར་ཡོད་དགོས་སོ།། བདག་གིས་ལྟ་ཚུལ་འདི་འདྲ་ཞིག་བཅངས་ནས་གྲོགས་པོ་ཨྃ་འབར་ལ་བརྒལ་བརྟག་བྱེད་བཞིན་ཡོད།

			[ག] དྲ་ངོས་ཞིག་ན་གསར་བརྗེ་ཟེར་བ་ཞིག་གིས་ཁྱོད་དང་བློ་ཁ་མཐུན་པའི་ཤེས་ལྡན་འགར་སྡིག་མོ་མང་ཙམ་གནང་ཡོད་པས་ཁྱེད་ལ་དེའི་ཐད་དགོངས་འཆར་ག་རེ་ཡོད་དམ།

			དྲི་བ་འདྲེན་མཁན། རྣོ་ལྕགས[ལྷ་ས] 

			ལན། འཛམ་བུ་གླིང་གི་མི་སུ་དང་གང་ཡིན་རུང་ལྟ་ཚུལ་འདོན་པའི་དབང་ཆ་ཡོད་པ་རེད། དེའི་སྟབས་ཀྱིས་རྒོལ་མཁན་གསར་བརྗེ་ལ་གནས་ལུགས་ཡོད་མེད་གང་ལྟར་ཡང་ང་རང་ནམ་ཡང་ཁོ་བོའི་སྟེང་ལ་ཕྲག་དོག་དང་སྡང་སེམས་སྐྱེས་མི་སྲིད་ལ་དེ་ལས་ལྡོག་སྟེ་མཛའ་གྲོགས་སུ་གྱུར་ནས་བགྲོ་གླེང་གི་གོ་སྐབས་བྱུང་ན་བསམ་བཞིན་ཡོད། ང་མ་འདུས་པའི་གཞན་རྣམས་ནི་བདག་གི་དགེ་བའི་བཤེས་གཉེན་དང་གྲོགས་རིགས་པ་སྨྲ་བ་ཁ་ཤས་ཡིན་པས་ཁོང་རྣམ་པའི་ཚབ་ཞུས་ཏེ་ང་ལ་སྐད་ཆ་ལབ་པའི་སྤོབས་པ་མེད་ལ་ང་རང་སྒེར་ངོས་ནས་གོང་གི་དེ་ལྟར་དྲན་བཞིན་ཡོད།

			[ང] ཁྱོད་ཀྱིས་བལྟས་ན《རྩོད་པའི་རླབས་ཕྲེང》དང་《ཤར་དུང་རི》ལྟ་བུའི་བརྒལ་བརྟག་རྩོམ་དེབ་འདིའི་རིགས་ཀྱིས་ང་ཚོའི་བསམ་བློ་ལ་ཕན་གནོད་ག་འདྲ་ཞིག་ཐོན་གྱི་འདུག་གམ།

			དྲི་བ་འདྲེན་མཁན། བྱ་གཞུང་ནམ་མཁའི་སྙིང་བོ། [མཚོ་སྔོན] 

			ལན། ཁྱོད་ཀྱི་དྲི་བ་དེ་ཧ་ཅང་གནད་འགག་གི་དྲི་བ་ཞིག་རེད། རྩོམ་དེབ་མི་འདྲ་བ་འདི་གཉིས་བྱུང་བ་ནས་བརྒལ་བརྟག་དང་དགག་བཞག་གི་རྩོམ་ཡིག་མི་ཉུང་བ་ཞིག་བྱུང་བའི་ཡོད་པའི་ཁར་མི་རེ་རེ་ཡིས་བྱེ་བྲག་གི་གནད་དོན་རེ་རེ་ལ་ཁ་གཏད་ནས་བགྲོ་གླེང་བྱེད་པའམ་སྤྱི་ཕྱོགས་ནས་བགྲོ་གླེང་བྱེད་མཁན་མང་བོ་བྱུང་ཡོད་པས་རིག་གནས་འཕེལ་རྒྱས་ཀྱི་ཆ་ནས་བལྟས་པ་ཡིན་ན་དགའ་འོས་པའི་རྣམ་པ་ཞིག་ལ་ངོས་འཛིན་ཞུས་ཆོག་པ་རེད། ཡིན་ནའང་དོན་མེད་པའི་དོན་མེད་པའི་ཁ་རྩོད་སོགས་རིག་གནས་དགག་བཞག་དང་བརྒལ་བརྟག་ལ་མི་གཏོགས་པའི་དོན་བྱ་ཁ་ཤས་ཀྱང་འབྱུང་བཞིན་ཡོད་ལ་དེ་དང་ཆབས་ཅིག་བློ་ཁོག་དང་སེམས་རྒྱ་ཧ་ཅང་གུ་དོག་པའི་བསམ་སྤྱོད་སོགས་ནི་དུས་དེབ་འདི་གཉིས་ལས་ཐོན་པའི་སྣང་ཚུལ་ཞིག་ཀྱང་ཡིན་སྲིད་ན་ཤིན་ཏུ་གཟབ་པར་རིགས་ལ་ཁྱད་པར་དུ་སྐྱ་སེར་ཁ་བྲལ་དུ་བཏང་སྟེ་བོད་སྤྱི་བའི་མཐུན་སྒྲིལ་སོགས་ལ་ཚབ་ཆེ་བའི་བགག་རྐྱེན་སོགས་དོན་བྱ་ངན་པའི་རིགས་བྱུང་བ་ཡིན་ན་ནི་དེ་ལས་ཕངས་པ་མེད་པས་མཐར་ཐུག་གི་དམིགས་ཡུལ་གཅིག་པའི་ང་ཚོས་འདིའི་སྐོར་ལ་བསམ་གཞིགས་ནན་ཏན་བྱེད་པར་རིགས་ལ་རྗེས་སོར་དེབ་འདི་གཉིས་མ་འོངས་བོད་ཀྱི་བརྒལ་བརྟག་དང་དགག་བཞག་གི་དུས་དེབ་ཚད་ལྡན་ཞིག་ཏུ་འགྱུར་བར་ང་ཚོའི་བོད་མི་རིགས་ཀྱི་ཀློག་མཁན་དང་རྩོམ་མཁན་ཡོངས་ལ་རག་ལས་པས་ཡིད་ཆེས་བརྟན་པོ་ཞིག་ངེས་པར་ཡོད་དགོས་སོ།།

			[ཅ] ཁྱེད་གཉིས་ཀྱི་རྩོད་པ་དེ་རིག་གནས་འཕེལ་རྒྱས་ཀྱི་བགྲོ་གླེང་ལྟ་བུ་ཞིག་ལ་ངོས་འཛིན་ནམ་རང་ཉིད་རྒྱལ་འདོད་ཀྱི་ཆགས་སྲེད་ཅིག་ཏུ་སེམས་དགོས།

			དྲི་བ་འདྲེན་མཁན། སྡོང་སྐམ་བཀྲ་ཤིས[མཚོ་སྔོན]

			ལན། ང་རང་སྒེར་ངོས་ནས་རིག་གནས་འཕེལ་རྒྱས་ཀྱི་བགྲོ་གླེང་ཞིག་ལ་ངོས་འཛིན་ཞུ་བཞིན་ཡོད། ཅི་ལགས་ཞེ་ན་བོད་གངས་ཅན་གྱི་རིག་གནས་འཕེལ་རྒྱས་ཟེར་བ་དེ་མདོར་དེད་ན་བྱེ་བྲག་གི་མི་རེ་རེར་འགན་འཁྲི་ཡོད་པས་ཐོག་མར་རང་ཉིད་ནས་འགོ་བརྩམས་ཏེ་རིག་གནས་དར་སྤེལ་ལ་གཞོལ་དགོས། དེར་བརྟེན་ང་རང་སྒེར་ངོས་ནས་གྲོགས་པོ་ཨྃ་འབར་དང་བགྲོ་གླེང་བྱེད་པ་དེའང་རང་དང་བློ་ཁ་མཉམ་པའི་དོན་གཉེར་བ་ལ་ཡོངས་ལ་ཅུང་ཟད་ཕན་ནའང་བསམ་པའི་ཀུན་སློང་གིས་མ་གཏོགས་རང་ཉིད་རྒྱལ་འདོད་དང་ཕ་རོལ་ཕམ་འདོད་སོགས་ཆགས་སྲེད་ཁོ་ནའི་ཆེད་དུ་ཡིན་ན་སྔ་མོ་མཚམས་འཇོག་སྲིད་ལ་ཕྱིས་སུའང་དེ་འདྲའི་དབང་དུ་འགྲོ་ན་ང་རང་སྒེར་ངོས་ནས་མཐའ་གཅིག་ཏུ་བགྲོ་གླེང་བྱེད་མཚམས་འཇོག་འཆར་ཡོད།

			[ཆ] རྩོམ་པ་པོ་ཁྱོད་རང་ངོས་ནས་གངས་འཚོ་ལགས་ཀྱི་ང་ཚོས་དགག་ཡིག་བྲིས་པ་ནི་ང་ཚོ་གཅེར་བུར་བུད་པ་བཞིན་ཀློག་མཁན་མང་བོ་ཧ་ལས་སུ་བཅུག་ཡོད་ཅེས་པར་གོ་བ་ཇི་ལྟར་ལེན་ནམ།

			དྲི་བ་འདྲེན་མཁན། སྡོང་སྐམ་བཀྲ་ཤིས[མཚོ་སྔོན]

			ལན། ངོ་མ་མིང་དོན་མཚུངས་པའི་བོད་ཀྱི་རིག་གནས་མཁས་ཅན་གངས་འཚོ་ལགས་ཀྱི་ལྟ་ཚུལ་དེ་ནི་ད་ལྟའི་རིག་གནས་བརྒལ་བརྟག་དང་དགག་བཞག་གི་གནས་བབ་ལ་སེམས་ཁུར་གནང་བའི་བསམ་བློ་རྨ་མེད་པ་ཞིག་ལ་ངོས་འཛིན་ཞུ་བཞིན་ཡོད། ཅི་ལགས་ཞེ་ན་ད་ལྟའི་བོད་ཀྱི་རིག་གནས་བར་འབོད་པའི་མི་རྣམས་ནི་དུས་དང་བློ་སྟོབས་ཀྱི་དབང་གིས་བསླབ་པ་ཉུང་ལ་ཆགས་སྡང་རྒོད་པའི་མི་རབས་ཞིག་ཏུ་གྱུར་ཡོད་པས་རིག་གནས་དགག་བཞག་གི་གནད་དོན་དེ་མི་སྒེར་གྱི་གནད་དོན་ཞིག་ཏུ་གྱུར་ནས་དོན་མེད་ཁ་ཕོ་ཆེ་བ་དང་མདོ་མེད་ཚིག་རྩུབ་ཐལ་བ་སོགས་མདོར་ན་རིགས་རུས་དང་ཡག་བཙོག་ཀྱང་གླེང་བཞིན་འདུག་པས་ན་དེ་ལྟ་བུའི་དགག་ལན་བྲིས་པ་དེས་རང་ཉིད་ངོ་ཚའི་གོས་དང་བྲལ་ནས་གཅེར་བུར་བུད་པ་མ་ཟད་མ་ཡུམ་ཀློག་མཁན་དག་ཀྱང་ཧ་ལས་ཧང་སངས་སུ་བཅུག་ཡོད་པར་རྩོམ་པ་པོ་གང་ཉིད་ནས་སུན་འབྱིན་གནང་ཡོད་པར་ང་རང་སྒེར་ངོས་ནས་གོ་བ་དེ་ལྟར་ལེན་བཞིན་ཡོད་ལ་དེ་ལས་གཞན་པའི་དགོངས་པ་ཡོད་ན་དེ་ལྟར་ཡང་གོ་བ་ལེན་ཆོག་པར་བདག་གིས་འདོད་དོ།

			[གཞན་དྲི་གཞི་ལན་མ་བཏབ་པ་རྣམས་ལ་མ་གུས་པ་མིན་ཡང་དུས་དེབ་ཀྱི་པར་ངོས་ལ་བསྟུན་ཅི་ཐུབ་དང་དུས་ཚོད་སོགས་ཀྱི་དབང་གིས་ལན་མ་བཏབ་པ་ཡིན་པས་དེ་ལུགས་དགོངས་འཇག་མཛོད།]

			བོད་ཀྱི་རྩོམ་པ་པོའི་རང་མཚང་རང་སྦས་ཀྱི་རིང་ལུགས་ལ་ངོ་རྒོལ་བྱེད་དགོས།

			ང་ཚོས་བོད་ཀྱི་རྩོམ་རིག་འཕེལ་རྒྱས་ལ་བསམ་གཞིགས་གཏོང་དགོས་ན་ཐོག་མར་རྩོམ་པ་པོའི་སྡེ་ལ་བསམ་གཞིགས་གཏོང་དགོས། རྩོམ་པ་པོ་ནི་བོད་ཀྱི་རྩོམ་རིག་འཕེལ་རྒྱས་ཁྲོད་དུ་མེད་ན་མི་རུང་བའི་གྲུབ་ཆ་གལ་ཆེན་ཞིག་ཡིན། སྔོན་འདས་པའི་རྩོམ་རིག་གི་ལོ་རྒྱུས་ལས་བསླབ་བྱ་འཚོལ་དགོས་ཤིང་ད་ལྟའི་རྩོམ་རིག་འཕེལ་རྒྱས་ལ་ཁ་གཏད་ནས་སྐད་ཆ་བཤད་མཁན་ཞིག་ཡིན་ན་ད་ལྟའི་བོད་ཀྱི་རྩོམ་པ་པོའི་དགེ་སྐྱོན་གང་འགབ་ཀྱིས་མི་གླེང་མཐུ་མེད་ཆགས་ཡོད་པ་མ་ཟད་དེ་དག་གི་རང་མཚང་རང་སྦས་ཀྱི་རིང་ལུགས་ལ་མཐའ་གཅིག་ཏུ་ངོ་རྒོལ་བྱེད་པ་ང་ཚོའི་གཟུར་དུ་མེད་པའི་འོས་འགན་དུ་གྲུབ་ཡོད་པ་རེད། ང་ཚོས་འདི་ལྟར་ངོ་རྒོལ་བྱེད་པ་ནི་སྒེར་ངོས་ཀྱི་དོན་དག་ཙམ་མ་ཡིན་པར་བོད་ཀྱི་རྩོམ་པ་པོའི་སྡེ་སྔར་ལས་འཕེལ་རྒྱས་སུ་འགྲོ་བར་མཐུན་རྐྱེན་གནང་བ་དང་ཁོང་ཚོའི་བསམ་བློ་དང་ཀུན་སྤྱོད་སོགས་འཐུས་ཇེ་ཚང་དུ་ཕྱིན་ནས་ཤིན་ཏུ་དལ་བའི་འཕེལ་རྒྱས་ཀྱི་གོམ་ཁ་བསྒྱུར་ན་བསམ་པའི་ཀུན་སློང་འཛིན་གྱི་ཡོད། དེར་བརྟེན་དོན་དངོས་ཀྱི་མཚང་ལ་རྒོལ་བའི་བསམ་བློ་དེ་ནི་ང་ཚོའི་རྩོམ་རིག་འཕེལ་རྒྱས་ཀྱི་གཤེད་མ་གསོད་པའི་མཚོན་ཆ་ཡིན། ང་ཚོའི་བོད་ཀྱི་རྩོམ་པ་པོ་དང་ཀློག་པ་པོ་ཚང་མས་མཚོན་ཆ་དེ་ལག་ཏུ་འཛིན་དགོས་ཀྱི་རེད།

			ཡིན་ནའང་རང་མཚང་རང་སྦས་ཀྱི་རིང་ལུགས་འདི་ནི་རིམ་བཞིན་གཞི་རྒྱ་ཆེ་བ་དང་ཐ་ན་བོད་ཀྱི་རྩོམ་པ་པོའི་སྤྱི་སྲོལ་ལྟ་བུ་ཞིག་ཏུ་ཆགས་པའི་ཉེན་ཁ་བསྟུད་མར་འོངས་བཞིན་ཡོད་པས་བྱེད་སྟངས་འདིས་ངན་རེངས་ཐ་ཆད་དང་འཕེལ་རྒྱས་མེད་པའི་ལམ་བུ་ཞིག་བསྐྲུན་བཞིན་ཡོད་པ་ལགས་ན་ངན་རུལ་དུ་འགྲོ་བཞིན་པའི་རང་ལུགས་འདིར་ང་ཚོས་ངོ་རྒོལ་དང་དག་ཐེར་གཙང་རྐྱང་ཞིག་བྱེད་དགོས་པའི་སྐབས་སུ་བབས་ཡོད།

			རང་མཚང་རང་སྦས་ཀྱི་རིང་ལུགས་འདི་ལ་མངོན་ཚུལ་རིགས་སྣ་ཚོགས་ཤིག་ཡོད་པ་འདི་ལྟ་སྟེ།

			རང་གི་ཆང་གྲོགས་དང་ཤ་ཉེ། མཛའ་མོ་དང་ལས་གྲོགས། སློབ་གྲོགས་སོགས་མདོར་ན་གཅེས་ཤིང་ཕན་པའི་སྲོལ་གྱིས་འཚོ་བ་དག་ཡིན་པས་བརྩམས་ཆོས་ལ་རྣག་ཐོག་ཁབ་གཙགས་བྱེད་པའི་དཔྱད་བརྗོད་སྤེལ་མ་ནུས་པར་ཚིག་འཇམ་པོས་བསྟོད་བསྔགས་ཙམ་བྱས་ནས་མཛའ་བརྩེའི་ཐོན་ཐབས་ཙམ་བྱས་པ་ཡིན་པས་རང་གི་ནོར་འཁྲུལ་དང་ཞན་ཆ་ངོས་ཟིན་པ་ལྟ་ཅི་ཐ་ན་དེ་ལས་ལྡོག་སྟེ་རང་རློམ་གྱི་མགོ་བོ་ཀུན་ལས་སྦས་པའི་ངང་ཚུལ་ཐོན་བཞིན་ཡོད་པའི་གནོད་པ་ནི་རིགས་དང་པོ་རེད།

			མི་མེད་ཁེར་རྐྱང་གི་དུས་སུ་ལྐོག་ནས་སྐྱོན་བརྗོད་དང་མཚང་འདྲུ་ཙམ་བྱེད་པ་ལས་གདོང་ཐུག་གིས་སྐྱོན་བརྗོད་ཀྱི་སྐད་ཆ་ལབ་མི་ཕོད་པ་དང་ཐ་ན་མི་མང་ཚོགས་པའི་དབུས་དང་བགྲོ་གླེང་གི་ཚོགས་འདུ་ སོགས་སུ་མི་སྨྲ་བའི་བརྟུལ་ཞུགས་བཟུང་ནས་འདུག་ཅིང་དེ་དག་གྲོལ་རྗེས་རང་སྣང་གང་དྲན་གྱིས་གཏམ་གླེང་བྱེད་ཅིང་ཐུན་མོང་གི་འཕེལ་རྒྱས་ལ་བསམ་འདུན་མེད་པའི་མངོན་ལྐོག་ཅན་བཅས་ནི་རིགས་གཉིས་པ་རེད།

			རང་དང་འབྲེལ་བ་ཟབ་པའི་དོན་དག་ལས་མི་རིགས་སྤྱིའི་བདེ་སྡུག་ལ་དོ་སྣང་སྤུ་ཙམ་ཡང་མེད་པར་རང་སྣང་གང་དྲན་གྱིས་འཆལ་གཏམ་དང་སྒེར་ངོས་ཀྱི་ཕོ་མོའི་བརྩེ་དུང་སྟེ་ཐ་ན་འདོད་ཆགས་ཀྱི་གཏམ་ཁོ་ནས་སྣག་ཤོག་ཆུད་ཟོས་སུ་བཏང་ནས་དེབ་རྒན་རྔམ་ཁ་མཐུག་པ་རེ་པར་བསྐྲུན་བྱེད་ལ་ཐབས་མཁས་ཀྱིས་བྱ་དགའ་ལོན་ཐབས་ཙམ་དང་མིང་སྐམ་ཐོབ་ཐུབ་ཙམ་སོགས་ལ་འབད་དེ་རང་ཁོ་ནའི་ཆེད་དུ་ཤི་འཐམ་རོ་འཐམ་བྱེད་པ་བཅས་ནི་རིགས་གསུམ་པ་རེད།

			རྩོམ་རིག་གི་རྩ་དོན་དང་བརྩམས་ཆོས་ཀྱི་ཚད་གཞིའམ་རྩོམ་པ་པོ་དང་རྩོམ་གཤིས་དོ་མཉམ་ཡོང་མིན་སོགས་ཀྱི་འགན་འཁྲི་འཁུར་མི་འདོད་པར་རང་གི་སྣང་བར་གང་འགྲོ་དང་རང་ཉིད་ལ་ཉེས་སྐྱོན་མ་བྱུང་ན་ཐབས་མཁས་ཀྱིས་རང་སྐྱོན་སྦེད་ཅི་ཐུབ་དང་རང་མགོ་ཐོན་གང་ཐུབ་བྱེད་པའི་བསམ་པ་ནི་རིགས་བཞི་བ་རེད།

			བརྡ་སྤྲོད་པའི་ལུགས་སོགས་ཅི་ཡང་མི་མཁྱེན་པར་སྐད་ཆའི་སྒྱུ་རྩལ་འདོད་པ་དང་ཐ་ན་བྱེད་འབྲེལ་གྱི་ནུས་པ་ཙམ་ཡང་མི་ཤེས་པར་ཚིག་སྦྱོར་ཉག་ཉོག་མང་པོ་སྤེལ་ཏེ་ཕུལ་བྱུང་བརྩམས་ཆོས་སུ་སྒྲོ་བཏགས་ནས་གང་སར་འགྲེམས་པ་དང་ཀློག་པ་པོ་མང་ཆེ་ཤོས་ནས་གོ་བ་མ་ལོན་པར་བེད་སྤྱོད་མ་ཐུབ་ན་མ་འོངས་པར་གོ་བར་འགྱུར་རོ་ཞེས་ཟོག་བརྫུས་སྨྲ་བ་ནི་རིགས་ལྔ་བ་རེད།

			རང་གི་དངོས་མིང་གབ་ནས་སུ་ཡིན་འདི་ཡིན་གྱི་གཞི་འཛིན་ས་མེད་པར་བོད་ཀྱི་རིག་གཞུང་ལ་གཏོར་བཤིག་དང་རང་གི་སྐད་ཆར་རང་གིས་འགན་འཁུར་མི་ཐུབ་པའི་ཁར་ཕན་ལས་གནོད་ཚབས་ཆེ་བའི་བརྩམས་ཆོས་རྫུན་མ་སྤེལ་བ་ནི་རིགས་དྲུག་པ་རེད།

			སྤྱིར་ན་མི་རིགས་ཤིག་གི་རྩོམ་རིག་འཕེལ་རྒྱས་སུ་འགྲོ་དགོས་ན་ཚུར་ལེན་རིང་ལུགས་ཀྱི་ཐབས་ཤེས་མཁོ་བ་ནི་སྨྲོས་མེད་ལགས་ཀྱང་ཚུར་ལེན་དང་ལད་ཟློས་ཞེས་མིང་སྙན་པོ་ཞིག་འོག་ན་མི་རིགས་གཞན་དང་རྒྱབ་ཁབ་གཞན་གྱི་རྩོམ་རིག་བརྩམས་ཆོས་ཇི་བཞིན་བསྒྱུར་ནས་བདག་ཏུ་འཛིན་པ་དང་ཡང་ན་རྒྱལ་ཁབ་གཞན་གྱི་ཐུན་མིན་གྱི་རྩོམ་རིག་གི་ལྟ་བ་དང་ཐབས་ལམ་ཇི་བཞིན་བརྐུས་ནས་བོད་ཀྱི་རིག་གཞུང་གི་སྟེང་དཔེ་འགབས་བྱེད་པ་སོགས་མདོར་ན་ལེགས་ཆ་དང་གད་ སྙིགས་ལྷན་དུ་ནང་འདྲེན་བྱེད་པ་ནི་རིགས་བདུན་པ་རེད།

			རང་གི་གོམས་གཤིས་གྱོང་བོ་དང་འདོར་དཀའ་བའི་ཐ་ཤལ་གྱི་ཀུན་སྤྱོད་སོགས་རྩོམ་རིག་གི་ཚོར་བ་དང་སྙན་ངག་ཐོན་མིན་གྱི་ཆ་རྐྱེན་ལ་བརྩིས་ནས་མིའི་རིགས་ཀྱི་སེམས་པ་དང་ཀུན་སྤྱོད་བཟང་བོར་དགག་པ་གཏོང་ཁུལ་གྱིས་རང་ཁོ་ནའི་འདོད་དོན་སྒྲུབ་པའི་སྒེར་ འཛིན་གྱི་འདུ་ཤེས་ནི་རིགས་བརྒྱད་པ་རེད།

			སྔ་རབས་བོད་ཀྱི་རྩོམ་རིག་གི་གཞུང་ལུགས་སོགས་ཅི་ཡང་མ་བསླབས་པར་དེ་དག་ནི་བོད་ཀྱི་རྩོམ་རིག་གི་བཀག་རྒྱར་བགྲངས་ནས་དེས་རྩོམ་པ་པོའི་སེམས་ཁམས་སོགས་ཇི་བཞིན་མཚོན་མི་ཐུབ་ལ་རྩོམ་རིག་གསར་བའི་རིང་ལུགས་དང་དེ་གཉིས་ཚ་གྲང་ལྟར་འགལ་བར་འདོད་དེ་བྲིས་མ་ཐག་ནས་གཞན་གྱིས་གོ་བ་མི་ལོན་ལ་ཞག་གསུམ་འགོར་ཚེ་རང་གིས་ཀྱང་གོ་བ་མི་ལོན་པའི་བརྩམས་ཆོས་ཕུང་གསུམ་པ་རེ་སྤེལ་ནས་རང་མགོ་གཡོགས་པ་ནི་རིགས་དགུ་བ་རེད།

			ཆང་དང་ནག་མོ་ཁོ་ན་ནི་སྙན་ངག་དང་ཚོར་བའི་ཐོན་ཁུངས་སུ་བརྩིས་ནས་རྒྱ་ལམ་བཞི་མདོ་དང་སྨད་འཚོང་མའི་སྒོ་འགྲམ་དག་ན་ནམ་རྒྱུན་སྐྱུགས་རོ་དང་ལྷན་དུ་སྡོད་ཅིང་དོར་མའི་ཁ་ཐིག་ལ་བདག་དོམ་མི་ཐུབ་པའི་རྩོམ་པ་པོ་དང་རྩོམ་པོའི་འགན་འཁྲི་མེད་པ་དག་ནི་རིགས་བཅུ་བ་རེད།

			དེ་མིན་ད་དུང་དཔེ་མཚོན་དུ་འགོད་རྒྱུ་བགྲང་གིས་མི་ལངས་པ་ཞིག་ཡོད་ནའང་ཉེ་སྔོན་སྤྱི་ཚོགས་སྟེང་དུས་དང་རྣམ་པ་ཀུན་དུ་རྒྱུགས་ཆེ་བའི་རིགས་གཙོ་གྲས་ནི་ཕལ་ཆེར་འདི་དག་རེད་ལ་ཤེས་ལྡན་པ་དག་གིས་སེམས་ཁུར་དང་ཕལ་བའི་མང་ཚོགས་ཀྱི་གད་མོ་ཤོར་སའང་ཕལ་ཆེར་འདི་དག་རེད། གོང་གསལ་འདི་དག་ནི་ཚང་མ་ནི་བོད་ཀྱི་རྩོམ་པ་པོའི་རང་མཚང་རང་སྦས་ཀྱི་རིང་ལུགས་མངོན་ཚུལ་རེད།

			བོད་ཀྱི་རྩོམ་རིག་འཕེལ་རྒྱས་ཁྲོད་ན་རང་མཚང་རང་སྦས་ཀྱི་རིང་ལུགས་ནི་དུད་ནག་ལྟ་བུའི་གནོད་པ་ཧ་ཅང་ཚབས་ཆེན་ཞིག་རེད། དེ་ཡོད་པའི་དབང་གིས་རྩོམ་རིག་འཕེལ་རྒྱས་ཀྱི་ལམ་བུར་བཀག་རྡོ་མང་བོ་ཐོན་པ་དང་རྩོམ་རིག་གི་གཞུང་སོགས་ལ་སྦྱངས་པའི་འདུན་པ་མེད་པར་སྒྱིད་ལུག་ཏུ་གྱུར་ནས་རྩ་བ་བོར་བ། རྩོམ་པ་པོའི་དཔུང་སྡེའི་ཁྲོད་དུ་འགོས་སླ་བའི་ནད་རིགས་འདི་ཐོན་ནས་རུལ་སུངས་སུ་གྱུར་ཏེ་དམིགས་འདུན་མཐའ་འཁྱོལ་བྱེད་དཀའ་བ་སོགས་སྣང་ཚུལ་འདི་དག་ནི་ངེས་པར་དུ་འདོར་ཅི་ཐུབ་གནང་དགོས་པའི་འགོས་ནད་ཚབས་ཆེན་ཞིག་རེད།

			རང་མཚང་རང་སྦས་ཀྱི་རིང་ལུགས་འདི་ཐོག་མར་ཐ་ཤལ་གྱི་སྤྱོད་པས་འཚོ་ཞིང་མིག་རྒྱང་ཐུང་བ། སློབ་སྦྱོང་མེད་པ། བསམ་བློའི་གོ་རྟོགས་དམའ་བའི་མི་རེ་གཉིས་ལས་བྱུང་བ་ཞིག་རེད། རིམ་བཞིན་སྒྱིད་ལུག་ཏུ་གྱུར་བའི་མི་རབས་ཀྱི་བསམ་བློའི་ཁ་ཕྱོགས་དང་ཆ་འགྲིག་པོ་བྱུང་བར་བརྟེན་རྩོམ་རིག་གི་ཐུན་མོང་ཚོགས་པ་དང་རྩ་འཛུགས་བཅས་ཀྱི་སྟེང་མོས་མཐུན་བྱུང་ནས་གསར་དུ་དར་བ་ཞིག་རེད། རང་ལུགས་འདི་ནི་དོན་དངོས་ལ་རྒྱབ་འགལ་བྱེད་ཅིང་རང་གི་སྣང་བར་གང་འགྲོ་བྱེད་པ། མི་སྒེར་གྱི་བསམ་སྤྱོད་དང་རང་མཚང་གང་ནུས་ཀྱིས་སྦེད་ཅི་ཐུབ་དང་གལ་ཏེ་སྟབས་བདེ་བོ་མ་བྱུང་ན་ཁ་གཞན་ལ་གཡར་ནས་མིག་ཡོད་མེད་ཚང་མ་སྦྲེལ་ཏེ་གཡང་ལ་འདྲེན་གང་ཐུབ་བྱེད་པའི་ཐབས་ཧ་ཅང་སྐྱོ་བོ་ཞིག་རེད།

			རང་མཚང་རང་སྦས་ཀྱི་རིང་ལུགས་འདི་ནི་བོད་ཀྱི་རྩོམ་རིག་འཕེལ་རྒྱས་ཀྱི་དགོངས་པ་དང་རྦད་དེ་ལྡོག་ཕྱོགས་སུ་གྱུར་བའི་ལྟ་ཚུལ་ཞིག་རེད། དེ་ནི་གནོད་པ་ཡོད་པའི་ལྟ་ཚུལ་ཞིག་ཡིན་སྟབས་རྩོམ་རིག་འཕེལ་རྒྱས་ཀྱི་དགེ་མཚན་ལ་དོན་དངོས་སྟེང་གོད་ཆག་ཡ་ང་བ་ཞིག་བསྐྲུན་ཞོར་མར་འགྲིབ་པའི་ཆ་རྐྱེན་ལ་རོགས་རམ་གང་ལེགས་བྱེད་པའི་ནུས་པ་ཐོན་བཞིན་ཡོད་པ་རེད། དེས་ན་ང་ཚོས་རང་མཚང་རང་སྦས་ཀྱི་རིང་ལུགས་འདི་བོད་ཀྱི་རྩོམ་རིག་གར་སྟེགས་སྟེང་དུ་འཛུམ་བག་དང་བཅས་སྡོད་དུ་བཅུག་ན་ཕ་གསོད་པའི་ལག་དམར་ཁྱིམ་དུ་བསུས་པ་འདྲ་འདུག

			ང་ཚོས་བོད་ཀྱི་ཐུན་མོང་མ་ཡིན་པའི་རྩོམ་རིག་གི་དགེ་མཚན་དང་དེའི་དགོངས་དོན་ལ་བརྟེན་ནས་དགེ་མཚན་དང་བསམ་བློ་བོར་བའི་རིང་ལུགས་རྫུན་མ་རྣམས་བསལ་བར་འོས་ལ་ཁ་ཞེ་གཉིས་མེད་དང་བདེན་དོན་མཐའ་འཁྱོལ་སྒོས་བོད་ཀྱི་རྩོམ་པ་པོ་དང་ཀློག་པ་པོ་མཉམ་འབྲེལ་སྒོས་མི་འགའ་ཤས་ཀྱིས་ཁྱེར་ཡོང་བའི་བསམ་བློའི་ནད་ཡམས་ལ་སྔོན་འགོག་དང་ཕྱོགས་ལྷུང་གི་རང་ལུགས་ལ་ངོ་རྒོལ་བྱས་ཏེ་བསམ་བློའི་འོས་ལངས་དང་རྩོམ་རིག་གསར་བརྗེ་ཡི་ལས་འགུལ་ཐེངས་གཅིག་སྤེལ་བ་ནི་དུས་སུ་བབ་པའི་འོས་འགན་ཞིག་རེད་བསམ་བཞིན་ཡོད།

			2008-01-16ཉིན་ཕ་ཡུལ་ནས།

			དཔལ་དོན་གྲུབ་རྒྱལ་རྩོམ་རིག་གསར་བའི་ཤིང་རྟའི་སྲོལ་འབྱེད་ཡིན་མིན་གྱི་ཆ་དང་འབྲེལ་བའི་རྩོམ་རིག་གསར་བའི་དཔྱད་པ་ཉུང་བསྡུས་མིག་གི་ཐུར་མ།

			སྤྱིར་རྩོམ་རིག་གསར་བའི་གོ་དོན་འཇོག་ཚུལ་སྣ་ཚོགས་ཤིག་སྣང་ནའང་ཐུན་མོང་གིས་འདོད་ཅིང་དམིགས་བསལ་གྱིས་དཔྱད་ཞིབ་གནང་ཡུལ་གྱི་རྩོམ་རིག་གསར་བའི་མཚན་གཞི་ནི་རང་མོས་སྙན་ངག་གི་རྩོམ་སྟངས་འདི་ཡིན་ལ་སྲོལ་རྒྱུན་སྙན་ངག་དང་རང་མོས་སྙན་ངག་གི་རྩོམ་པ་པོ་སོ་སོས་རང་རང་གི་འདོད་ལུགས་བཟུང་ནས་ཕན་ཚུན་གྱི་ལྟ་ཚུལ་ལ་དགག་བཞག་སོགས་འདོད་མི་འདོད་ཀྱི་རིགས་པའི་སྦྱོར་བ་མང་བོ་བགྱིས་སྟབས་སྙན་ངག་གསར་རྙིང་གི་འགལ་བ་དང་སྙན་ངག་གསར་རྙིང་གི་ཐ་སྙད་སོགས་འབྱུང་སའི་གཞི་གཙོ་བོ་ཡང་འདི་ཡིན་པ་མ་ཟད་མཚམས་འདི་དུས་ནས་བཟུང་བོད་ཀྱི་སྙན་ངག་གསར་བའི་རྩ་བ་ཚུགས་ཤིང་རྩེ་མོ་རྒྱས་པའི་དུས་རབས་དེ་དབུ་བརྙེས་སོང་བ་རེད། དེར་བརྟེན་སྲོལ་རྒྱུན་དང་རང་མོས་ཀྱི་རྩོམ་སྟངས་འདི་གཉིས་ལ་བརྟེན་ནས་རྩོམ་པ་པོ་སོ་སོས་རང་རང་སེམས་ཀྱི་དགའ་སྐྱོ་ཆགས་སྡང་སོགས་མ་བཅོས་དབྱངས་སུ་གྱེར་བའི་བརྩམས་ཆོས་འབོར་ཆེན་ཞིག་ཐོན་མྱོང་ཡོད་ལ་ཆབས་ཅིག་རྩོམ་རིག་དཔྱད་བརྗོད་པའི་དཔྱད་འབྲས་ཀྱང་མི་ཉུང་བ་ཞིག་ཐོན་ཡོད་པའི་དོན་སྤྱི་ཡིད་ལ་བཞག་ནས་དེའི་ཐད་ཀྱི་བསམ་ཚུལ་ཁ་ཤས་ཤར་མར་ཡི་གེའི་གཟུགས་སུ་འགོད་པ་འདི་ལྟ་སྟེ། སྤྱིར་བཏང་ཤིང་རྟའི་སྲོལ་འབྱེད་ཞེས་པའི་ཐ་སྙད་འདི་ནང་བའི་ཆོས་གཞུང་གི་ཐ་སྙད་ཅིག་ཡིན་ཞིང་ཀུན་མཁྱེན་ཡིག་ཆའི་རང་ལུགས་ལྟར་ན་མིའི་ཤ་ཚུགས་ཅན་གྱི་འགྲེལ་བཤད་གཞན་ལ་མ་བརྟེན་པར་རྒྱལ་བའི་དགོངས་བ་བདེ་ལེགས་དུ་འགྲེལ་བའི་བྱང་འཕགས་ཀྱི་རྣམ་ཅན་ཞིག་ལ་འདོད་ཅིང་ཡིག་ཆ་སོ་སོའི་དགོངས་འགྲེལ་མི་གཅིག་ཀྱང་འདིར་སྐབས་བབ་མིན་པས་དེའི་སྐོར་ཞིབ་པར་མི་གླེང་ལ་གོང་དུ་བཀོད་པའི་ཤིང་རྟའི་སྲོལ་འབྱེད་ཀྱི་མཚན་ཉིད་དེས་རྩོམ་རིག་གི་ཤིང་རྟའི་སྲོལ་འབྱེད་ཀྱི་ཚད་ལ་གཞལ་ན་སྐྱོན་སྣ་ཚོགས་འབྱུང་ཞིང་ཤིག་གསོད་སར་སྟ་རེ་འཕྱར་བའི་གནད་དོན་དེ་ཉིད་ནི་ཅིས་ཀྱང་ཤེས་འོས་པ་ཞིག་རེད། དེས་ན་ང་ཚོས་སྤྱིར་ཆོས་གཞུང་གི་ཐ་སྙད་ལ་ཆོས་གཞུང་གི་གོ་དོན་ལྟར་འགྲེལ་བཤད་བརྒྱབ་ན་འོས་ཤིང་མཚམས་པ་ཞིག་ཏུ་སྣང་མོད་ཆོས་གཞུང་གི་ཐ་སྙད་རྩོམ་རིག་གི་ཁྱབ་ཁོངས་སུ་ནང་འདྲེན་བྱེད་དུས་རྩོམ་རིག་གི་གོ་དོན་ཐད་ནས་འགྲེལ་བཤད་བསྐྱོན་ན་སྟབས་བདེ་ཞིང་ཆོས་ཉིད་དང་འཚམས་པ་ཞིག་རེད་ལ་དེ་ནི་ཆོས་གཞུང་གི་ཐ་སྙད་དེ་རྩོམ་རིག་གི་ཁྱབ་ཁོངས་སུ་ནང་འདྲེན་བྱས་པའི་བླ་མེད་ཀྱི་རྟགས་མཚན་ཞིག་ཡིན་པ་ལས་ཧ་ཅང་མི་མཚམས་པའི་བཅོས་བསྒྱུར་ཞིག་གཏན་ནས་མ་ཡིན་པ་ནི་ཐ་ཚིག་བསྒྲགས་ནས་བཤད་འོས་པ་ཞིག་རེད། དེས་ན་རྩོམ་རིག་གི་ཤིང་རྟའི་སྲོལ་འབྱེད་ནི་སྲོལ་འབྱེད་པ་པོས་སྔར་མེད་ཀྱི་རྣམ་གཞག་ཅིག་གསར་གཏོད་ཡོད་མིན་ལ་མ་ལྟོས་པར་གང་གིས་སྲོལ་བཏོད་པའི་རྩོམ་རིག་གསར་བའི་བརྩམས་ཆོས་དེ་ཉིད་ཤིང་རྟ་འཁོར་ལོ་ཇི་བཞིན་ཆེས་ཐོག་མར་ལམ་དུ་སྣེ་འཁྲིད་མཁན་ལྟར་བསྐྱོད་པའི་ཚེ་དེའི་རྗེས་སུ་ཤིང་རྟ་མང་བོ་ཞུགས་ནས་ཁོད་ཡངས་ཤིང་བགྲོད་བདེ་བའི་གཞུང་ལམ་ཞིག་ཐོན་པའི་ངང་ཚུལ་ལྟ་བུ་ཞིག་ལ་ངོས་འཛིན་པར་འདོད་དོ།དེ་ལྟར་བཤད་འོས་པའི་གནད་དེ་ཉིད་སྔོན་དུ་གླེང་ནས་ལོ་རབས་བརྒྱད་ཅུ་བའི་སྐབས་ཀྱི་རྩོམ་པ་པོ་དོན་གྲུབ་རྒྱལ་ནི་རྩོམ་རིག་གསར་བའི་ཤིང་རྟའི་སྲོལ་འབྱེད་ཡིན་མིན་གྱི་ཐད་ལ་མཁས་བླུན་བར་མའི་སྐྱེ་བོ་ཐམས་ཅད་ལ་གཅིག་མཐུན་གྱི་ལྟ་ཚུལ་ཞིག་མེད་པའི་ཁར་དེའི་ཆར་རྩོད་གླེང་ཕྲན་བུ་ཙམ་བྱས་མྱོང་ཡོད་པའི་བཟོ་ལྟའང་སྟོན་བཞིན་ཡོད། ཉེ་ཆར་གྱི་མདོ་སྨད་ཀྱི་མཁས་པ་དོར་ཞིས་ཞག་གཅིག་སྐྱེས་བའི་མེ་ཏོག་གསེར་བུམ་གྱི་ཁ་རྒྱན་ཞེས་བསྔགས་ཡུལ་དུ་གྱུར་བའི་དམ་པ་ཁོང་ཉིད་ནི་སྤྱིར་ན་རྩོམ་རིག་གསར་བའི་ཤིང་རྟའི་སྲོལ་འབྱེད་དུ་མི་རུང་བ་མེད་སྙམ་སྟེ་ལང་ཚོའི་རྦབ་ཆུ་གསར་དུ་རྩོམ་འབྲི་གནང་བ་ནས་བཟུང་རྩོམ་སྟངས་དེའི་རྗེས་སུ་འཇུག་པའི་རྩོམ་པ་པོ་དང་དེ་དག་གི་བརྩམས་ཆོས་ཆར་རྗེས་ཀྱི་ཤ་མོ་ཇི་བཞིན་བྱུང་མྱོང་ཡོད་པ་ནི་དཔྱོད་པའི་བློ་མིག་དང་ལྡན་པ་ཞིག་ལ་འབྲུ་ནག་མཛུབ་བཙུགས་ཀྱིས་ཞུ་མི་དགོས་ཤིང་དེའི་ཡར་སྔོན་ལ་འ་བ་ཉི་སོགས་ཏུན་ཧོང་ཡིག་རྙིང་གི་མགུར་དང་ལྔ་བ་ཆེན་མོའི་ལོ་རྒྱུས་དེབ་གཏེར་ན་མངོན་པའི་དགའ་བདེ་དཔལ་སོགས་ཚིག་གི་གཅོད་མཚམས་ཀྱི་ཆ་ནས་རང་མོས་སྙན་ངག་དང་ཆ་འདྲ་བ་ཁ་ཤས་ཡོད་ལ་རྗེ་བཙུན་ཙོང་ཁ་བ་ཆེན་མོའི་སྙན་ངག་དང་རྡོ་སྦིས་དགེ་བཤེས་ཤེས་རབ་བམ་སྤྲུལ་སྐུ་གསུང་རབ་སོགས་ཀྱི་མགུར་ནའང་ཚིག་རྐང་རིང་ཐུང་དོ་མི་མཉམ་པ་ཅི་རིགས་ཤིག་སྣང་བ་དེ་དག་ནི་ལམ་སྲོལ་ཤིན་ཏུ་རྒྱ་ཆེ་བའི་རྩོམ་སྟངས་ཤིག་མ་ཡིན་པར་བག་ལ་ཞ་བའི་ཚུལ་དུ་ཡོད་པ་ནི་ཀུན་ལ་གསལ་ཆ་ཆེ་ཡང་ཁ་ཅིག་གིས་བསམ་བཙུགས་ནས་རིགས་པ་མགོ་མཚུངས་ཤིག་གིས་དགག་པའི་རྣམ་འགྱུར་ངོམས་པའི་ཚུལ་སྟོན་ཡང་ལུང་རིགས་ཡང་དག་གི་གནས་ལུགས་ནམ་མཁའི་མེ་ཏོག་གི་སྤུན་ཟླར་རྟོགས་པས་ཁྱི་རྒྱགས་ཟུག་པའི་ཁ་ནང་དུ་སླར་ཡང་རྡོ་ལོག་གིས་མི་རྒྱག་ལ་རྣམ་དཔྱོད་ཀྱི་རྩལ་འབར་ཞིང་བོད་ཀྱི་ན་གཞོན་རང་ག་བས་ཚབ་མཚོན་བྱེད་མི་ཐུབ་པའི་ལོ་གཞོན་མཁས་པ་དོན་གྲུབ་རྒྱལ་མཆོག་ནས་ལང་ཚོའི་རྦབ་ཆུ་གསར་གཏོད་གནང་བ་ནས་བཟུང་ཚིག་འགྲོས་དེ་དག་དང་ཆ་འདྲ་བའི་ རང་མོས་སྙན་ངག་གི་བརྩམས་ཆོས་རྒྱ་ཆེར་འབྲི་བའི་ལམ་སྲོལ་བྱུང་མྱོང་ཡོད་ནའང་གོང་གསལ་མགུར་མ་དང་སྲོལ་རྒྱུན་གྱི་སྙན་ངག་དེ་དག་དང་གཏན་ནས་འདྲ་བོ་མེད་ལ་གལ་ཏེ་ཚིག་གི་གཅོད་མཚམས་ཙམ་གྱིས་སྲོལ་རྒྱུན་དང་རང་མོས་ཀྱི་དབྱེ་བ་འབྱེད་ན་མི་ལའི་མགུར་འབུམ་སོགས་ཤོ་ལོ་ཀའི་ཚིག་གི་རྐང་བར་མང་ཉུང་ཡོད་པའི་རིགས་ཀྱང་རང་མོས་སྙན་ངག་དུ་ཁས་མི་ལེན་རང་ལེན་དུ་འགྱུར་བས་ཞིབ་དཔྱད་གནང་བར་རིགས་སོ།

			དྲི་གུམ་བཙན་པོའི་དྲི་ཡིག་ལས་འཕྲོས་པའི་ལོ་རྒྱུས་ཀྱི་གནད་དོན་འགའི་སྣོན་དཔྱད།

			བོད་བཙན་པོའི་རྒྱལ་རབས་ལོ་རྒྱུས་ཁྲོད་དུ་གཟབ་ནན་གྱིས་བལྟས་ན་རྒྱལ་འབངས་འཁྲུགས་པའི་དོན་རྐྱེན་གྱི་རིམ་པ་དང་པོ་དེ་ནི་རྒྱལ་བོ་དྲི་གུམ་བཙན་པོ་དང་ལོ་ངམ་རྟ་རྫི་གཉིས་ཀྱིས་འཁྲུག་རྩོད་བྱས་པའི་གནས་ཚུལ་དེ་ཡིན་ལ་ལོ་རྒྱུས་ཀྱི་དུས་རིམ་མི་འདྲ་བའི་ཁྲོད་དུ་དོན་རྐྱེན་དེ་ཉིད་རིམ་བཞིན་གཏམ་རྒྱུད་ཀྱི་རྣམ་པར་གྱུར་ནས་བཤད་སྟངས་འདྲ་མིན་སྣ་ཚོགས་ཤིག་བྱུང་ཡོད། འདིར་བཤད་སྟངས་དེ་དག་གི་ཁྲོད་དུ་དྲི་གུམ་བཙན་པོའི་མཚན་གྱི་འདོགས་སྟངས་ལ་བཤད་ཚུལ་རེ་གཉིས་ཙམ་བྱུང་ཡོད་པའི་དོན་སྤྱི་ཡིད་ལ་བཞག་ནས་དེའི་ཐད་ལ་དབྱེ་ཞིབ་བྱས་པའི་རང་གི་བསམ་ཚུལ་ཡི་གེར་འགོད་པ་ལ།

			དང་བོ་དྲི་གུམ་བཙན་པོའི་མཚན་གྱི་འདོགས་སྟངས་དེ་ནི་གནའ་རབས་ཀྱི་གཏམ་རྒྱུད་ཅིག་དང་འབྲེལ་ནས་ཏུན་ཧོང་ཡིག་ཆའི་ཁྲོད་ཀྱི་བཙན་པོ་རིམ་བྱུང་གི་ལོ་རྒྱུས་ཁྲོད་དུ་འཁོད་ཡོད། དེ་ཉིད་ཀུན་ལ་གསལ་ཆ་ཆེ་ཡང་དེའི་སྐོར་གྱི་གནས་ཚུལ་ཞིབ་པ་ཡི་གེར་འགོད་མཁན་ཧ་ཅང་ཉུང་བར་གཞིགས་ན་དེ་ནི་གནའ་བོའི་གཏམ་རྒྱུད་ཁོ་ནར་སོང་སྟབས་འགྲེལ་བཤད་བསྐྱོན་དཀའ་བ་ཞིག་ཏུ་ཆགས་པ་ནི་དོན་དངོས་རེད་ལ་ཕྱིས་ཀྱི་སྐད་གྲགས་ཆེ་བའི་ལོ་རྒྱུས་བརྩམས་ཆོས་ཆོས་འབྱུང་མཁས་པའི་དགའ་སྟོན་དང་ལྡེའུ་ཆོས་འབྱུང་སོགས་ཀྱིས་མཚོན་པའི་སངས་རྒྱས་ཆོས་ལུགས་ཀྱི་ལོ་རྒྱུས་སྨྲ་བ་རྣམས་ཀྱིས་དྲི་གུམ་བཙན་པོའི་མཚན་གྱི་འདོགས་སྟངས་ཐད་ཏུན་ཧོང་ཡིག་རྙིང་ལས་བྱུང་བའི་གནའ་བོའི་གཏམ་རྒྱུད་འདི་གཞི་འཛིན་ས་བྱས་ཡོད་ནའང་དེའི་སྐོར་གྱི་བྱུང་བ་དག་ཡིག་རྙིང་གི་ས་བོན་སོར་འཇོག་བྱས་པ་ཙམ་ལས་འོས་མཚམས་ཀྱི་གསལ་བཤད་གང་ཡང་བྱས་མེད་སྟབས་ལོ་རྒྱུས་ཀྱི་དུས་རིམ་མི་འདྲ་བའི་སྔོན་རབས་ཀྱི་གཏམ་རྒྱུད་ཅིག་ལས་སྐབས་དེའི་དོན་དངོས་ཀྱི་བྱུང་རིམ་འཚོལ་རྒྱུ་ནི་ཧ་ཅང་དཀའ་ཁག་ཆེ་བ་ཞིག་རེད། ཡིན་ནའང་དྲི་གུམ་བཙན་པོའི་མཚན་ཟུར་གྱི་དྲི་ཡིག་དེ་ཉིད་ཏུན་ཧོང་ཡིག་རྙིང་དང་ཀོང་བོ་དེ་མོ་ས་ཁུལ་གྱི་བྲག་བརྐོས་ཡི་གེ་སོགས་ལས་གཅིག་གྱུར་གྱི་ད་དྲི་ཐོན་པའི་སྣང་ཚུལ་ལ་དཔྱད་ན་ཕལ་ཆེར་དྲི་ཡིག་དེ་ནི་གནའ་བོའི་ཆོས་ལུགས་ཀྱི་འདུ་ཤེས་སམ་ཡུལ་ལུགས་ཁྱད་པར་བ་ཞིག་དང་འབྲེལ་ནས་ཐོན་པར་ཚོད་དཔག་ཙམ་བྱས་ཆོག་པ་ཞིག་སྟེ་དྲི་གུམ་བཙན་པོའི་སྐབས་སུ་སྐུ་བླ་གཉན་པོ་གསོལ་བའི་ལུགས་སྲོལ་དེ་ནི་དར་ཁྱབ་ཆེ་བ་ཞིག་ཡིན་པ་ཀོང་བོ་དེ་མོའི་བྲག་བརྐོས་ཡི་གེ་དེ་ལས་གསལ་བོར་ཤེས་ཐུབ་པ་ཞིག་རེད། དེར་བརྟེན་བླའི་རིག་གནས་ཀྱི་སྣང་ཚུལ་དེས་ཏུན་ཧོང་ཡིག་རྙིང་ལས་བྱུང་བའི་དྲི་གུམ་བཙན་པོའི་མཚན་འདོགས་ཀྱི་གཏམ་རྒྱུད་དེར་ཕར་གཞལ་ན་འདི་ལྟར་གོ་ཐུབ་སྟེ། དེའི་ཁྲོད་དུ་བྱུང་བའི་སྐྱི་བྲག་མར་བ་དང་དམ་ལེ་དབལ་མཚོའམ་དང་མ་འབྲི་སྤང་གསུམ་ནི་དྲི་གུམ་བཙན་པོའི་སྐུ་བླའི་གནས་ཡུལ་གསུམ་ཡིན་ལ་དེ་ཉིད་ཀྱི་ཆག་འཇིག་ནི་དྲི་གུམ་བཙན་པོའི་ཚེ་སྲོག་ཡུན་རིང་དུ་འཚོ་ཐུབ་མིན་གྱི་གནད་དོན་དེ་ཡིན་ཞིང་བྲག་མཚོ་སྤང་གསུམ་ལ་དྲི་གུམ་གྱི་སྐུ་བླ་གནས་ཡོད་པའི་གནས་ཚུལ་དེ་ཉིད་ཆོས་འབྱུང་མཁས་པའི་དགའ་སྟོན་ལས་བླ་བྲག་བླ་མཚོ་བླ་སྤང[1] ཞེས་གོང་གསལ་སྐྱི་བྲག་མར་བ་སོགས་ཀྱི་སྔོན་ལ་བླ་ཡིག་འཁོད་ཡོད་པའི་སྣང་ཚུལ་དེས་ཀྱང་གསལ་བྱེད་ཐུབ་པ་ཡིན། གཏམ་རྒྱུད་དེའི་ཁྲོད་དུ་ཡོད་པའི་མ་མ་གྲོ་ཞ་མ་སྐྱི་བརླིང་མ་ནི་རྒྱལ་བོའི་སྐུ་རིམ་གྱི་ཆོ་ག་སྒྲུབ་དུས་སུ་སྐབས་དེའི་ཆོས་ལུགས་ཀྱི་སྣང་ཚུལ་དང་ཆབ་སྲིད་ཀྱི་འཁོར་ཕྱོགས་ལ་དབྱེ་ཞིབ་དང་སྔོན་དཔག་བྱེད་ཐུབ་པའི་དམིགས་བསལ་གྱི་མི་སྣ་ཉམས་མྱོང་ཅན་ཞིག་ཡིན་ལ་དྲི་གུམ་བཙན་པོ་སྐྱེས་མ་ཐག་མཚན་ཅི་གསོལ་ནི་མ་མ་གྲོ་ཞ་མར་འབྲེལ་བ་ཡོད་པ་ཞིག་ཡིན་སྟབས་འཁོར་གཡོག་རྣམས་ཀྱིས་ཁོ་མོར་ཞུས་ཡོད་ཀྱང་སྐུ་ཉིད་དགུང་ལོ་ཧ་ཅང་བགྲེས་སྟབས་དབང་བོ་མ་གསལ་བར་བརྡ་དོན་ལོག་པར་གོ་ནས་མཚན་འདོགས་དེ་འདྲ་ཞིག་གནང་བ་རེད། ཡིན་ནའང་མཚན་གྱི་འདོགས་སྟངས་འདི་ནི་ཁུངས་མེད་བྱུང་རྒྱལ་དུ་བཏགས་པ་ཞིག་མ་ཡིན་པར་སྐབས་དེའི་བརྡ་དོན་ལོག་ཐོས་དང་སྤྱི་ཚོགས་ཀྱི་འགལ་བའི་སྔོན་དཔག་གཞིར་བཞག་ནས་བཏགས་པ་ཞིག་རེད། རྒྱུ་མཚན་ནི་བླ་བྲག་སྐྱི་བྲག་མར་བ་རྙིལ་ནས་བཀུམ་ན་སྲི་སྟེ་འདྲེ་སྲིན་གྱིས་བཀུམ་པས་སྲི་གུམ་དང་བླ་མཚོ་དམ་ལེ་དབལ་མཚོ་སྐམ་ནས་བཀུམ་ན་ཆུས་བཀུམ་པས་ཆུ་གུམ་དང་། བླ་སྤང་དང་མ་འབྲི་སྤང་མེས་ཚིག་ནས་བཀུམ་ན་དྲི་གུམ་སྟེ་འཆི་རྐྱེན་གསུམ་བསྟན་ཡང་མཐའ་མར་སྐབས་དེའི་ལོ་ངམ་དང་འཁྲུགས་པའི་དོན་རྐྱེན་དང་དེ་འབྲེལ་གྱི་ལྷོ་བྲག་ལོ་ངམ་ཕྱོགས་སུ་དྲི་རྒོད་སྤྱད་ནས་གཞན་སྡེ་འདུལ་བའི་ཐབས་ལམ་གྱི་སྔོན་དཔག་ཙམ་ལ་དཔྱད་ནས་དྲི་གུམ་ཞེས་བཏགས་པ་ཞིག་རེད་ལ་དྲི་གུམ་དང་ལོ་ངམ་འཐབ་དུས་སུའང་ལོ་ངམ་གྱིས་དྲི་རྒོད་སྤྱད་མྱོང་ཡོད་པ་ནི་ལྡེ་མིག་ལས་དུག་ཤིང་རུ་དགུའི་དུད་པ་ཡིས་བར་སྣང་མུན་པས་འཐིབས་པར་ཤོག[2] ཅེས་དུག་དྲིའི་བར་སྣང་ཁེངས་ཤིང་མངོན་མཐོང་གི་སྣང་ཚུལ་འགོག་པའི་ཐབས་སྤྱད་མྱོང་བ་དང་ཁྲོ་བོ་དབང་ཆེན་གྱི་རྣམ་བཤད་ནའང་ལོ་ངམ་གྱིས་དགུང་ལོ་སུམ་ཅུ་རྩ་དྲུག་གི་སྟེང་དུ་དྲི་རུ་བཀུམ་སྟེ་བང་སོ་ཡར་ལུང་སྣང་རོ་ཚལ་དུ་བཏབ[3] ཅེས་འབྱུང་བའང་དྲི་གུམ་བཙན་པོ་དྲིས་བཀུམ་པའི་ཐད་ཀྱི་སྒྲུབ་བྱེད་ཧ་ཅང་བཙན་པོ་ཞིག་རེད་ལ་མིའི་ཚེ་སྲོག་དྲི་ལ་འབྲེལ་ནས་གཅོད་པ་ནི་གཏམ་ཤུལ་ཡིག་རྙིང་གི་རྣེལ་དྲི་འདུལ་བའི་རབས་ན་གྲོངས་པ་རྣེལ་གྲིར་དྲོངས[4] ཞེས་དྲིས་བཀྲོངས་བའི་ལུགས་སྲོལ་ཡོད་པ་གསལ་བོར་བསྟན་ཡོད་ལ་གཏམ་ཤུལ་ཡིག་རྙིང་ཁྲོད་གྲི་དང་དྲི་གཉིས་རང་འདོད་ལྟར་བརྗེས་ཡོད་པས་རྣེལ་གྲིའི་སྐབས་ཀྱི་དྲི་འདི་དྲི་མའི་དྲི་ཡིན་པ་གཞུང་དེ་ལ་ཞིབ་པར་མཇལ་ན་ཤེས་ཐུབ་ལ་ཏུན་ཧོང་ཡིག་རྙིང་དང་རྡོ་རིང་སོགས་ཡིག་རྙིང་གཞན་རྣམས་ལས་དྲི་གུམ་བཙན་པོའི་མཚན་ཟུར་གྱི་དྲི་ནི་ད་དྲིའི་གཅིག་གྱུར་ཡིན་པ་ནི་དཔྱད་ཞིབ་ནན་ཏན་གྱིས་གཏོང་དགོས་པ་ཞིག་རེད། ཡིན་ནའང་ཕྱིས་ཀྱི་ལོ་རྒྱུས་ཡིག་ཚངས་དག་ལས་དྲི་གུམ་གྱི་དྲི་ཡིག་འདི་ལ་ག་གྲི་འབྲི་བའི་ལུགས་སྲོལ་རྒྱུན་འབྱམས་སུ་སོང་ཡོད་པ་ཞིག་སྟེ་དེ་ནི་དྲི་གུམ་གྱི་ཐོག་མའི་མིང་གི་མཚོན་དོན་དེའི་ཁ་དོག་བསྒྱུར་ནས་རང་ལུགས་ཀྱིས་དྲི་གུམ་གྱི་མཚན་ལ་གསར་དུ་འགྲེལ་བཤད་བསྐྱོན་པའི་འགྱུར་མཚམས་གལ་ཆེན་ཞིག་རེད། ཞིབ་ཏུ་དཔྱད་ན་དྲི་གུམ་དང་ལོ་ངམ་གྱིས་འཐབ་རྩོད་མ་བྱས་གོང་དུ་དྲི་གུམ་བཙན་པོའི་མཚན་གྱི་འགྲེལ་སྟངས་དེ་ནི་ད་དྲི་ལ་འབྲེལ་བའི་བཤད་སྟངས་འདི་གཅིག་པུ་ལས་ལྟ་ཚུལ་གཞན་བྱུང་མེད་ལ་ཕྱིས་སུ་དྲི་གུམ་བཙན་པོས་བོན་བསྟན་བསྣུབས་པ་ནས་བཟུང་བོན་ལུགས་ལོ་རྒྱུས་སྨྲ་བ་ཐམས་ཅད་གྱིས་དྲི་གུམ་བཙན་པོའི་དྲི་ཡིག་སྡུག་རྩུབ་ཆེ་བའི་མཚོན་བྱེད་ཀྱི་གྲི་ཡིག་ལ་བསྒྱུར་བ་རེད། དཔེར་ན་བོན་གྱི་ཡོངས་རྩེའི་ཀློང་ཆེན་གྱི་འགྲེལ་བར་འབངས་ལོ་ངམ་གྱིས་གྲིར་བཀྲོངས་བས་གྲི་གུམ་བཙན་པོར་གྲགས་སོ[5] ཞེས་པ་ལྟ་བུ་ཡིན་ལ་འདི་ནི་ཕྱིས་སུ་བྱུང་བའི་དྲི་གུམ་བཙན་པོའི་མཚན་གྱི་འགྲེལ་སྟངས་ཀྱི་ལྟ་ཚུལ་གསར་བ་ཞིག་ཡིན་པ་ཧ་ཅང་གསལ་བོར་ཤེས་ཐུབ་པ་ཡིན། དེ་བཞིན་བོན་གྱི་སྐད་གྲགས་ཆེ་བའི་དཔེ་རྙིང་མཛོད་སྒྲ་འགྲེལ་ཞུ་བར་དྲི་གུམ་བཙན་པོའི་སྐོར་འགོད་སྐབས་མཁར་ཉང་རོ་ཤམ་པོ་ན་བཙན་པོ་ཁྲི་སྡེ་ཡག་པ་དང་། བཙུན་མོ་སྦྲང་ཟ་ལྷ་རྒྱན་གཉིས་ལ། སྲས་ཐེའུ་རང་མང་སྙ་ཡུ་ཐེར་གྱི་སྤྲུལ་བ་ཞུགས་སྟེ། ཟླ་དགུ་ངོ་བཅུ་ན་སྲས་ཤིག་འཁྲུངས་པ། དེ་ཡང་ཟླ་ལས་ལོ་གྲངས་སུ་སྐྱེད་ཙམ་ན། སྐྲ་དམར་ལ་དམིག་ཟླུམ་པ། ལག་མཐིལ་གཡས་པ་སྨེ་བ་ནག་པོ་ཡོད་པ། ཁ་ནས་གསད་གཅད་དུ་སྨྲ་བ། སྡིག་པ་ལ་མོས་ཤིང་མཚོན་ལ་མོས་པ་ཞིག་བྱུང་སྟེ། དེ་མའི་ལུས་ནས་དྲི་རྟགས་ལུས་ལ་ཚང་བ་ཞིག་འདུག་ནས། སྐུ་གཤེན་ཕ་བ་ཚེ་ཅོ་ཡིས། མཚན་ཡང་དྲི་རུམ་བཙན་པོར་བཏགས་སོ[6] ཞེས་བོད་རྒྱལ་དྲི་གུམ་བཙན་པོའི་སྣང་བརྙན་ཞེ་མེར་བ་ཞིག་བཞེངས་བསྐྲུན་བྱས་ཡོད་ལ་སྔར་གྱི་ཡིག་རྙིང་ལས་བྱུང་བའི་དྲི་གུམ་གྱི་མཚན་འདོགས་གཏམ་རྒྱུད་དེའི་ཁུངས་ཀྱང་འགེབས་ཅི་ཐུབ་བྱས་ཡོད་པ་ཞིག་རེད། བོན་གྱི་མཛོད་སྒྲ་འགྲེལ་འདིར་དཔེ་ཆ་བྲིས་མའི་རིགས་ཁ་ཤས་ཤིག་འདུག་ནའང་དེ་དག་ཚང་མའི་ཁྲོད་དུ་དྲི་གུམ་བཙན་པོའི་དྲི་ཡིག་དེ་ད་དྲི་ལྟར་བཀོད་ཡོད་པར་གཞིགས་ན་དེའི་ཁྲོད་དུ་སྔར་བཞིན་ཏུན་ཧོང་ཡིག་རྙིང་ཁྲོད་ཀྱི་གཏམ་རྒྱུད་དེའི་བྲོ་བའི་རྫས་རྒྱུན་ཅུད་ཟད་ཡོད་པ་རྟོགས་ནུས་སོ།། ཡིན་ནའང་ཕྱིས་སུ་བོན་ལུགས་ལོ་རྒྱུས་སྨྲ་བ་ཐམས་ཅད་ཀྱིས་རང་ལུགས་ཀྱི་ལྟ་ཚུལ་སྒྲུབ་ཐུབ་པའི་ཆེད་དུ་སྒྲ་འགྲེལ་གྱི་ཚིག་དུམ་དེ་ལུང་འདྲེན་བྱེད་དུས་དྲི་གུམ་བཙན་པོའི་དྲི་ཡིག་ཆ་ཚང་གྲི་ཡིག་དུ་བསྒྱུར་ནས་གཅིག་གྱུར་གྱིས་བཀོད་ཡོད་པ་ནི་དཔེར་ན་འབེལ་གཏམ་ལུང་གི་སྙིང་བོ[7] ལྟ་བུ་རེད། ཕྱིས་སུ་བོན་ལུགས་ལོ་རྒྱུས་ཀྱི་ལྟ་ཚུལ་གཅིག་གྱུར་ཡོང་ཆེད་གཅིག་དཔེ་གཅིག་གིས་བཤུས་པའི་སྣང་ཚུལ་ཁ་ཤས་ཐོན་ཡོད་ནའང་རྩ་བ་ནས་གཞི་འཛིན་རྒྱུ་མེད་པ་ཞིག་ཀྱང་མ་རེད་ལ་གོང་གསལ་སྒྲ་འགྲེལ་གྱི་ལུང་དེའི་སྒྲུབ་བྱེད་ལ་ཕྱིས་སུ་གྲི་བཤད[8] ཅེས་བའི་དཔེ་ཆ་ཞིག་ཀྱང་བཀོད་སྤྱོད་གནང་ཡོད་ལ་དེ་ནི་སྒྲ་འགྲེལ་གྱི་ལུང་དེ་ལ་ཆེད་དུ་གཞི་བཅོལ་ནས་ཕྱིས་སུ་ཐོན་པའི་བོན་གྱི་དཔེ་ཆ་ཞིག་རེད་ལ་སངས་རྒྱས་ཆོས་ལུགས་པའི་ལོ་རྒྱུས་སྨྲ་བ་གྲགས་ཆེན་མང་བོས་གྲི་གུམ་བཙན་པོའི་མཚན་གྱི་ཐོག་སྟངས་དེའི་ཆ་ནས་སྔོན་གྱི་ཡི་གེ་རྙིང་བའི་ཁྲོད་ཀྱི་གཏམ་རྒྱུད་དེ་གཞིར་བཟུང་བ་ལས་བོན་ལུགས་ཀྱི་བཤད་སྟངས་འདི་དང་ལེན་བྱས་མེད་ཀྱང་དྲི་གུམ་བཙན་པོའི་ཐུགས་ལ་གདོན་ཞུགས་པའི་བོན་ལུགས་ཀྱི་བཤད་སྟངས་དེ་ནང་འདྲེན་བྱས་ཡོད། དེའི་ཆ་ནས་བལྟས་ན་དྲི་གུམ་བཙན་པོ་ལོ་ངམ་གྱིས་གྲིས་བསད་པས་དེ་ལྟར་ཐོགས་པའམ་ལུས་ལ་གྲི་རྟགས་བཅུ་གསུམ་ཡོད་པས་གྲི་གུམ་བཙན་པོར་ཐོགས་པ་དེ་ནི་བོན་ལུགས་ཀྱི་ལྟ་ཚུལ་ངོ་མ་ཞིག་ཡིན་པ་མཚོན་ཐུབ་ཀྱི་ཡོད། གང་ལྟར་ལོ་རྒྱུས་ཀྱི་དུས་རིམ་ལ་ཞིབ་དཔྱད་བྱས་ན་དྲི་གུམ་བཙན་པོའི་མཚན་གྱི་འདོགས་སྟངས་ལ་རིམ་བཞིན་འཕོ་འགྱུར་ཐེངས་གཉིས་བྱུང་ཡོད་པ་དེ་ནི་རྒྱལ་རབས་ལོ་རྒྱུས་ཕྱོགས་འཛིན་ཅན་གྱི་གཞུང་ལུགས་ཞིག་གི་འགྱུར་ལྡོག་ཁ་ཤས་ལ་འབྲེལ་ནས་ཐོན་མྱོང་ཡོད་ནའང་ང་ཚོས་ལོ་རྒྱུས་ཡིན་པར་ཆ་འཇོག་བྱས་ཏེ་སྙིགས་དོར་བཅུད་ལེན་སྒོས་སྔ་རབས་ཀྱི་དྲི་ཡིག་དང་འབྲེལ་བའི་བཤད་སྟངས་དེའི་འགོ་ཁུངས་ལ་གཞི་འཛིན་དང་ཆ་འཇོག་བྱེད་འོས་བ་ཞིག་རེད།

			དཔྱད་གཞིའི་ཡིག་རིགས།

			[1] 《  ཆོས་འབྱུང་མཁས་པའི་དགའ་སྟོན 》   དཔའ་བོ་གཙུག་ལག་ཕྲེང་བས་མཛད། 1986ལོར་མི་རིགས་དཔེ་སྐྲུན་ཁང་ནས་དཔར། ཤོག་ངོས160ན་གསལ།

			[2] [3] 《  ཁྲོ་བོ་དབང་ཆེན་ངོ་མཚར་རྒྱས་བའི་རྣམ་བཤད་གསལ་བའི་སྒྲོན་མ》སྐྱབས་སྟོན་རིན་ཆེན་འོད་ཟེར་གྱིས་མཛད། 2008ལོར་སི་ཁྲོན་མི་རིགས་དཔེ་སྐྲུན་ཁང་ནས་དཔར། ཤོག་ངོས66ན་གསལ།

			[4] 《  གཏམ་ཤུལ་དགའ་ཐང་འབུམ་པ་ཆེ་ནས་གསར་དུ་རྙེད་པའི་བོན་གྱི་གནའ་དཔེ་བདམས་སྒྲིག》པ་ཚབ་པ་སངས་དབང་འདུས་དང་གླང་རུ་ནོར་བུ་ཚེ་རིང་ནས་བསྒྲིགས། 2007 ལོར་བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་ནས་བསྐྲུན། ཤོག་ངོས 46ན་གསལ།

			[5] 《  རྫོགས་པ་ཆེན་པོ་ཡོངས་རྩེའི་ཀློང་ཆེན་གྱི་འགྲེལ་བ》སྐྱབས་ཆེན་རིན་ཆེན་འོད་ཟེར་གྱིས་བརྩམས། སྨན་རིའི་ལྕགས་དཔར་སྣ་རིང་མ། ཤོག་ལྡེབ་26ན་གསལ།

			[6] 《  བདེན་པ་བོན་གྱི་མཛོད་སྒྲ་འགྲེལ་འཕྲུལ་གྱི་ལྡེ་མིག》དྲན་པ་ནམ་མཁས་མཛད། སྨན་རིའི་དཔར་སྣ་རིང་མ། ཤོག་ལྡེབ32ན་གསལ།

			[7] 《  སྔ་རབས་བོད་ཀྱི་བྱུང་བ་བརྗོད་པའི་འབེལ་གཏམ་ལུང་གི་སྙིང་བོ》  བསྟན་འཛིན་རྣམ་དག་གིས་མཛད། 2005ལོར་ཁྲི་བརྟན་ནོར་བུའི་དཔེ་མཛོད་ཁང་ནས་དཔར། ཤོག་ངོསན་གསལ།

			[8] 《  ལེགས་བཤད་རིན་པོ་ཆེའི་གཏེར་མཛོད》ཤར་རྫ་བཀྲ་ཤིས་རྒྱལ་མཚནགྱིས་མཛད། 1985ལོར་མི་རིགས་དཔེ་སྐྲུན་ཁང་ནས་བསྐྲུན། 《  གྲི་བཤད 》   ཞེས་པའི་དཔེ་ཆ་དེ་ཤོག་ངོས་191-192ན་གསལ།

			སྲིད་པའི་ལྷ་རྒོད་འོ་དེ་གུང་རྒྱལ་གྱི་དད་མོས་དང་འབྲེལ་ཏེ་འཇིག་རྟེན་མི་སྐྱའི་ཆབ་སྲིད་རིག་གནས་ཀྱི་འགྱུར་རིམ་ལ་དཔྱད་པ།

			གནའ་བོའི་དུས་སུ་འཇིག་རྟེན་པ་རྣམས་ཀྱིས་དགྲ་འདུལ་གཉེན་སྐྱོང་སོགས་ཆབ་སྲིད་ཀྱི་ལས་ཀ་རྒྱུན་དུ་གཉེར་བཞིན་ཡོད་པ་རེད། དེར་བརྟེན་ཆབ་སྲིད་ཀྱི་ལས་ཀ་འདི་དང་འབྲེལ་ཏེ་འཇིག་རྟེན་པའི་ལྷ་སྣ་ཚོགས་ཞིག་ཀྱང་ཐོན་བཞིན་ཡོད། འདིར་བརྗོད་པའི་འོ་དེ་གུང་རྒྱལ་ཞུ་བ་ཡང་འཇིག་རྟེན་པའི་ཆབ་སྲིད་སྐྱོང་ལུགས་དང་འབྲེལ་བའི་སྲིད་པའི་ལྷ་རབས་སྔ་ཤོས་དེ་ཡིན། འདི་ནི་གདོད་མའི་དད་མོས་ཙམ་མ་ཡིན་པར་དེ་ལས་ཁྱབ་ཆེ་བའི་རིག་གནས་ཀྱི་སྣང་ཚུལ་ཞིག་སྟེ་འོ་དེ་གུང་རྒྱལ་ཞེས་པའི་ལྷ་འདིའི་འབྱུང་ཁུངས་དང་དུས་རབས་ག་གེ་མོར་འགྱུར་ལྡོག་སྣ་ཚོགས་ཕྱིན་པའི་གོ་རིམ་སོགས་གསལ་ཆ་དོད་པའི་སྒོ་ནས་ཤེས་རྟོགས་བྱེད་ཐུབ་པ་ཡིན་ན་གནའ་བོའི་བོད་ཀྱི་ཤེས་རིག་གི་གནས་སྟངས་དང་ཡུལ་ལུགས་ཁྱད་པར་ཅན་རྣམས་ལ་རྒྱུས་ལོན་བྱེད་པར་ཕན་པ་ཡོད་སྙམ།

			འོ་དེ་གུང་རྒྱལ་དང་དེ་འབྲེལ་གྱི་ལྷ་ཚོགས་རྣམས་ནི་བོད་རང་སའི་ཡུལ་གྱི་ལྷ་ཡིན་པ་ནི་བརྗོད་དུ་མེད་ཀྱང་ཕྱིས་སུ་དུས་རབས་དང་རིག་གཞུང་གི་འགྱུར་བ་སྣ་ཚོགས་ཁྲོད་དེའི་འབྱུང་ཁུངས་ཀྱི་ཆར་འགྱུར་བ་ཕྱིན་པ་ནི་ཚན་པ་རྗེས་མ་དག་ན་ཞིབ་པར་གསལ་བར་འགྱུར་ལ་འོ་དེ་གུང་རྒྱལ་གྱི་འབྱུང་ཁུངས་ལ་བརྗོད་སྲོལ་ཆེན་པོ་འགའ་ཤས་ཤིག་སྣང་བ་ནི་རྒྱལ་བོ་བཞི་འགྱོགས་ཀྱི་རྫོངས་གཏེར་མའི་འཕྱོང་ལས་ནམ་མཁའ་སྟོང་བའི་འོད་སྒོང་ཞིག་ལས་དམུ་བདུད་སྟག་གི་གཟུགས་ཅན་ཞིག་བྱུང་བ་དང་རྒྱ་མཚོ་ཆེན་པོ་ལས་ཀླུ་མོ་གཡུའི་བྱ་རྒོད་ཀྱི་རྣམ་པ་ཅན་གཉིས་ལས་བྱུང་བའི་གཏམ་རྒྱུད་ཅིག་བཀོད་འདུག[1] འདིར་ང་ཚོ་གཏམ་རྒྱུད་འདིའི་འགྲོས་ལ་ཞུགས་ཏེ་དཔྱད་ན་འོ་དེ་གུང་རྒྱལ་གྱི་ཡབ་སྟག་གི་གཟུགས་ཅན་དེ་ནི་དམུ་བདུད་ཅིག་ཡིན་པར་བརྗོད་ཡོད། གནའ་བོའི་ལྷ་འདྲེ་དང་བདུད་སྲིན་སོགས་ཐ་སྙད་ཅི་རིགས་ཡོད་པའི་མཚོན་དོན་དངོས་ནི་སྐབས་དེའི་མིའི་རིགས་ཀྱི་སྤྱི་ཚོགས་འཚོ་བ་ཡིན་པ་ནི་སྨྲོས་མེད་རེད། དེར་བརྟེན་འོ་དེ་གུང་རྒྱལ་ཡང་བོད་རང་སའི་དམུ་རིགས་ལས་མཆེད་པའི་ལྷ་ཞིག་ཡིན་པར་ངོས་འཛིན་ཞུས་ཆོག་པ་ཞིག་རེད། འདི་ནི་འོ་དེ་གུང་རྒྱལ་གྱི་འབྱུང་ཁུངས་རིག་བྱེད་གཏམ་རྒྱུད་ལ་འབྲེལ་བའི་བཤད་སྟངས་ཤིག་རེད། 

			ཡང་ལྡེའུ་ཆོས་འབྱུང་ལས་ཡབ་སྟག་ཆ་ཡལ་ཡོལ་དང་ཡུམ་ཚེ་ཟ་ཁྱད་ཁྱུད་གཉིས་བཤོས་པ་ལས་འོ་དེ་གུང་རྒྱལ་སོགས་ལྷ་རབས་མཆེད་བཞི་བྱུང་བར་བཤད་ཡོད།[2] འདི་ནི་ཅུང་ཟད་གྲགས་ཆེ་བའི་འོ་དེ་གུང་རྒྱལ་གྱི་བྱུང་རབས་མཚོན་པའི་བཤད་སྟངས་གཅིག་པུ་དེ་ཡིན། བཤད་སྟངས་འདི་ནི་བོན་གྱི་ལྷ་གཞུང་ཁུངས་མ[3] དག་དང་མཐུན་གྱི་འདུག་ནའང་འོ་དེ་གུང་རྒྱལ་གྱི་བྱུང་རབས་འདི་བོན་པོའི་བཤད་སྟངས་ཐུན་མོང་མ་ཡིན་པ་ཞིག་རེད་ཅེས་སུས་ཀྱང་ཁས་ལེན་གནང་མེད། ཡིན་ནའང་བོད་རྒྱལ་ཐོག་མ་གཉའ་ཁྲི་བཙན་པོ་ནི་ལྷ་འདི་ཉིད་དང་བྱུང་རབས་གཅིག་ལ་འབྲེལ་འདུག་པས་དོན་ལ་འོ་དེ་གུང་རྒྱལ་དང་གཉའ་ཁྲི་བཙན་པོ་ལྷ་རབས་གཅིག་ལས་མཆེད་པ་རྟོགས་ཐུབ་ལ་ཚུལ་དེ་ནི་མི་ལོ་ཆིག་སྟོང་ཉིས་བརྒྱ་ལྷག་གི་གོང་རོལ་ནས་བྲིས་པའི་ཏུན་ཧོང་ཡིག་རྙིང་གི་ཁྲོད་ནའང་གསལ་འདུག[4] དེར་བརྟེན་ཕྱིས་ཀྱི་ཆོས་འབྱུང་དག་ན་གཉའ་ཁྲིའི་བྱུང་རབས་རྒྱ་གར་ལ་འབྲེལ་ཅི་ཐུབ་བྱས་འདུག་ནའང་དེ་ལ་ཁུངས་བཙན་པོ་གང་ཡང་མ་མཆིས་པས་བོན་པོའི་ཐུན་མོང་མ་ཡིན་པའི་བཤད་སྟངས་འདི་དང་ལེན་མི་བྱེད་ཐབས་མེད་བྱུང་འདུག་པ་ནི་གསལ་བོར་ཤེས་ཐུབ་པ་ཞིག་རེད།

			གོང་གསལ་བཤད་སྟངས་འདི་གཉིས་མདོར་བསྡུས་ན་འོ་དེ་གུང་རྒྱལ་ནི་བོད་བཙན་པོའི་རྒྱལ་རབས་མ་ཚུགས་པའི་ཡར་སྔོན་ནས་བཟུང་དམུ་རིགས་ལས་མཆེད་པའི་ལྷ་ཞིག་ཡིན་པ་ཤེས་ཐུབ་ཀྱི་ཡོད། ལྷ་རབས་མཆེད་བཞིའི་ཡ་གྱལ་གཅེན་ཡབ་ལྷ་བདལ་དྲུག་ལས་བོད་བཙན་པོའི་རྒྱལ་རབས་མཆེད་པ་དང་གཅུང་འོ་དེ་གུང་རྒྱལ་ལས་བོད་བཙན་པོའི་རྒྱལ་རབས་ཀྱིས་མཆོད་པའི་ཡུལ་ལྷའི་ལྷ་ཚོགས་གྲོལ་བ་ཡིན། དེར་བརྟེན་བོད་བཙན་པོའི་རྒྱལ་རབས་མ་ཚུགས་པའི་ཡར་སྔོན་གྱི་འཇིག་རྟེན་མི་སྐྱའི་ཆབ་སྲིད་དང་བཙན་པོའི་རྒྱལ་རབས་ཀྱི་ཆབ་སྲིད་ནི་གཅུང་འོ་དེ་གུང་རྒྱལ་དང་དེའི་ལྷ་ཚོགས་ལ་འབྲེལ་བ་ཆེས་ཆེར་ཡོད་སྲིད་པ་ཞིག་རེད། ཡང་གསལ་བོར་བཤད་ན་ཡབ་ལྷ་བདལ་དྲུག་དང་འོ་དེ་གུང་རྒྱལ་གཉིས་དུས་མཉམ་དུ་བྱུང་བ་དང་བོད་བཙན་པོའི་རྒྱལ་རབས་ནི་ཡབ་ལྷ་བདལ་དྲུག་ལ་སྲས་བདུན[5] བྱུང་ཡོད་པའི་ཐ་མ་དེ་ལས་མཆེད་པ་ཞིག་ཡིན་ན་འོ་དེ་གུང་རྒྱལ་དེ་བོད་བཙན་པོའི་རྒྱལ་རབས་མ་ཚུགས་པའི་ཡར་སྔོན་གྱི་ལྷ་ཞིག་ཡིན་པ་གསལ་བོར་ཤེས་ཐུབ་པ་རེད། ཡང་དམ་ཅན་བསྟན་སྲུང་གི་རྣམ་ཐར་ལས་འོ་དེ་གུང་རྒྱལ་བོད་ཡུལ་གླིང་དགུའི་བདག་པོར་བཞུགས[6] ཞེས་འབྱུང་བས་འོ་དེ་གུང་རྒྱལ་ནི་ཕྱིས་སུ་བོད་བཙན་པོའི་རྒྱལ་རབས་ཀྱི་སྐབས་ལ་དེ་འདྲ་གྲགས་ཆེ་བ་ཞིག་མ་ཡིན་ནའང་བོད་བཙན་པོའི་རྒྱལ་རབས་ཀྱི་ཡར་སྔོན་ན་ཤིན་ཏུ་གྲགས་ཆེ་བའི་ཡུལ་ལྷ་ཞིག་ཡིན་པ་ཤེས་ཐུབ་ཀྱི་ཡོད་ལ་བོད་བཙན་པོའི་རྒྱལ་རབས་མ་ཚུགས་པའི་སྔོན་དེར་བོན་པོ་ཤེས་པ་ཅན་བཅུ་གཉིས་ནས་ལྷ་གསོལ་ཀྱིན་ཡོད་པའི[7] ཚུལ་དེ་ལ་དཔྱད་ན་བོད་བཙན་པོའི་རྒྱལ་རབས་མ་ཚུགས་པའི་ཡར་སྔོན་ནས་བཟུང་ལྷ་གསོལ་བའི་ལུགས་སྲོལ་དར་ཡོད་པ་ཤེས་ཐུབ་པས་སོ།

			དབུ་ནག་མིའུ་འདྲ་ཆགས་ལས་འོད་དེ་གུང་རྒྱལ་ལས་ཡུལ་ལྷའི་ལྷ་ཚོགས་གྲོལ་བ་ཡིན[8] ཞེས་གསུངས་ཡོད་ལ་ཕྱིས་སུ་བྱུང་བའི་ཆོས་འབྱུང་ཁ་ཤས་ལས་ཀྱང་འོ་དེ་གུང་རྒྱལ་སྲིད་པའི་ལྷ་རྣམས་ཀྱི་ཡབ་ཡིན་པར་འགྲེལ་བཞིན་ཡོད་པ་ནི་དཔེ་ཆ་འདི་ལྟ་བུའི་བཤད་ཚུལ་ཞིག་ལ་འབྲེལ་བ་ཡོད་པ་ལས་ཕྱིས་སུ་གསར་དུ་བྱུང་བའི་ལྟ་ཚུལ་ཞིག་གཏན་ནས་མ་ཡིན། གོང་གསལ་དཔེ་ཆ་དེའི་བཤད་སྟངས་དེ་ནི་ཡང་དག་པ་ཞིག་ཡིན་པ་ནི་དམ་ཅན་བསྟན་སྲུང་གི་རྣམ་ཐར་ལས་འོད་དེ་གུང་རྒྱལ་ལ་སྲས་བཅུ་གཉིས་འཁྲུངས་པ[9] དང་གུང་རྒྱལ་གྱི་ལྷ་སྲས་མཆེད་དགུ[10] སོགས་ཡབ་ཡུམ་རིགས་རུས་ཆོ་འབྲངས་སོགས་མི་གསལ་བའི་མཚན་གྱི་རྣམས་གྲངས་ཇི་སྙེད་ཅིག་བཀོད་པ་ལས་ཤེས་ཐུབ་ལ་ལྡེའུ་ཆོས་འབྱུང་ལས་ཀྱང་ནམ་མཁའ་ན་བཞུགས་དུས་སྲས་གོ་གཅིག་དང་བར་སྣང་ན་བཞུགས་དུས་གྲངས་མི་ལོན་པ། ས་ཐོག་ན་བཞུགས་དུས་སྲས་དགུ་འཁྲུངས་ཚུལ་བཅས་འཁོད་ཡོད[11] པ་ནི་དབུ་ནག་མིའུ་འདྲ་ཆགས་ཀྱི་ལུང་དེ་ཁུངས་བཙུན་ཞིང་ཡིད་ཆེས་ཆོག་པ་ཞིག་ཡིན་པ་ཤེས་ཐུབ་ཀྱི་ཡོད། འོན་ཀྱང་གོང་གསལ་དཔེ་ཆ་གཉིས་ལས་བྱུང་བའི་སྲས་ཀྱི་རྣམ་གྲངས་དེ་གཉིས་གཏན་ནས་འདྲ་གི་མི་འདུག ཡིན་ནའང་འདིར་འོ་དེ་གུང་རྒྱལ་ལ་ས་ཐོག་ནས་བྱུང་བའི་སྲས་རྣམས་ལས་ཁ་ཅིག་ནི་འཇིག་རྟེན་མི་སྐྱའི་ཆབ་སྲིད་ལ་འབྲེལ་བ་བླ་ལྷག་ཆེ་བས་དེ་འབྲེལ་ཀྱི་རིག་གནས་འགྱུར་རིམ་ལ་དཔྱད་རྒྱུ་ཡིན།

			ལྡེའུ་ཆོས་འབྱུང་ལས་འོ་དེ་གུང་རྒྱལ་གྱི་སྲས་ནི་ཡར་ལྷ་ཤམ་པོ་དང་འཆིམས་ལྷ་ཐན་ཚོ། དབྱེ་ལྷ་སྤྱི་དཀར། གྲོ་ལ་གོང་བུ། རྩང་ལྷ་དར། རྩ་ལྷ་བྱེའུ། དྭགས་ལྷ་སྒམ་པོ། ཐང་ལྷ་ཡར་བཞུར། ཀོང་ལྷ་དེ་ཡག[12] བཅས་དགུ་དྲངས་འདུག་ཅིང་གོང་གསལ་དམ་ཅན་བསྟན་སྲུང་གི་རྣམ་ཐར་ལས་སྲས་དགུ་བོ་འདིའི་རེ་གཉིས་གནམ་གྱི་ཐང་ང་ལྷ་མོ་རྣམས་དང་བཤོས་པའི་སྲས་བཅུ་གཉིས་ཀྱི་ཁྲོད་ན་སྣང་ཞིང་ལ་ལ་གཏན་ནས་མི་སྣང་བ་སོགས་ནི་དུས་ཕྱིས་ཀྱི་སངས་རྒྱས་ཆོས་ལུགས་ཀྱི་དཔྱད་ཡིག་ནང་དུ་འཁོད་པའི་ལྷ་རི་དེ་དག་གི་མིང་དང་དེ་དག་གནས་སའི་ཡུལ་སྐོར་པ་རྙོག་འཛིང་ཤིན་ཏུ་ཆེ་རུ་གྱུར་ཡོད[13] པའི་རྐྱེན་གྱིས་རེད། ཡིན་ནའང་འོ་དེ་གུང་རྒྱལ་ལ་ས་སྟེང་ནས་བྱུང་བའི་སྲས་དགུ་བོ་འདི་ནི་ཏན་ཏན་འཇིག་རྟེན་མི་སྐྱའི་ཆབ་སྲིད་དང་འབྲེལ་བ་ཤིན་ཏུ་ཆེ་བ་ཞིག་ཡིན་པ་རྟོགས་ཐུབ་ཀྱི་ཡོད་པ་རེད། ཕྱིས་ཀྱི་སངས་རྒྱས་ཆོས་ལུགས་པའི་དཔྱད་ཡིག་ཁྲོད་ན་འོ་དེ་གུང་རྒྱལ་གྱི་སྲས་འདྲ་མིན་སྣ་ཚོགས་ལས་བཏུས་ཏེ་སྲིད་པ་ཆགས་པའི་ལྷ་དགུ་[14] དང་རྗེ་ཡི་མགུར་ལྷ་བཅུ་གསུམ་[15] སོགས་བཟོ་བཅོས་གསར་སྒྲིག་བྱས་ཡོད། དེ་ནི་ཕྱིས་སུ་ནང་བའི་ལྟ་གྲུབ་དང་འབྲེལ་བའི་དམིགས་བསལ་གྱི་བཅོས་བསྒྱུར་ཞིག་ཡིན་པ་འོག་ནས་འཆད་པར་འགྱུར་བ་དང་སྲས་དགུ་བོ་དེ་རྣམས་འཇིག་རྟེན་མི་སྐྱའི་ཆབ་སྲིད་ལས་ཀ་དང་འབྲེལ་བ་ཡོད་པ་ནི་སློབ་དཔོན་པདྨ་འབྱུང་གནས་བོད་དུ་ཕེབས་དུས་ལྷ་དགུ་བོ་དེ་ལས་ཁ་ཅིག་གིས་འོས་ལངས་བྱས་མྱོང་བ་རེད། [16] དེའི་ཁྲོད་ཀྱི་གཙོ་བོ་ཡར་ལྷ་ཤམ་པོ་དང་ཐང་ལྷ་གཉིས་ཡིན་ལ་དེ་ལྟར་འོས་ལངས་བྱེད་དོན་གཙོ་བོ་ནི་ཆབ་སྲིད་ལ་འབྲེལ་བའི་ཆོས་ཀྱི་དོན་སྙིང་ལ་རགས་ལས་པ་ཞིག་རེད། གང་ཡིན་ཟེར་ན་ཡར་ལྷ་ཤམ་པོ་དང་ཐང་ལྷ་གཉིས་ནི་ཕྱིས་སུ་སྐད་གྲགས་ཆེ་བའི་བོད་བཙན་པོའི་སྐྱེས་ལྷ་དེ་ཡིན་པའི་ཚུལ་ཏུན་ཧོང་ཡིག་རྙིང་ན་ཡར་ལྷ་ཤམ་པོ་ནི་གཙུག་གི་ལྷའོ[17] ཅེས་དང་ཡང་དེ་ན་ཡར་ལྷ་ནི་ཤམ་པོ་མཁྱེན[18] ཞེས་བཀོད་ཡོད། ཐང་ལྷ་ཡང་ཏུན་ཧོང་ཡིག་རྙིང་ན་ཐང་ལྷ་ནི་ཡར་བཞུར་མཁྱེན[19] ཞེས་བཀོད་ཡོད་པ་མ་ཟད་སློབ་དཔོན་བོད་དུ་སླེབས་དུས་འོས་ལངས་བྱེད་མཁན་གཙོ་གྲས་ཏེ་ཐང་ཡིག་ལས་ཐང་ལྷ་ཡར་བཞུར་སློབ་དཔོན་ཉམས་ཚད་བྱས[20] སོགས་མང་དུ་འབྱུང་བས་ཤེས་ཐུབ། དེར་བརྟེན་འོ་དེ་གུང་རྒྱལ་ལ་ས་སྟེང་ནས་བྱུང་བའི་སྲས་དགུ་བོ་འདི་ལས་ཁ་ཅིག་བོད་བཙན་པོའི་སྐྱེས་ལྷར་བཀུར་ཡོད་པ་དང་ལ་ལས་སློབ་དཔོན་ལ་འོས་ལངས་བྱས་ཡོད་པས་ཁོང་ཚོའི་ཡབ་འོ་དེ་གུང་རྒྱལ་ལས་ཀྱང་བརྒལ་བའི་སྐད་གྲགས་ཆེན་པོ་ཤོར་ཡོད་པ་རེད། ལྷ་དགུ་བོ་རྣམས་ལས་གཉན་ཆེན་ཐང་ལྷ་དང་ཡར་ལྷ་ཤམ་པོ་གཉིས་ནི་སྐད་གྲགས་ཆེས་ཆེར་ལྡན་པ་ཡིན་པའི་རྒྱུ་མཚན་ནི་ནང་བ་སངས་རྒྱས་ཆོས་ལུགས་དང་བོན་ལུགས་ཀྱི་ལྷ་ཚོགས་ཁྲོད་དུ་ནང་འདྲེན་བྱས་ནས་དེ་ལ་གཏེར་བདག་ཅེས་མཚན་བཏགས་པས་[21] ཡིན་ཟེར་བ་ནི་དཔྱད་རྩོམ་འདི་དང་འབྲེལ་བའི་འཐད་ལྡན་གྱི་སྒྲུབ་བྱེད་ཅིག་མ་ཡིན་ནའང་དཔྱད་པ་གནད་དུ་ཐིངས་པ་ཞིག་རེད་འདུག དེ་ལྟར་ཡར་ལྷ་ཤམ་པོ་དང་གཉན་ཆེན་ཐང་ལྷའི་མཚོན་པའི་ལྷ་སྲས་དགུ་བོ་དེ་ནི་བོད་བཙན་པོའི་དུས་སྐབས་སུ་མི་སྐྱའི་ཆབ་སྲིད་ལས་ཀརརོགས་རམ་དང་མཐུན་རྐྱེན་གནང་བའི་འཇིག་རྟེན་པའི་ལྷ་ཁ་ཅིག་ཡིན་ནའང་ཕྱིས་སུ་སངས་རྒྱས་ཆོས་ལུགས་པའི་ལྷ་ཚོགས་ཁྲོད་སྐོང་འཐེན་བཅོས་སྒྲིག་བྱས་ཡོད་པ་རེད། སྤྱིར་བོད་བཙན་པོའི་སྲིད་གཞུང་ནི་ལྷའི་དབང་བསྒྱུར་གནང་བའི་སྲིད་གཞུང་ཞིག་ཡིན་པར་བརྟེན་མི་སྐྱའི་ཆབ་སྲིད་ལ་འབྲེལ་བའི་དོན་རྐྱེན་མང་བོ་ཞིག་ཀྱང་ཡུལ་ལྷའི་གསོལ་མཆོད་དང་འབྲེལ་ནས་སྒྲུབ་དགོས་པ་ཞིག་རེད། ཁྱད་པར་འོ་དེ་གུང་རྒྱལ་དང་འབྲེལ་བའི་ལྷ་ཚོགས་འདི་རིགས་ནི་ནང་བསྟན་བོད་དུ་མ་ཕེབས་པའི་ཡར་སྔོན་ནས་བཟུང་བོད་བཙན་པོའི་ཆབ་སྲིད་དང་བོན་བསྟན་ལ་འབྲེལ་ནས་ཐོན་ཡོད་སྟབས་ལྷ་ཚོགས་འདི་དག་ལ་དེའི་སྐོར་གྱི་རྨང་གཞི་དང་ཤུགས་རྐྱེན་ཧ་ཅང་མཐུག་པོ་ཡོད་པ་མ་ཟད་དད་མོས་འདི་དང་འབྲེལ་བའི་མི་རྣམས་ཀྱི་བསམ་བློའང་རིག་གནས་དེའི་རྗེས་སུ་འཁོར་བ་ཧ་ཅང་ཤུགས་ཆེ་སྟབས་འདི་ནི་ལས་སླ་མོའི་སྒོ་ནས་བསྒྱུར་ཐུབ་པའི་གནད་དོན་ཞིག་མ་ཡིན། དེར་བརྟེན་སྦ་བཞེད་ལས་སྔར་ཡབ་མེས་ཀྱི་སྐུ་རིང་ལ་ལྷ་ཀླུ་གདུག་པ་ཅན་དམ་འོག་ཏུ་མ་བསྩལ་བས་བོད་ཁམས་གནོད་སྦྱིན་མཐུ་བོ་ཆེ་ཆོས་ལ་མི་དགའ་བའི་དབང་དུ་སོང་བས་ཆོས་མཛད་པའི་ཚེ་གཟིགས་ལྟས་ངན་པ་བྱུང[22] བ་སོགས་སྔར་སོང་གོམས་སྲོལ་དུ་གྱུར་ཆེ་བའི་བསམ་བློ་དང་རིག་གནས་སོགས་ཤུགས་རྐྱེན་ཆེས་ཆེར་ཆེ་སྟབས་ཕྱིས་འབྱུང་གི་རིག་གནས་གསར་བ་ཆ་ཡོངས་སུ་དང་ལེན་བྱེད་དཀའ་བའི་གནས་སུ་གྱར་ནས་འོས་ལངས་བྱས་མྱོང་ཡོད་པ་རེད། དེར་བརྟེན་སློབ་དཔོན་གྱི་རྣམ་ཐར་རྒྱ་ལུགས་མ་ལས་ང་གསེར་འདོད་ནས་འོངས་པ་མ་ཡིན། བོད་མཐའ་འཁོབ་ཀྱི་འདྲེ་སྲིན་གདུག་པ་ཅན་བཏུལ་ནས་ཆོས་དར་བར་བྱ་བ་དང་། ཡུལ་བཟང་བོར་བསྒྱུར་ནས་བོད་རྣམས་བདེ་བ་ལ་འགོད་ཕྱིར་འོངས་པ་ཡིན།[23] ཞེས་གསལ་བ་ལྟར་སློབ་དཔོན་ཀྱང་བོད་བཙན་པོའི་མངའ་ཐང་དང་ཆབ་སྲིད་ལ་འབྲེལ་བའི་ཡུལ་ལྷ་གཞི་བདག་གྱི་ལྷ་ཚོགས་དང་དེ་འབྲེལ་གྱི་བློན་འབངས་སོགས་ཀྱི་བསམ་བློ་སངས་རྒྱས་ཆོས་ལུགས་ཁྲོད་དུ་འཇུག་ཕྱིར་འོངས་པ་ནི་ཤིན་ཏུ་གསལ་བ་དེ་རང་རེད། ཡིན་ནའང་སློབ་དཔོན་གྱིས་དམིགས་ཡུལ་དེ་ལྟ་བུ་ཞིག་བཟུང་ནས་བོད་ལ་ཕེབས་པར་བོད་རང་སའི་ཡུལ་ལྷའི་ལྷ་ཚོགས་ནས་དགའ་བསུ་གཏན་ནས་མི་བྱེད་པའི་ཁར་སྦ་བཞེད་ལས་འཕང་ཐང་དུ་ཆུ་ཕབ་པ་ཤམ་པོ། ལྷ་སར་ཐོག་འབེབས་པ་ཐང་ལྷ། མུ་གེ ལོ་ཉེས་དང་། མི་ནད་གཏོང་བ་བསྟན་མ་བཅུ་གཉིས་ལ་སོགས[24] ཤིན་ཏུ་ངོ་ལོག་པའི་གནས་ཚུལ་བྱུང་བ་མ་ཟད་བོད་ཁམས་གླིང་དགུའི་ལྗོངས་འདི་རུ་མི་བདེ་བའི་འཁྲུག་རྩོད་ཀྱི་རྣམ་པ་ཐེངས་མང་བོར་བྱུང་ཡོད། སློབ་དཔོན་གྱིས་ཐོག་མར་གང་འགབ་ཀྱིས་སྐབས་དེའི་བོད་མི་དམངས་ཀྱི་ཆབ་སྲིད་དང་དད་མོས་ལ་འབྲེལ་ཆེ་བའི་ཡུལ་ལྷའི་གཙོ་གྲས་རྣམས་སངས་རྒྱས་ཆོས་ལུགས་པའི་ལྷ་ཚོགས་ཁྲོད་སྐོང་འཐེན་བྱེད་གང་ཐབས་བྱས་ཡོད། པདྨ་བཀའ་ཐང་ལས་དེ་ནས་སློབ་དཔོན་ཤམ་པོ་གང་དུ་བྱོན་ནས་ཡར་ལྷ་ཤམ་པོ་བཏུལ་ནས་གསང་མཚན་རྡོ་རྗེ་མཆོག་རབ་རྩལ་དུ་གསོལ་[25] གསོལ་བ་དང་། བཀའ་ཐང་སྡེ་ལྔ་ལས་གཉན་ཆེན་ཐང་ལྷ་[26] བཏུལ་ནས་སློབ་དཔོན་ཁོང་ལ་ཕྱག་དང་བསྐོར་བ་བྱས་ཚུལ[27] འཁོད་ཡོད་པ་ནི་སྐབས་དེའི་མི་རྣམས་ཀྱི་བསམ་བློ་བསྐོར་བའི་ཐབས་ལམ་གལ་ཆེན་ཞིག་ཏུ་གྱུར་ཡོད། ལྷ་ཚོགས་དེ་རྣམས་བཏུལ་དུས་སྲོག་སྙིང་ཕུལ་ནས་ཁོང་ལ་ཞུ་བ་ཕུལ་ཚུལ་དང་དེང་ཕྱིན་ཆད་འོས་ལངས་མི་བྱེད་པར་དམ་བཅས་པར་བཤད་པ་ནི་དོན་དངོས་སྟེང་སྐབས་དེའི་མི་རྣམས་ཀྱི་བསམ་བློ་དང་དད་མོས་ཀྱི་སྟོབས་ཤུགས་ལ་འབྲེལ་བ་ངེས་ཅན་ཞིག་ཡོད་སྲིད་པ་རེད། ཕྱིས་སུ་གཡའ་སྤང་བྲག་རི་ལ་སོགས་པར་གནས་པའི་ལྷ་འདྲེ་ཐམས་ཅད་སོ་ཤ་གཙང་བོའི་གཞུང་ལ་བསྐྱུར་ཅིང་སྲོག་སྙིང་ཕུལ་ནས་དམ་ལ་བཏགས་[28] ཚུལ་འཁོད་ཡོད་ཀྱང་མི་སྐྱའི་ཆབ་སྲིད་ལ་འབྲེལ་བའི་ཡུལ་ལྷའི་དད་མོས་འདི་ནི་དེ་མ་ཐག་ནས་བསྒྱུར་ཐུབ་པའི་རིག་གནས་ཞིག་མ་ཡིན་སྟབས་ཕྱིས་སུའང་ལྷ་མཆོད་ཀྱི་ཆོ་ག་དང་དེའི་གཞུང་ལུགས་སོགས་སངས་རྒྱས་ཆོས་ལུགས་ཁྲོད་ལའང་ནང་འདྲེན་བྱེད་དགོས་བྱུང་ཡོད། དུས་རབས་བཅུ་བའི་རྗེས་ཀྱི་སངས་རྒྱས་ཆོས་ལུགས་པའི་ལོ་རྒྱུས་བརྩམས་ཆོས་ཁྲོད་ནའང་སློབ་དཔོན་ནས་བརྒྱུད་པའི་ལྷ་ཚོགས་སྐོང་འཐེན་བཅོས་སྒྲིག་གི་ཐབས་ལམ་འདི་བརྒྱུད་ནས་བོད་རང་སའི་ལྷ་ཚོགས་ཀྱི་འབྱུང་ཁུངས་རྒྱ་གར་ལ་གཏུགས་པའི་ཚུལ་ནི་ཀ་ཁོལ་མ་ལས་དུས་དེ་ཙ་ན་རྒྱ་གར་གྱི་རྒྱལ་བོ་དམག་བརྒྱ་བའི་སྲས་རྒྱལ་བུ་རུ་བ་སྐྱེས་ཞེས་བྱ་བ་སྲིད་པའི་ལྷ་དེས་གནམ་རིམ་པ་བཅུ་གསུམ་གྱི་སྟེང་དུ་བཞུགས་ནས་ལྷ་རབས་འཐེན་དགུ་དང་ལྷ་རབས་མཆེད་བཞིའི་ཡང་མེས་དགུ་མེས་མཛད[29] ཅེས་པའི་ལྟ་ཚུལ་ལ་ཞིབ་ཏུ་དཔྱད་ན་ཤེས་ཐུབ་ལ་འདི་ནི་འོ་དེ་གུང་རྒྱལ་སོགས་སྲིད་པའི་ལྷ་རབས་རྣམས་ཀྱི་འབྱུང་ཁུངས་རྒྱ་གར་ལ་བཅོལ་བའི་ལྟ་ཚུལ་ཞིག་ཡིན་ཞིང་འདིས་སྐབས་དེ་དུས་ཀྱི་རིག་གནས་ཁྱབ་ཁོངས་དང་བསམ་བློའི་འགྱུར་ལྡོག་མཚོན་བཞིན་ཡོད་པ་ནི་ཤེས་འོས་བའི་རིག་གཞུང་གི་གནད་དོན་ཞིག་རེད། འདི་ལྟ་བུའི་རིག་གནས་འགལ་འབྲེལ་གྱི་གནས་བབ་འོག་འཇིག་རྟེན་པའི་ལྷ་ཚོགས་དང་དེའི་དད་མོས་ནི་ངོ་བོ་གཞན་ཞིག་གི་ཆར་འགྱུར་ནས་བོར་བརླག་ཏུ་ཕྱིན་པ་རེད། འཇིག་རྟེན་པའི་ལྷ་ཚོགས་དང་དེའི་དད་མོས་ཀྱི་ལུགས་སྲོལ་སོར་འཇོག་གིས་ངོ་བོ་གཞན་ལ་བསྒྱུར་ཟིན་པ་ནི་དུས་རབས་རིམ་པར་བྱོན་པའི་སངས་རྒྱས་ཆོས་ལུགས་པས་བརྩམས་པའི་བསང་ཡིག་དག་ལ་མཇལ་ན་ཤེས་ཐུབ་པ་ཡིན། དེར་ཡུལ་ལྷ་དང་གཞི་བདག་རྣམས་ལ་བསྟན་སྲུང་དང་དགེ་བསྙེན་སོགས་སངས་རྒྱས་ཆོས་ལུགས་ཀྱི་མཚོན་དོན་ལྡན་པའི་ཐ་སྙད་དག་བཀོལ་ནས་དེའི་ངོ་བོ་བསྒྱུར་གང་ཐབས་བྱས་ཡོད་པ་རེད། ཐ་ན་དེ་རྣམས་སངས་རྒྱས་ཆོས་ལུགས་པའི་ལྷ་ཚོགས་ཀྱི་ཁྲོད་སྐོང་འགུགས་གཏན་འཇགས་བྱས་ཐོག་སངས་རྒྱས་དང་དམ་ཆོས་མཐོང་མ་མཐོང་དང་བཀའ་སྒོ་དམ་བཞག་བརྒྱུད་མ་བརྒྱུད་ཀྱི་ཆ་ནས་སོ་སོའི་སྐྱེས་བོའི་ལམ་དུ་ཞུགས་པ་དང་མ་ཞུགས་པའི[30] དབྱེ་བ་གཉིས་རེ་འཇོག་པ་ནི་བོད་གདོད་མའི་ལྷ་ཚོགས་འདི་དག་གི་ངོ་བོ་སངས་རྒྱས་ཆོས་ལུགས་པའི་རིག་གནས་ཁྲོད་དུ་གཏན་འཇགས་ཀྱིས་འགྱུར་ཟིན་པའི་མཚོན་རྟགས་གཙོ་བོ་ཞིག་རེད། ཡིན་ནའང་འཇིག་རྟེན་པའི་ལྷ་རྣམས་ནི་ནམ་ཡང་འཇིག་རྟེན་འདིའི་ཆབ་སྲིད་སོགས་བདེ་དོན་འབའ་ཞིག་གཉེར་མཁན་ཡིན་སྟབས་དེ་ལ་ཚེ་ཕྱི་མའི་འོས་འགན་སྒྲུབ་ཐུབ་པའི་གོ་སྐབས་ནམ་ཡང་མེད་པར་ངོས་འཛིན་ཞུ་གི་ཡོད། དེར་བརྟེན་ཚེ་འདི་ཕྱི་གཉིས་ལས་ཕྱི་མ་གཙོ་བོར་གཉེར་བའི་སངས་རྒྱས་ཆོས་པ་རྣམ་དག་རྣམས་ཀྱིས་རང་ཡང་འཁོར་བའི་བཙོན་རྭར་བཅིངས་བ་ཡི་འཇིག་རྟེན་ལྷ་ཡིས་སུ་ཞིག་བསྐྱབ་པར་ནུས[31] ཞེས་སྐྱབས་ཡུལ་དུ་འཛིན་མི་རུང་བའི་ཐད་ནས་དགག་སྒྲུབ་མང་བོ་བྱས་ཡོད་ལ་དཀར་ཕྱོགས་པ་དང་ནག་ཕྱོགས་པ་ཅེས་དབྱེ་བ་ཕྱེས་ནས་རང་གི་བསྟན་པ་དང་གྲུབ་མཐར་འབྲེལ་བ་ཡོད་པའི་འཇིག་རྟེན་པའི་ལྷ་ཚོགས་ལ་དཀར་ཕྱོགས་པ་ཅེས་བསྟོད་པ་དང་དེ་ལས་གཞན་རྣམས་ལ་ནག་ཕྱོགས་པ་ཅེས་དམའ་འབེབས་བྱེད་པའི་སྲོལ་ཡང་ཕྱིས་སུ་ཆེས་ཆེར་དར་ནས་ཡོད་པ་ཞིག་རེད་འདུག

			དཔྱད་གཞིའི་ཡིག་ཆ་དང་འབྲེལ་ཡོད་མཆན་འགྲེལ།

			[1] [3] [6] 《  དམ་ཅན་བསྟན་སྲུང་རྒྱ་མཚོའི་རྣམ་པར་ཐར་བ་ཆ་ཤས་ཙམ་བརྗོད་པ་སྔོན་མེད་ལེགས་བཤད》སླེ་ལུང་བཞད་པའི་རྡོ་རྗེས་བརྩམས། 2003ལོར་མི་རིགས་དཔེ་སྐྲུན་ཁང་གིས་དཔར། ཤོག་ངོས269-275ན་གསལ།

			[2] [11] [12] 《  རྒྱ་བོད་ཆོས་འབྱུང་རྒྱས་པ 》  མཁས་པ་ལྡེའུས་མཛད། 1987ལོར་བོད་ལྗོངས་མི་དམངས་དཔེ་སྐྲུན་ཁང་ནས་དཔར། ཤོག་ངོས228-230ན་གསལ།

			[4] [17] [18] [19] 《  ཏུན་ཧོང་ནས་ཐོན་པའི་བོད་ཀྱི་ལོ་རྒྱུས་ཡིག་ཆ》དབང་རྒྱལ་དང་བསོད་ནམས་སྐྱིད་ནས་བསྒྲིགས། 1992ལོར་མི་རིགས་དཔེ་སྐྲུན་ཁང་ནས་དཔར། ཤོག་ངོས61ནས69 ན་གསལ། ཤོག་ངོས69ནགནམ་ལྷབ་ཀྱི་བླ་ན་ཡབ་བླ་བདག་དྲུག་བཞུགས་པའི་སྲས། གཅེན་གསུམ་གཅུང་གསུམ་ན། ཁྲིའི་བདུན་ཚིགས་དང་བདུན། ཁྲིའི་བདུན་ཚིགས་ཀྱི་སྲས། ལྡེ་ཉག་ཁྲི་བཙན་པོཅེས་འབྱུང་ལ་ལུགས་འདིར་བོད་རྒྱལ་ཐོག་མ་གཉའ་ཁྲི་བཙན་པོ་ཡབ་ལྷ་བདལ་དྲུག་ལ་སྲས་བདུན་བྱུང་མྱོང་ཡོད་པའི་ཁྲི་བར་བདུན་ཚིགས་ལས་མཆེད་པར་ངོས་འཛིན་གནང་ཡོད། ཡབ་ལྷ་བདལ་དྲུག་གཅེན་པོ་དང་འོ་དེ་གུང་རྒྱལ་གཅུང་བོ་སོགས་ལྷ་རབས་མཆེད་བཞི་ནི་ཡུམ་གཅིག་ལས་གྲོལ་ཚུལ་ལྟར་ན་བོད་ཀྱི་རྒྱལ་བོ་ཐོག་མ་གཉའ་ཁྲི་དང་འོ་དེ་གུང་རྒྱལ་ལྷ་རབས་གཅིག་ལས་གྲོལ་ཚུལ་ཤེས་ཐུབ་ལ་ཏུན་ཧོང་ཡིག་རྙིང་གིས་ཀྱང་ལྟ་ཚུལ་འདི་ནང་འདྲེན་བྱས་ཡོད།

			[5] ཡབ་ལྷ་བདལ་དྲུག་གི་སྲས་བདུན་པོ་གོང་དུ་དྲངས་བའི《དམ་ཅན་བསྟན་སྲུང་གི་རྣམ་ཐར》ཤོག་ངོས275ན་གསལ།

			[7] [29] 《  བཀའ་ཆེམས་ཀ་ཁོལ་མ》ཇོ་བོ་ཨ་ཏི་ཤས་གཏེར་ནས་ བཏོན། 1989 ལོར་མཚོ་སྔོན་མི་རིགས་དཔེ་སྐྲུན་ཁང་ནས་དཔར། ཤོག་ངོས80-81ན་གསལ།

			[8] 《  དབུ་ནག་མིའུ་འདྲ་ཆགས 》  བོན་གྱི་དཔེ་རྙིང་གྲགས་ཅན་བྲིས་མར་གསལ།

			[9] [10] 《  དམ་ཅན་བསྟན་སྲུང་རྒྱ་མཚོའི་རྣམ་པར་ཐར་བ་ཆ་ཤས་ཙམ་བརྗོད་པ་སྔོན་མེད་ལེགས་བཤད》སླེ་ལུང་བཞད་པའི་རྡོ་རྗེས་བརྩམས། 2003ལོར་མི་རིགས་དཔེ་སྐྲུན་ཁང་གིས་དཔར། ཤོག་ངོས་276-277ན་གསལ།

			[13] [23] 《  མཁར་རྨེའུ་བསམ་གཏན་རྒྱ་མཚོའི་གསུང་རྩོམ་ཕྱོགས་བསྒྲིགས》   [སྨད་ཆ] བདེ་ཁང་བསོད་ནམས་ཆོས་རྒྱལ་ནས་བསྒྱུར། 2007ལོར་ཀྲུང་གོའི་བོད་རིག་པ་དཔེ་སྐྲུན་ཁང་ནས་དཔར། ཤོག་ངོས353དང331བཅས་སོ་སོ་ན་གསལ།

			[14] [15] 《  ཀློང་རྡོལ་ངག་དབང་བློ་བཟང་གི་གསུང་འབུམ་ལྒིགས་བམ་གཉིས་པ》ལས་〈   བསྟན་སྲུང་དམ་ཅན་རྒྱ་མཚོའི་མཚན་ཐོ〉 2002ལོར་བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་ནས་དཔར། ཤོག་ངོས458-459ན སྲིད་པ་ཆགས་པའི་ལྷ་དགུ་ནི། ཡབ་འོ་དེ་གུང་རྒྱལ་དང་། དེ་ཡི་སྲས་བརྒྱད་ལ་ཟེར་རོ། སྲས་བརྒྱད་ནི། ཡར་ལུང་ཡར་ལྷ་ཤམ་པོ། བྱང་གི་གཉན་ཆེན་ཐང་ལྷ། རྒ་སྟོད་ཇོ་བོ་རྒྱོགས་ཆེན། ཤར་གྱི་རྨ་རྒྱལ་སྦོམ་ར། ཇོ་བོ་གཡུལ་རྒྱལ། ཤེའུ་མཁའ་རི། སྐྱིད་ཤོད་ཞིགས་ལྷ་ཕྱུག་པོའམ་འགའ་ཞིག་གིས་སྨུག་པོ་ཟེར་བ་དང་དགུའོ།རྗེ་ཡི་ མགུར་ལྷ་བཅུ་གསུམ་ནི། སྲིད་པ་ཆགས་པའི་ལྷ་དགུ་ཡི་སྟེང་དུ། ཇོ་བོ་མཆིམས་ལྷ། ཇོ་བོ་ངེས་སུམ། ཇོ་བོ་གཡའ་སྤང་། ཇོ་བོ་ལྷ་བཙས་བཞི་བསྣན་པས་བྱེད་དོཅེས་འབྱུང་བ་ནི་ཕྱིས་སུ་བོད་གདོད་མའི་ལྷ་ཚོགས་སྐོང་འཐེན་བཅོས་སྒྲིག་ཤུགས་ཆེ་བའི་དུས་ཕྱིས་ཀྱི་འདོད་ཚུལ་ཞིག་རེད།

			[16] [20] [26] [28] གུ་རུ་ཨུ་རྒྱན་གླིང་བས་གཏེར་ནས་བཏོན་པའི་《བཀའ་ཐང་སྡེ་ལྔ》  ལས་ལྷ་འདྲེའི་བཀའ་ཐང་ན་གསལ། 1986ལོར་མི་རིགས་དཔེ་སྐྲུན་ཁང་གིས་དཔར། ཤོག་ངོས1-84ན་གསལ།

			[22] [24] 《  སྦ་བཞེད》སྦ་གསལ་སྣང་གིས་མཛད། 1980ལོར་མི་རིགས་དཔེ་སྐྲུན་ཁང་གིས་དཔར། ཤོག་ངོས22དང་29སོ་སོ་ན་གསལ།

			[23] ཏཱ་ར་ནཱ་ཐས་མཛད་པའི་རྒྱ་ལུགས་ཀྱི་རྣམ་ཐར《ཡི་གེ་ཡིད་ཆེས་གསུམ་ལྡན》ཞེས་པར་གསལ། ཉང་ཉི་མ་འོད་ཟེར་གྱིས་གཏེར་ནས་བཏོན་པའི《  སློབ་དཔོན་པདྨའི་རྣམ་ཐར་ཟངས་གླིང་མ》  1989ལོར་སི་ཁྲོན་མི་རིགས་དཔེ་སྐྲུན་ཁང་ནས་དཔར། ཤོག་ངོས272ན་གསལ།

			[25] [27] 《  པདྨ་བཀའ་ཐང》ཨུ་རྒྱན་གླིང་བས་གཏེར་ནས་བཏོན། 1987ལོར་སི་ཁྲོན་མི་རིགས་དཔེ་སྐྲུན་ཁང་ནས་དཔར། ཤོག་ངོས364ན་གསལ།

			[30]  《西藏的神灵和鬼怪》内贝思基．沃杰科维茨 著 1993年西藏人民出版社出版 རྒྱ་འགྱུར་མའི་དཔེ་ཆ་དེའི་ཤོག་ངོས235ན་ཐང་ལྷ་ཡར་ཤུར་དང་ཐང་ལྷ་ཡས་ཤུར། ཡར་ཤར་གཉན་གྱི་ལྷ་བཅས་མཚན་གྱི་རྣམ་གྲངས་འགའ་ཡོད་ཚུལ་འཁོད་ཡོད།

			[30] 《  ཀློང་རྡོལ་ངག་དབང་བློ་བཟང་གི་གསུང་འབུམ་ལྒིགས་བམ་གཉིས་པ》ལས་〈བསྟན་སྲུང་དམ་ཅན་རྒྱ་མཚོའི་མཚན་ཐོ〉 2002ལོར་བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་ནས་དཔར། ཤོག་ངོས433ན་གསལ།

			[31] 《  རྒྱལ་སྲས་ལག་ལེན་རྩ་འགྲེལ》ཐུབ་བསྟན་ཆོས་ཀྱི་གྲགས་པས་བརྩམས། 2005ལོར་སི་ཁྲོན་མི་རིགས་དཔེ་སྐྲུན་ཁང་གིས་དཔར། ཤོག་ངོས4ན་གསལ།

			གནའ་བོའི་ཡིག་ཚངས་ཁ་ཤས་གོ་བསྡུར་ནས་བོན་གྱི་འཕེལ་རིམ་ཁག་གསུམ་ལ་ཡང་བསྐྱར་དབྱེ་ཞིབ་བྱས་པའི་དཔྱད་གཏམ།

			བོན་གྱི་ཤེས་རིག་གི་འཕེལ་རིམ་འདི་ཉིད་དང་ཐོག་ཐུའུ་བཀྭན་གྲུབ་མཐའ་ལས་བྱུང་བ་ཞིག་ཡིན་པས་ད་ལྟའི་བར་དེའི་ཐད་ལ་དོ་སྣང་བྱེད་མཁན་ཉུང་ཤས་ཤིག་ལས་བྱུང་མེད་ལ་དུས་རབས་བཅུ་དགུ་བའི་སྟོད་ཙམ་ལ་རྒྱ་གར་གྱི་ཞིབ་འཇུག་པ་ཙན་དྲ་ཏ་སིས་ཐུའུ་བཀྭན་གྲུབ་མཐའ་ལས་བྱུང་བའི་བོན་པོའི་ལེ་ཚན་ཐུང་ངུ་དེ་དབྱིན་ཇུའི་སྐད་ལ་བསྒྱུར་ནས་ནུབ་ཕྱོགས་སུ་འགྲེམས་སྤེལ་བྱས་པ་ནས་བཟུང་བོན་གྱི་འཕེལ་རིམ་དེར་རྒྱུས་ལོན་དང་དབྱེ་ཞིབ་གནང་མཁན་བྱུང་འགོ་ཚུགས་ཡོད། དེར་ཧྥ་རན་སི་རྒྱལ་ཁབ་ཀྱི་བོན་པོའི་ཞིབ་འཇུག་ཆེད་མཁས་རོལ་ཧྥུ་སི་ཏན་གྱིས་ཐུའུ་བཀྭན་གྲུབ་མཐའ་ལས་བྱུང་བའི་བོན་གྱི་འཕེལ་རིམ་ཁག་གསུམ་པོ་དེ་ནི་ཐུའུ་བཀྭན་རང་ཉིད་ཀྱི་ལྟ་ཚུལ་མ་ཡིན་པར་འབྲི་གུང་སྐྱོབ་པ་འཇིག་རྟེན་མགོན་པོའི་བསྟན་སྙིང་དགོངས་གཅིག་གི་ལྟ་ཚུལ་ཡིན་པར་འདོད་ཅིང་དཔེ་ཆ་དེ་ནི་དུས་རབས་བཅུ་གསུམ་པའི་དུས་འགོར་བརྩམས་པ་ཞིག་ཡིན་པར་བཤད་[1] ལ་ཁོང་གི་དཔྱད་རྩོམ་གཞན་ཞིག་གི་ནང་དུ་བོན་གྱི་འཕེལ་རིམ་ཁག་གསུམ་གྱི་ལོ་རྒྱུས་འདི་དུས་རབས་བཅུ་གཉིས་བའི་བར་དུ་འདེད་ཐུབ[2] པར་བཤད་ཡོད། རོལ་ཧྥུ་སི་ཏན་གྱི་ལྟ་ཚུལ་སྔ་ཕྱི་འདི་གཉིས་ལ་ལོ་བརྒྱ་སྐོར་གཅིག་གི་རྒྱུགས་ཐེངས་ཡོད་ནའང་འདི་ནི་དུས་རབས་ཀྱི་བརྩི་སྟངས་ནོར་བའམ་ཡིག་བསྒྱུར་མཁན་པོའི་མ་ཕྱིའི་དོན་ལ་གཟབ་ནན་མ་བྱས་པའི་སྐྱོན་ཆ་ཞིག་ལས་ཕལ་ཆེར་ནང་འགལ་མིན་པར་འདོད་ལ་དུས་རབས་ཀྱི་བརྩི་བྱའི་ལོ་གྲངས་ཁར་ལོ་བརྒྱ་སྐོར་གཅིག་སྣོན་པའི་ལུགས་ལྟར་འབྲི་གུང་སྐྱོབ་པ་འཇིག་རྟེན་མགོན་པོའི་འཁྲུངས་ལོ་གཞིར་བཟུང་ནས་བརྩིས་ན་དུས་རབས་བཅུ་གཉིས་བ་དང་འདས་ལོ་གཞིར་བཟུང་ནས་བརྩིས་ན་དུས་རབས་བཅུ་གསུམ་པར་ཁེལ་ཡོད་ལ་གནས་ཚུལ་འདི་ལས་རོལ་ཧྥུ་སི་ཏན་གྱིས་བསྟན་སྙིང་དགོངས་གཅིག་ཡང་སྙིང་དུས་ནམ་ཞིག་ལ་བརྩམས་པའི་སྐོར་གསལ་བོར་རྟོགས་ཐུབ་མེད་པ་ཤེས་ཐུབ་ཅིང་ལྟ་ཚུལ་སྔ་ཕྱི་འདི་གཉིས་ནི་འབྲི་གུང་སྐྱོབ་པ་འཇིག་རྟེན་མགོན་པོའི་འཁྲུངས་འདས་ལོ་ཚིགས་གཞིར་བཟུང་ནས་དཔེ་ཆ་དེ་ཉིད་དུས་རབས་ནམ་བརྩམས་ཀྱི་སྐོར་ལ་ཚོད་དཔག་བྱས་པ་ཙམ་རེད། གང་ལྟར་དཔེ་ཆ་དེ་ཉིད་དུས་རབས་བཅུ་གཉིས་ནས་བཅུ་གསུམ་བར་གྱི་དཔེ་ཆ་ཞིག་ཡིན་པར་ངོས་འཛིན་བྱེད་ཐུབ་ནའང་ད་ལྟའི་བར་དེའི་ཁྲོད་དུ་བྱུང་བའི་བོན་པོའི་འཕེལ་རིམ་ཁག་གསུམ་གྱི་ལྟ་ཚུལ་དེ་ནི་འབྲི་གུང་སྐྱོབ་པ་འཇིག་རྟེན་མགོན་པོའི་རང་ལུགས་ཡིན་ནམ་དཔེ་ཆ་གཞན་ཞིག་ལ་ཁུངས་བཅོལ་ནས་བྱུང་བ་ཡིན་མིན་གྱི་ཐད་ལ་དབྱེ་ཞིབ་ནན་ཏན་བྱས་མེད་ཅིང་ནམ་མཁའ་ནོར་བུས་ཕལ་ཆེར་བོན་ལ་སྡང་བའི་བན་རྒན་འགའི་ངན་སྒྲོས་ཡི་གེར་བཀོད་པར་མཛད་པ་ཡིན་ཤས་ཆེ[3] ཞེས་རྟོག་པ་མཐའ་བཟུང་གི་སྡོམ་ཚིག་ཅིག་བརྒྱབ་ཡོད། བདག་གི་བསམ་ཚུལ་ལྟར་ན་བོན་གྱི་འཕེལ་རིམ་ཁག་གསུམ་གྱི་ལྟ་ཚུལ་དེ་ནི་དུས་རབས་བཅུ་གཉིས་པའི་སྟོད་ཙམ་ལ་གཏེར་ནས་བཞེས་པའི་བོན་གྱི་དཔེ་ཆ་ཞིག་གི་ནང་དོན་ལ་ཁུངས་བཅོལ་ནས་བསྒྱུར་བའི་ལྟ་ཚུལ་ཞིག་ཡིན་པར་འདོད་ལ་དཔེ་ཆ་དེ་ནི་བླ་ཆེན་དྲན་པ་ནམ་མཁའི་མཛོད་སྒྲ་འགྲེལ་ཞུ་བ་དེ་ཡིན་ཞིང་དེའི་མཚན་བྱང་ཆ་ཚང་ལ་བདེན་པ་བོན་གྱི་མཛོད་སྒྲ་འགྲེལ་འཕྲུལ་གྱི་ལྡེ་མིག་ཟེར་ཞིང་བོན་གྱི་སྐད་གྲགས་ཆེ་བའི་དཔེ་ཆ་རྙིང་བ་ཞིག་ཡིན། དཔེ་ཆ་འདི་ཉིད་དུས་རབས་ནམ་ཞིག་ལ་བརྩམས་པའི་སྐོར་ལ་ཆ་འཇོག་བྱེད་དཀའ་ནའང་འདི་ཉིད་བོན་གྱི་གཏེར་མའི་རིགས་ཡིན་པས་གཏེར་ཐོན་གྱི་དུས་ཚོད་ནི་བསྟན་འཛིན་རྣམ་དག་ལྟར་ན་བྱང་དྭང་ར་ཁྱུང་རྫོང་ནས་གྲུབ་ཆེན་གྱེར་མི་ཉི་འོད་ཀྱིས་སྤྱི་ལོ1108ལོར་གཏེར་ནས་བཞེས་[4] པར་བཤད་ཡོད་ལ་ལྟ་ཚུལ་དེ་ཉིད་ཡང་དག་ཡིན་པའི་སྒྲུབ་བྱེད་གཅིག་ནི་ཤར་རྫའི་ལེགས་བཤད་མཛོད་ན་གྱེར་མི་ཉི་འོད་ལ་བཀའ་གཏེར་བབ་ཚུལ་བཤད་སྐབས་སུ་དང་རྭ་ཁྱུང་རྫོང་ནས་ས་ཕོ་བྱི་བའི་ལོ་ལ་གཏེར་ཞལ་ཕྱེ་ནས་བཏོན་པའི[5] གཏེར་གྱི་སྐོར་བཤད་པས་གྱེར་མིའི་གཏེར་ཐོན་གྱི་ལོ་ཚིགས་ཏན་ཏན་བསྟན་རྣམ་པའི་གསུང་སྒྲོས་དང་མཐུན་པས་ཡིད་ཆེས་རྙེད་ཐུབ་པ་ཞིག་རེད། མཛོད་སྒྲ་འགྲེལ་ཞུ་བའི་དཔེ་ཆ་དེར་བྲིས་མའི་རིགས་ཁ་ཤས་ཤིག་འདུག་ནའང་བསྟན་འཛིན་རྣམ་དག་གིས་དཔེ་བསྡུར་ཞུས་པའི་དཔེ་ཆ་དེར་བཤོས་ཀྱི་ལྷ་བོན་དང། གྲོང་གི་འདུར་བོན་དང་། ཡང་དག་པའི་སེམས་དོན་དང་གསུམ་ལ་སྤྱོད་ཀྱིན་བོན་དར་བར་འགྱུར་རོ[6] ཞེས་རིགས་མི་འདྲ་བའི་བོན་གྱི་རིམ་པ་གསུམ་དར་ཡོད་པར་གསུངས་ཡོད་ལ་འདི་ཉིད་བོན་གྱི་རྩ་ཆེ་བའི་ཡིག་ཆ་གལ་ཆེན་དག་གི་གཞི་འཛིན་ས་དང་ལུང་འདྲེན་ཁུངས་བཅོལ་མང་བོ་བྱས་ཡོད། བོན་གྱི་རིམ་པ་འདི་གསུམ་གྱི་ནང་དོན་ནི་སངས་རྒྱས་ཆོས་ལུགས་པའི་ལོ་རྒྱུས་དཔེ་ཆའི་ཁྲོད་དུ་བྱུང་བའི་ལྷ་བོན་སོགས་ཀྱི་ནང་དོན་ལ་ཞིབ་བསྡུར་བརྒྱུད་ནས་དཔྱད་ཞིབ་བྱས་ན་བྱུང་རིམ་གྱི་དུས་ཚོད་སོགས་ནི་ཐུའུ་བཀྭན་གྲུབ་མཐའི་བོན་གྱི་འཕེལ་རིམ་ཁག་གསུམ་གྱི་ལྟ་ཚུལ་དེར་མཐུན་པ་མ་ཟད་སངས་རྒྱས་ཆོས་ལུགས་ཀྱི་ལོ་རྒྱུས་དཔེ་ཆ་གཞན་གྱི་དགོངས་པར་ཡང་རྦད་དེ་མཐུན་གྱི་ཡོད་ལ་འདིར་བོན་ལུགས་ལོ་རྒྱུས་ཀྱི་ལོ་ཚིགས་གཞིར་བཟུང་ནས་དཔྱད་ཞིབ་བྱས་པ་ཡིན་ན་ལྟ་ཚུལ་གཞན་ཡང་འབྱུང་སྲིད་མོད་དཔྱད་རྩོམ་འདིར་སངས་རྒྱས་ཆོས་ལུགས་པའི་ཆོས་འབྱུང་གི་རྒྱལ་རབས་ལོ་ཚིགས་ལྟར་དམིགས་བསལ་གྱི་དཔྱད་པ་གཉེར་ཡོད། དེ་ཡང་མཛོད་སྒྲ་འགྲེལ་ལས་བྱུང་བའི་བཤོས་ཀྱི་ལྷ་བོན་ནི་ཤར་རྫ་བས་མཛོད་སྒྲ་འགྲེལ་གྱི་ལུང་དེར་དཔྱད་པ་འགོད་སྐབས་ཡར་ལྷ་ལ་གསོལ་མཆོད་འབུལ་བ་དང་མར་འདྲེ་ལ་གླུད་བསྔོ་བ[7] ཞེས་ལྷ་འདྲེ་ལ་མཆོད་བཀུར་བྱེད་པའི་བོན་པོའི་རིགས་ཡིན་པ་བསྟན་ཡོད་ལ་དེ་ནི་ཁྲི་བདུན་གྱི་དུས་སྐབས་སུ་དར་བའི་ལྷ་བོན་ཡིན་པ་གསལ་བོར་ཤེས་ཐུབ་ཀྱི་ཡོད། ལྡེའུ་ཆོས་འབྱུང་ལས་ལྷ་འོད་གྲགས་ཀྱི་བུ་གུང་གཟིགས་བྱ་བས་རྗེ་གཉའ་ཁྲི་བཙན་པོའི་ལྷ་བོན་བྱས[8] ཞེས་འབྱུང་བས་གཉའ་ཁྲིའི་དུས་སྐབས་སུ་ལྷ་བོན་གྱི་རིགས་ཧ་ཅང་དར་བ་ཤེས་ཐུབ་ལ་སྐབས་དེའི་ལྷ་བོན་ནི་ཆོས་འབྱུང་མེ་ཏོག་སྙིང་བོ་སྦྲང་རྩིའི་བཅུད་ན་གསོན་གྱི་ལྷ་བོན་བྱེད་ཟེར་ནས་གཡའ་རི་དང་གངས་རིའི་ལྷ་འདྲེ་ལ་ཞུང་ཤང་། སྲབ་ཤིང་། གསེར་སྐྱེམས་ཀྱིས་མཆོད[9] ཅེས་འབྱུང་བ་ལྟར་སྐབས་འདིའི་ཆོས་ལུགས་ཀྱི་ནང་དོན་ནི་སྣང་སྲིད་ལྷ་འདྲེ་ལ་གསོལ་མཆོད་འབུལ་བའི་ལྷ་ཡི་ཆོས་ལུགས་[10] ངོ་མ་ཞིག་ཡིན་པ་ཤེས་ཐུབ། བཤོས་ཀྱི་ལྷ་བོན་གྱི་མིང་འདི་ལ་སངས་རྒྱས་ཆོས་ལུགས་པའི་ཆོས་འབྱུང་རྩོམ་པ་པོས་བརྡོལ་བོན་ཞེས་བཏགས་ཡོད་ཅིང་འབྲི་གུང་སྐྱོབ་པ་འཇིག་རྟེན་མགོན་པོས་གཤེན་རབ་མི་བོའི་རྡོལ་བོན[11] ཞེས་བཏགས་ཡོད་ལ་ཐུའུ་བཀྭན་ཆོས་ཀྱི་ཉི་མས་བརྡོལ་བོན་གཤེན་རབ་མི་བོའི་ཡིན་མིན་བཤད་མེད་ཀྱང་གང་ལྟར་མར་འདྲེ་སྲི་གནོན་པ། ཡར་ལྷ་རྒན་མཆོད་པ། བར་ཁྱིམ་ཐབ་འདོན་པ་[12] པའི་བཤོས་ཀྱི་ལྷ་བོན་དེར་བརྡོལ་བོན་ཞེས་བཏགས་གནང་མཛད་ཡོད་ལ་བཤོས་ཟེར་བ་ནི་བཟའ་བཅའི་ཞེ་ས་ཡིན་ལ་དེ་དག་སྣང་སྲིད་ལྷ་འདྲེ་ལ་འབུལ་བའི་བོན་པོའི་གོ་དོན་ལྡན་ཡོད། བརྡོལ་བོན་ཞེས་པའི་ཐ་སྙད་འདི་སྣང་སྲིད་ཀྱི་ཕྱོགས་སོ་སོ་ནས་བརྡོལ་བའི་ལྷ་འདྲེ་ཐམས་ཅད་ལ་ཡས་རྟགས་གཏོང་བ་དང་གསོལ་མཆོད་འབུལ་བའི་བོན་པོའི་རིགས་ཡིན་པ་གསལ་བོར་ཤེས་ཐུབ་ཅིང་ཁྱད་ཆོས་གཅོ་བོ་ལྷ་འདྲེ་ཡི་དད་མོས་ཁོ་ན་ཙམ་ཡིན་པ་ལས་མིའི་རིགས་ཀྱི་འཚོ་བ་དངོས་ལ་ཁ་གཏད་པའི་སྣང་ཚུལ་མེད་པས་བཤོས་ཀྱི་ལྷ་བོན་ཟེར་བ་ནི་ཧ་ཅང་དོན་ལ་གནས་པ་ཞིག་རེད།

			 མཛོད་སྒྲ་འགྲེལ་ན་གྲོང་གི་འདུར་བོན་ཞེས་བོན་གྱི་རིགས་གཉིས་པ་དེ་གསུངས་ཡོད། གྲོང་གི་ཞེས་པའི་ཐ་སྙད་དེར་གོ་རྒྱུ་ཆེན་པོ་ཡོད་པར་སྣང་དེ་བོན་པོ་དེ་རིགས་ནི་མིའི་རིགས་ཀྱི་གྲོང་གི་འཚོ་བ་དངོས་ལ་ཁ་གཏད་པའི་མཚོན་དོན་ཡིན། སྒྲ་འགྲེལ་གྱི་ལུང་དེར་ཤར་རྫ་བས་དཔྱད་པ་འགོད་སྐབས་བར་གཤིན་པོ་ལ་འདུར་དང་འདྲེན་ཆོག་བྱེད་ཅིང[13] ཞེས་གྲོང་གི་འདུར་བོན་ནི་མིའི་གཤིན་པོ་ལ་འདུར་ལས་བྱེད་མཁན་གྱི་བོན་པོའི་རིགས་ཡིན་པ་བསྟན་ཡོད་ལ་གཞན་ཡང་ཉང་རལ་ཆོས་འབྱུང་ན་གཤིན་དུར་བྱེད་ཟེར་ནས་མི་ཤི་བ་ལ་མགོ་གནོན་པ། སྐྱིད་ཀྱི་ལྷ་ལུག་དང་། རྟ་རྒོད་མ་གསོད། མི་ན་བའི་གླུད་དུ་ངེས་བ་མེད་ཟེར་ནས་ར་ལུག་དང་། བྱ་ཕག་དང་། ཡས་ཐག་གཏོང་ཟེར་ནས་སྲོག་ཆགས་གསོད[14] ཅེས་འདུར་བོན་ནི་མིའི་འཚོ་བའི་ནང་གི་ཤི་བ་དང་ན་བ་སོགས་ལ་ཁ་གཏད་པའི་བོན་པོ་ཡིན་པ་གསལ་བཤད་བྱས་ཡོད་ལ་དོན་དུ་འདི་དུས་ནས་བཟུང་མིའི་ཆོས་ལུགས་ཀྱི་འགོ་ཚུགས་པ་མ་ཟད་མི་བོན[15] བྱུང་བ་རེད། ནང་བ་སངས་རྒྱས་ཆོས་ལུགས་པའི་ཆོས་འབྱུང་རྩོམ་པ་པོས་གྲོང་གི་འདུར་བོན་ལ་འཁྱར་བོན་ཞེས་བཏགས་ཡོད་པ་སྟེ་འབྲི་གུང་བས་མུ་སྟེགས་ཀྱི་གྲུབ་མཐའ་ངན་པ་འཁྱར་བའི་བོན[16] ཞེས་གསལ་བཤད་བྱས་ཡོད་ལ་ཐུའུ་བཀྭན་ཡང་དེའི་རྗེས་སུ་འབྲངས་ནས་ལྟ་ཚུལ་དེར་མོས་མཐུན་བྱས་ཡོད། འདི་ནི་གཙོ་བོ་རྒྱ་བོད་ཡིག་ཚངས་སོགས་ལས་ཡབ་གྲི་གུམ་བཙན་པོའི་རིང་ལ། ཞང་ཞུང་དང་། བྲུ་ཞྭའི་བོན་པོས། གཤིན་གྱི་འདུར་བོན་བྱུང་ངོ་[17] ཞེས་འབྱུང་བ་ལྟར་ཞང་ཞུང་དང་བྲུ་ཤ་སོགས་ཀྱི་ཡུལ་ནས་ཕྱིའི་བོན་པོ་ནང་དུ་གདན་འདྲེན་ཞུས་ནས་འདུར་ལས་ལག་རྩལ་ནང་འདྲེན་བྱས་པ་དེ་ལས་ཐོན་པའི་ལྟ་ཚུལ་ཞིག་རེད་ལ་སྣོད་བཅུད་ཐམས་ཅད་སྒོ་ང་ལས་སྐྱེས་བའི་ལུགས་དང་ཕྭ་དང་དབང་ཕྱུག་སོགས་ཀྱི་ལུགས་སུ་སྣང་བར་བཤད་པའི་ཚུལ་ནི་བདག་གི་དཔྱད་རྩོམ་[18] གཞན་ཞིག་ན་ཞུས་ཡོད། གྲི་གུམ་བཙན་པོའི་དུས་སྐབས་འདི་ནི་ལྷ་བོན་ནས་མི་བོན་གྱི་འགྱུར་མཚམས་གལ་ཆེན་ཞིག་ཡིན་པ་མ་ཟད་གྲོང་གི་འདུར་བོན་གྱི་ལས་ཀ་ཧ་ཅང་རྒྱུགས་ཆེ་བའི་དུས་མཚམས་ངེས་ཅན་ཞིག་རེད་ལ་སྐབས་འདིར་ཡང་ལྷ་བོན་དར་མྱོང་ཡོད་ནའང་དམིགས་བསལ་གྱི་གོ་གནས་གལ་ཆེན་བཟུང་མེད་ལ་འདི་གཉིས་ཀྱི་སྤྱི་མིང་ལ་སྐབས་དེར་ཆབ་ནག་སྲིད་པ་རྒྱུད་ཀྱི་བོན[19] ཞེས་འབོད་ཅིང་འདི་ནི་གཉའ་ཁྲིའི་ཡན་ཆོད་ནས་གྲི་གུམ་བཙན་པོའི་གོང་གི་དུས་རིམ་ནང་དུ་དར་མྱོང་ཡོད་ཅིང་མིང་གཞན་ལ་རྒྱུ་བོན་ལོག་པའམ་[20] བོན་ཕྱི་པ་[21] ཞེས་ཀྱང་འབོད་ལ་དེའི་རྒྱུ་མཚན་ནི་སྐབས་འདིའི་བོན་པོ་རྣམས་སྟོན་པ་གཤེན་རབ་མི་བོའི་བསམ་བློའི་བཅོས་བསྒྱུར་གྱི་གྲལ་དུ་ཚུད་མེད་པའི་བོད་རང་སའི་ཡུལ་གྱི་བོན་པོ་ཡིན་ལ་ཕྱིས་སུ་སྤུ་ལྡེ་ཡི་སྐབས་ལ་ལྷ་བོན་དང་འདུར་བོན་གཉིས་ཀྱང་སྟོན་པ་གཤེན་རབ་མི་བོའི་བསམ་བློའི་བཅོས་བསྒྱུར་གྱི་གྲལ་དུ་ཚུད་པ་ནས་བཟུང་གཡུང་དྲུང་བོན་གྱི་ཐེག་པའི་ཁུངས་སུ་བསྒྲིགས་ཤིང་དེའི་སྟབས་ཀྱིས་ཕྱིས་སུ་མཛོད་སྒྲ་འགྲེལ་གྱི་ལུང་དེར་དཔྱད་པ་འགོད་སྐབས་ཀྱང་གཤེན་རབ་ཀྱི་སྨོན་ལམ་གྱིས་བོན་ཀུན་བོད་ན་རྫོགས་པར་ཡོད་དེ[22] ཞེས་སྒྲ་འགྲེལ་གྱི་བོན་རིགས་གསུམ་པོ་དེ་འདྲེན་པར་བྱེད་པ་དང་འདི་གསུམ་ལ་རྒྱུ་མཚན་ཉིད་ཀྱི་བོན[23] ཞེས་ཀྱང་འབོད་དོ།། སྒྲ་འགྲེལ་ལས་བོན་གྱི་རིགས་གསུམ་པ་དེ་ནི་སེམས་བོན་ཡིན་ལ་ལུང་འདིར་ཤར་རྫ་བས་དཔྱད་པ་འགོད་སྐབས་གསོན་པོ་ལ་སེམས་དོན་བསྟན་ནས་ཐར་བར་འདྲེན་པ[24] ཞེས་གཙོ་བོ་སེམས་ཀྱི་གནས་ལུགས་བསྟན་ནས་ཐར་བར་འདྲེན་པའི་བོན་པོའི་རིགས་ཡིན་པ་བསྟན་ཡོད་ལ་འདི་ནི་གྲི་གུམ་བཙན་པོས་བོན་གྱི་བསྟན་པ་བསྣུབ་ནས་སྤུ་སྡེའི་དུས་སུ་སླར་ཡང་དར་བའི་དམིགས་བསལ་གྱི་དུས་མཚམས་དེ་ཡིན། ལ་དྭགས་རྒྱལ་རབས་དང་རྒྱལ་རབས་གསེར་ཕྲེང་གཉིས་ཀྱིས་གཅིག་མཐུན་དུ་སྤུ་དེ་གུང་རྒྱལ་དུ་མཚན་གསོལ་ནས་ཡུལ་ཡར་ཀླུངས་ཀྱི་སྐུ་མཁར་ཆེ་མོར་བཞུགས་ནས་དེའི་དུས་སུ་གཡུང་དྲུང་བོན་བྱུང་　ངོ[25] ཞེས་འབྱུང་བས་སེམས་བོན་ནི་གཡུང་དྲུང་བོན་ཡིན་པའི་གནས་ལུགས་ཤེས་ཐུབ་པ་དང་གཙུག་ཕྲེང་རྒྱལ་རབས་ན་སྤུ་དེ་གུང་རྒྱལ་སྐབས་སུ་གནམ་བོན་གཤེན་པོ་ཆེ་དང་བོན་གཞུང་བྱུང[26] ཞེས་ཀྱང་འབྱུང་བས་གནམ་བོན་གཤེན་པོ་ཆེ་དང་སེམས་བོན། གཡུང་དྲུང་བོན་གསུམ་གོ་དོན་གཅིག་ཡིན་པའི་ངེས་ཤེས་རྙེད་ཐུབ་པ་རེད་ལ་གནམ་བོན་ཞེས་འབོད་དུས་ཡིན་གཅིག་མིན་གཉིས་གདོད་མའི་དུས་སུ་གནམ་ལ་དད་མོས་བྱེད་པའི་བོན་པོ་ཙམ་མ་ཡིན་པར་ཆོས་ལུགས་ཀྱི་ཆེ་བ་བརྗོད་ཆེད་གནམ་བོན་ཞེས་འདོགས་པ་ནི་བཀའ་ཐང་སྡེ་ལྔ་རུ་བོན་གནམ་བབ་རྒྱུ་འབྲས་མི་བསླུ་ཞེས།སྟོན་པ་འཆི་མེད་གཙུག་ཕུད་ཀྱིས།ཁུ་བྱུག་དགུ་ལམ་ཉི་ཤུ་བདུན་དུ་དབྱེ།[27] ཞེས་པའི་གོ་དོན་ལ་དཔྱད་པ་གནང་ན་ཤེས་ཐུབ་པ་ཡིན། སངས་རྒྱས་ཆོས་ལུགས་པའི་ཆོས་འབྱུང་རྩོམ་པ་པོས་སེམས་བོན་གྱི་རིགས་འདི་ལ་བསྒྱུར་བོན་ཞེས་བཏགས་ཡོད་པ་རེད། དེའི་རྒྱུ་མཚན་ནི་སངས་རྒྱས་ཆོས་ལུགས་པའི་གཞུང་ལུགས་ཕར་བོན་ལ་བསྒྱུར་བའི་ནང་དོན་ལྟར་བཏགས་པ་ཡིན་ཡང་དོགས་གཞི་འདི་ལྟར་ཡོད་པ་འདྲ་སྟེ་བསྒྱུར་བོན་ནི་ཁྲི་སྲོང་ལྡེ་བཙན་གྱི་དུས་ནས་འགོ་བརྩམས་པ་ཡིན་ན་ཐུའུ་བཀྭན་གྲུབ་མཐར་ཁྲི་སྲོང་ལྡེ་བཙན་གྱི་དུས་སུ་མ་ཚུད་པའི་བསྒྱུར་བོན་གྱི་དུས་མཚམས་གཅིག་དབྱེ་ཡོད། དེ་ནི་ཁོང་གི་གྲུབ་མཐའ་ལས་དང་བོར་བསྒྱུར་བ་ནིཔཎྜིཏ་ཤམ་ཐབས་སྔོན་པོ་ཅན་གྱིས་ཆོས་ལོག་བསྒྱུར་ཏེ་གཏེར་དུ་བཅུག་ནས་ཁོ་རང་གིས་བཏོན་པ་བོན་དང་འདྲེས་པ་ལ་ཟེར[28] ཞེས་བཀོད་ཡོད། བོན་པོའི་ཤེས་རིག་ལ་ཆག་འཇིག་ལན་གཉིས་བྱུང་ནས་གཏེར་དུ་སྦས་མྱོང་ཡོད་པ་ནི་གྲི་གུམ་བཙན་པོའི་དུས་སྐབས་དང་ཁྲི་སྲོང་ལྡེ་བཙན་གྱི་དུས་སྐབས་གཉིས་ཡིན་ཡང་ཕྱི་མའི་དུས་མཚམས་སུ་མ་ཚུད་པ་ནི་ཐུའུ་བཀྭན་རང་གི་གྲུབ་མཐའི་རང་ལུགས་ཡིན་ལ་དེས་ན་སྔ་མའི་གྲི་གུམ་གྱི་སྐབས་སུ་པཎྜིཏ་ཤམ་ཐབས་སྔོན་པོ་ཅན་བྱུང་ནས་གཏེར་ཡིག་འདོན་གནང་མཛད་དགོས། བོན་པོའི་གཏེར་ཡིག་ཐམས་ཅད་ཕལ་ཆེར་བོན་བསྟན་ལ་ཆག་འཇིག་བྱུང་བའི་དམིགས་བསལ་གྱི་དུས་སྐབས་དང་འབྲེལ་ནས་གཏེར་དུ་བསྡུས་ཏེ་ཕྱིས་སུ་འདོན་རྒྱུ་ལས་གདུལ་བྱའི་བློ་ཁ་དང་མ་མཚམས་པར་མ་འོངས་བར་དམིགས་པའི་གཏེར་དུ་སྦས་པ་ནི་ཤིན་ཏུ་ཉུང་ཉུང་ཡིན་ལ་ལྷག་པར་དུ་གྲི་གུམ་ནས་ཁྲི་སྲོང་ལྡེ་བཙན་གྱི་གོང་དུ་བོན་ཆོས་གཏེར་དུ་སྦས་པའི་ཆག་འཇིག་གི་དུས་མཚམས་བྱུང་མེད་སྟབས་ཐུའུ་བཀྭན་གྱིས་བཀོད་པའི་བསྒྱུར་བོན་གྱི་དུས་མཚམས་དང་བོ་དེ་གྲི་གུམ་གྱིས་བོན་བསྟན་བསྣུབས་ནས་སྤུ་སྡེ་ཡི་དུས་སུ་སླར་དར་བའི་དུས་སྐབས་དེ་ཡིན་པ་ནི་ཧ་ཅང་གསལ་བོ་རེད། འོ་ན་དེའི་སྐབས་ཀྱི་པཎྜིཏ་དེ་ནི་མཁས་བ་མི་དགུའི་གྲས་ཀྱི་སྟོང་རྒྱུང་མཐུ་ཆེན་[མཁན་ཆེན་ཉི་མའི་བསྟན་རྩིས་ལྟར་ན་སྤྱི་ལོའི་སྔོན་གྱི་ལོ977ཙམ་ལ་འཁྲུངས] ཞེས་པ་དེ་ཡིན་པ་ནི་དྲན་པའི་ལུང་བསྟན་ཆུང་བ་ན་སློབ་དཔོན་སྟོང་རྒྱུང་གནམ་མཚོའི་དོ་ལ་བྱིན་རླབས་བཅུ་གཉིས་ཀྱི་བསྒྲུབ་པ་མཛད་ཅིང་བཞུགས་པ། བཙན་པོ་སྤུ་ལྡེས་གདན་དྲངས་ནས་ཞུས་པ། མཁས་རྟོགས་དོན་དང་ལྡན་པའི་པཎྜིཏ[29] ཞེས་དང་ཡང་དེར་སྟོང་རྒྱུང་གིས་བོན་གྱི་བསྟན་པ་དར་བར་བྱ་བའི་ཕྱིར། རིག་འཛིན་བརྒྱ་ཐུགས་རྗེས་བྱིན་གྱིས་བརླབས་ནས། བསྟན་པ་གཏེར་ནས་བཏོན་ཏེ་སྤེལ་བར་དགོངས[30] ཞེས་པས་གསལ་བོར་ཤེས་ཐུབ་ལ་སྤུ་སྡེ་ཡིས་རྒྱལ་ས་སླར་བཟུང་ནས་བོན་བསྟན་སླར་གསོའི་སྐབས་ཀྱང་སྟོང་རྒྱུང་མཐུ་ཆེན་གྱིས་ནུས་པ་གལ་ཆེན་བཏོན་མྱོང་ཡོད་པ་དང་འདིའི་སྐབས་ཀྱི་བསྒྱུར་བོན་ཞེས་པའི་གོ་དོན་ནི་སངས་རྒྱས་ཆོས་ལུགས་བོན་ལ་ཕར་བསྒྱུར་བའི་གོ་དོན་དེ་མ་ཡིན་པར་བདལ་འབུམ་ལས་ཡུལ་བྱེ་མ་གཡུང་དྲུང་དུ་ཞང་ཞུང་སྟོང་རྒྱུང་མཐུ་ཆེན་གྱིས་བོད་ཤ་རི་དབུ་ཆེན་ལ་བོན་ཁྲི་སྡེ་བཤད་ཅིང་བསྒྱུར[31] ཞེས་དང་ཡང་རྒྱལ་རབས་གསལ་མེ་ལས་ཁམས་ཆེན་པོ་བརྒྱད་ལ་སོགས་པ་བོན་པོའི་ཆོས་ཐམས་ཅད་ཞུང་ཞུང་གི་ཡུལ་ནས་བསྒྱུར་ཏེ་དར་ཞིང་རྒྱས་པར་མཛད[32] ཞེས་པ་ལྟར་ཞང་ཞུང་ཡུལ་ནས་བསྒྱུར་བའི་བོན་པོའི་ཆོས་ལ་བསྒྱུར་བོན་ཞེས་ཐ་སྙད་ཆགས་པ་དང་གཞན་ཡང་སྤུ་ལྡེའི་དུས་སུ་བོན་བསྟན་སླར་གསོའི་སྐབས་གཏེར་དུ་སོང་བའི་བོན་ཐམས་ཅད་ཕྱིར་བསྒྲིགས་པ་ལའང་བསྒྱུར་བའི་ཐ་སྙད་ཆགས་སྲིད་པ་ནི་ཞིབ་དཔྱད་གཏོང་བའི་གནས་གལ་ཆེན་ཞིག་ཡིན་ལ་ཐུའུ་བཀྭན་ཆོས་ཀྱི་ཉི་མའི་ཁྲི་སྲོང་ལྡེ་བཙན་གྱི་དུས་སུ་མ་ཚུད་པའི་བསྒྱུར་བོན་གྱི་དུས་སྐབས་དང་བོ་ཞིག་ཕྱེ་ཡོད་པ་དེ་ནི་བོན་པོའི་ཤེས་རིག་དར་བའི་དུས་སྐབས་ལ་དཔྱད་པའི་གསང་བའི་སྒོ་ཆེན་ཞིག་རེད་བསམ་ཡོད། དེར་བརྟེན་བོད་རྒྱ་ཚིག་མཛོད་ཆེན་མོར་བསྒྱུར་བོན་ནི་བོད་ཀྱི་རྒྱལ་བོ་ཁྲི་སྲོང་ལྡེའུ་བཙན་ནས་གླང་དར་མའི་བར་པཎྜིཏ་ཤམ་ཐབས་སྔོན་པོ་ཅན་དང་། རྒྱལ་བའི་བྱང་ཆུབ་ཟེར་བ་དང་གཤེན་ཆེན་ཀླུ་སྒུར་སོགས་ཀྱིས་ནང་བའི་ཆོས་ལུགས་བོན་དུ་བསྒྱུར་བའི་ལུགས་ལ་ཟེར[33] ཞེས་བླང་དོར་དཔྱད་འཇོག་ཅི་ཡང་མེད་པར་ཐུའུ་བཀྭན་གྱིས་བཏོན་པའི་བསྒྱུར་བོན་གྱི་དུས་མཚམས་དང་པོ་དེ་རྒྱལ་བོ་ཁྲི་སྲོང་ལྡེའུ་བཙན་གྱི་དུས་སྐབས་སུ་བསྡུ་ཅི་ཐུབ་བྱས་ཡོད། དེའི་རྒྱུ་མཚན་ནི་བསྒྱུར་བོན་གྱི་དུས་མཚམས་དང་པོ་གྲི་གུམ་བཙན་པོར་ཡར་གཏུགས་ན་ནང་བའི་བསྟན་པ་བོད་དུ་ཕེབས་མེད་པ་དང་སྐབས་དེར་བོད་ཡིག་མེད་པར་འདོད་པ་སོགས་ནང་འགལ་འཁྲུག་ཆ་དོད་པོ་ཡོང་བའི་རྐྱེན་གྱིས་ཡིན་པ་གསལ་བོར་ཤེས་ཐུབ། དེར་བརྟེན་སངས་རྒྱས་ཆོས་ལུགས་ཕར་བོན་ལ་བསྒྱུར་བའི་བསྒྱུར་བོན་སྐོར་གྱི་ལྟ་ཚུལ་ངོ་མ་དེ་ནི་ཁྲི་སྲོང་དུས་སུ་དྲན་པ[34] ནམ་མཁས་བོན་གཏེར་དུས་སྦས་པ་སོགས་ལས་གཙོ་བོར་ཐོན་སྲིད་པ་ཞིག་དང་ཕྱིས་སུ་དུས་རབས་བཅུ་བའི་སྐབས་ཀྱི་བོན་གྱི་མཁས་པ་སྐད་གྲགས་ཅན་གཤེན་ཆེན་ཀླུ་སྒུར་གྱི་སྐབས་དེ་ཡང་གཙོ་བོར་གླེང་སྲིད་པ་ཞིག་རེད། མདོ་དོན་བསྒྱུར་བོན་ཞེས་པའི་ཐོག་མའི་ཐ་སྙད་དེའི་འབྱུང་ཁུངས་ནི་སྤུ་ལྡེའི་སྐབས་ཀྱི་སེམས་བོན་ནམ་གཡུང་དྲུང་བོན་གྱི་སྐབས་དེ་ནས་ཐོན་པ་ཞིག་ཡིན་ནའང་ཕྱིས་སུ་གྲུབ་མཐའི་ཕྱོགས་ལྷུང་གིས་ཐོག་མའི་བསྒྱུར་བོན་གྱི་ངོ་བོ་བསྒྱུར་ནས་སངས་རྒྱས་ཆོས་ལུགས་ཕར་བོན་ལ་བསྒྱུར་བའི་ནང་དོན་དེ་འདྲ་ཞིག་ཆགས་པ་རེད།

			[22] 《 བསྟན་པའི་རྣམ་བཤད་དར་རྒྱས་གསལ་བའི་སྒྲོན་མེ》  སྤ་བསྟན་རྒྱལ་བཟང་བོས་བརྩམས། 1991ལོར་ཀྲུང་གོ་བོད་རིག་པ་དཔེ་སྐྲུན་ཁང་གིས་བསྐྲུན། ཤོག་ངོས132ན་གསལ།

			[23] 《  ཁྲོ་བོ་དབང་ཆེན་ངོ་མཚར་རྒྱས་བའི་རྣམ་བཤད་གསལ་བའི་སྒྲོན་མ》སྐྱབས་སྟོན་རིན་ཆེན་འོད་ཟེར་གྱིས་མཛད། 2008ལོར་སི་ཁྲོན་མི་རིགས་དཔེ་སྐྲུན་ཁང་ནས་དཔར། ཤོག་ངོས60ན་གསལ།

			[25] 《  ལ་དྭགས་རྒྱལ་རབས》  1986ལོར་བོད་ལྗོངས་མི་དམངས་དཔེ་སྐྲུན་ཁང་ནས་བསྐྲུན་། ཤོག་ངོས28ན་གསལ་ལ་ཀ་ཐོག་རིག་འཛིན་ཚེ་དབང་ནོར་བུའི《 བོད་ཀྱི་རྒྱལ་རབས་གསེར་གྱི་ཕྲེང་བ》ནའང་ཇི་བཞིན་གསལ་ཞིང་དེབ་འདི་གཉིས་ཀྱི་ནང་དོན་ཕལ་ཆེར་གཅིག་འདྲ་རེད།

			[26] 《 ཆོས་འབྱུང་མཁས་པའི་དགའ་སྟོན 》  དཔའ་བོ་གཙུག་ལག་ཕྲེང་བས་མཛད། 1986ལོར་མི་རིགས་དཔེ་སྐྲུན་ཁང་ནས་དཔར། ཤོག་ངོས164ན་གསལ།

			[27] 《  བཀའ་ཐང་སྡེ་ལྔ》  ཨོ་རྒྱན་གླིང་བས་གཏེར་ནས་བཏོན།1986ལོར་མི་རིགས་དཔེ་བསྐྲུན་ཁང་གིས་དཔར་དུ་བསྐྲུན། ཤོག་ངོས496ན་གསལ།

			[29] [30] 《  དྲན་པའི་ལུང་བསྟན་ཆུང་བ》གཏེར་མ། ལག་བྲིས་མར་གསལ།

			[31] 《  བདལ་འབུམ》ལག་བྲིས་མར་གསལ།

			[32] 《 རྒྱལ་རབས་གསལ་བའི་མེ་ལོང》ས་སྐྱ་བསོད་ནམས་རྒྱལ་མཚན་གྱིས་བརྩམས།1985ལོར་མི་རིགས་དཔེ་སྐྲུན་ཁང་ནས་བསྐྲུན། ཤོག་ངོས57ན་གསལ།

			[33] 《  བོད་རྒྱ་ཚིག་མཛོད་ཆེན་མོ》  སྟོད་ཆ། 1993ལོར་མི་རིགས་དཔེ་སྐྲུན་ཁང་ནས་བསྐྲུན། ཤོག་ངོས57ན་གསལ།

			ནང་བའི་ཆོས་སྤེལ་གྱི་གླེགས་བམ་ཐོག་མ་གཉན་པོ་གསང་བའི་སྐོར་གྱི་དཔྱད་པ།

			ཁྲི་བདུན་གྱི་རིང་དུ་ནང་བའི་ཆོས་སྤེལ་བོད་གངས་ཅན་གྱི་ལྗོངས་སུ་འབྱོར་ཡོད་སྲིད་ཀྱང་སྐབས་དེར་རྒྱལ་སྲིད་བོན་གྱིས་སྐྱོང་བ་དང་དམངས་བྱིངས་ནས་བོན་ཆོས་ལ་དད་པ་ཤུགས་ཆེ་སྟབས་ནང་ཆོས་ཕྲན་ཙམ་ཡང་སྤེལ་མ་ནུས་པར་ལུས་པས་ཕྱིས་ཀྱི་ལོ་རྒྱུས་དང་དེབ་ཐེར་སོགས་སུ་གསལ་ཁ་བཏོད་པའི་དེའི་སྐོར་གྱི་སྒྲུབ་བྱེད་ཡང་དག་ཅིག་རྙེད་མི་ཐུབ། སྟེང་གཉིས་ཀྱི་རིང་དུ་རྒྱལ་འབངས་འཁྲུག་པའི་གོ་སྐབས་དང་བསྟུན་ནས་ནང་བའི་ཆོས་སྤེལ་རིན་ཆེན་དངོས་གྲུབ་ཞུ་བ་ཞིག་བོད་ལ་འབྱོར་ཡོད་ཅིང་སྐབས་དེའི་འཁྲུག་རྩོད་ཀྱི་འགལ་བ་ཇི་འདྲའི་རྣོ་ངར་ལྡན་པ་ཞིག་ཡིན་རུང་རྒྱལ་སྲིད་དང་དམངས་བྱིངས་ཀྱི་བསམ་བློ་བོན་ཆོས་ཀྱིས་ཁ་ལོ་བསྒྱུར་བཞིན་ཡོད་པའི་གནས་བབས་ འོག་ཕྱི་ཐོན་གྱི་རིག་གནས་གསར་བ་ཞིག་དེ་མ་ཐག་ནས་དང་ལེན་བྱེད་རྒྱུ་ཤིན་ཏུ་དཀའ་བས་ཁོང་ནས་ཀྱང་འདོད་བློ་ཚིམས་པའི་ནང་བའི་ཆོས་གཞུང་དེ་སྤེལ་མ་ནུས་ཀྱང་བོད་ལ་འབྱོར་བའི་ནང་བའི་ཆོས་སྤེལ་གྱི་གང་ཟག་ཐོག་མར་བགྲངས་པ་ནི་ད་ལྟའི་ལོ་རྒྱུས་ཡིག་ཚངས་འདི་དག་གི་དགོངས་པ་དང་བསྟུན་ཏེ་འགྲེལ་ན་དོན་དངོས་དང་མཐུན་པ་ཞིག་རེད་སྙམ། སྟེང་གཉིས་ནས་རྒྱལ་རབས་ཉེར་བདུན་པ་ལྷ་ཐོ་ཐོ་རིའི་བར་དུ་ནང་བའི་ཆོས་སྤེལ་མང་བོ་ཞིག་འབྱོར་ཡོད་སྲིད་ཀྱང་སྔར་བཤད་པ་བཞིན་ཆོས་སྤེལ་མ་ནུས་སྟབས་ཕྱིས་འབྱུང་ལོ་རྒྱུས་ཡིག་ཚངས་ཏུ་བཀོད་བའི་གནས་ཚུལ་ཤིན་ཏུ་ཉུང་གཤིས་ཕྲ་བའི་གནས་ལ་འོད་ཚོད་ཀྱིས་དཔྱད་པ་སྤེལ་བའི་འདུན་པ་མེད་ཀྱང་ལྷ་ཐོ་ཐོ་རིའི་སྐབས་ཀྱི་གཉན་པོ་གསང་བའི་སྐོར་ལ་ཉམས་ཞིབ་ཕྲན་བུ་བྱས་ཀྱང་མི་རུང་བ་མེད་པར་བསམ་ནས་འདི་བྲིས་སོ།།

			གཉིས་པ། ནགས་ལ་སྲུང་རྟགས་འདོགས་པའི་རས་གོས་ཀྱི་ཕན་གནོད་སྐོར།

			སྤང་རི་དང་ནགས་རི་སོགས་ཀྱི་འདབས་རོལ་དུ་གནས་འཆའ་བའི་མདོ་སྨད་ཀྱི་འབྲོག་སྡེ་དག་ལ་ཆ་མཚོན་ན། སྤང་རི་དང་ནགས་རི་། བྲག་རི་སོགས་ཀྱི་ཁོངས་སུ་རང་རང་གི་སྐྱེས་ལྷ་དང་གཞི་བདག་གནས་ཡོད་པའི་གདོད་མའི་དད་གུས་ཀྱི་རྒྱུན་དེ་ད་དུང་གནས་ཡོད་ལ་དེའི་སྟབས་ཀྱིས་དེ་རྣམས་ལ་ཐོག་མར་བལ་ཐིག་དང་འབྲུ་མར་གྱི་སྲུང་རྟགས་བརྒྱབ་ནས་གཏོར་བཤིག་དང་གཅོད་འབྲེག་མི་ཆོག་པའི་སྲོལ་ཡག་པོ་ཡོད་ལ་དེ་ལྟར་སྲུང་རྟགས་བརྒྱབ་པ་རྣམས་ཚེ་ཐར་དུ་བཏང་ཡོད་ཅེས་གཏོར་གཅོད་མི་བྱེད་པའི་འདུ་ཤེས་བརྟན་པོའང་ཆགས་ཡོད། གལ་ཏེ་སྟབས་མ་ལེགས་པར་རང་རང་གི་མཆོད་ཡུལ་དུ་གྱུར་བའི་བྲག་རི་དང་ནགས་ཚལ་སོགས་ཕངས་མེད་དུ་གཏོར་བཤིག་དང་གཅོད་འབྲེག་བྱས་ན། སྲོག་ལ་མི་འཛེམས་པར་རྒོལ་བའི་བསམ་བློ་དེ་དེང་གི་བར་དུ་ གནས་ཡོད་དོ།། ཡིན་ནའང་དེང་གི་དུས་སུ་མི་རྣམས་ཀྱིས་སྔར་གྱི་བལ་ཐིག་དང་འབྲི་མར་གྱི་ཚབ་ལ་དེང་རབས་རྫས་འགྱུར་གྱི་སྲིད་སྐུད་དང་འགྱིག་བཟོས་ཀྱི་རས་གོས་སྣ་ཚོགས་བཏགས་ཞིང་དེའི་སྟེང་དུ་ལོ་མང་བོར་ཉི་འོད་བརྒྱབ་པས་དྲ་ཕུད་ལྟ་བུར་གྱུར་ནས་རང་བྱུང་གི་བྱ་བྱེའུ་དང་རི་དྭགས་ཀྱི་ཚེ་སྲོག་གཅོད་པའི་འཆིང་རྒྱ་རུ་གྱུར་འདུག་པ་སྟེ་དཔེར་ན་ང་རང་ན་ནིང་ལོ་གསར་གྱི་སྐབས་སུ་བླ་རི་ཨ་མྱེས་གླང་ཆེན་གྱི་མན་ཚར་ཡིན་ཞེས་ངག་རྒྱུན་དུ་གྲགས་པའི་ཤིང་ཚོམས་ཆེན་པོ་སྐྱེས་རྒྱ་ཤིན་ཏུ་མཐོ་བ་ཞིག་ཡོད་པ་དེའི་འགྲམ་དུ་འབྱོར་ནས་དེར་ཞིབ་མོར་བ་ལྟས་པས་ཤིང་སྡོང་ཕལ་ཆེ་བ་ཞིག་སྐམ་ཞིང་ལོ་མ་རྒྱས་ཐུབ་མེད་པས་དེར་ཞིབ་ཏུ་བརྟགས་པ་ཡིན། དེའི་རྒྱུ་རྐྱེན་ནི་མི་རྣམས་ཀྱིས་རས་གོས་སོགས་ཀྱིས་སྲུང་རྟགས་བརྒྱབ་པ་ཡིན་ཞེས་ཤིང་སྡོང་རེ་རེ་དམ་པོར་བསྡམས་པས་ཤིང་སྡོང་དེ་རྣམས་འཚར་ལོངས་བྱུང་མ་ཐུབ་པ་ལས་རྒྱུ་རྐྱེན་ཅང་མེད་པས་ཕྲན་ནས་རས་གོས་དེ་དག་གཅོད་འབྲེག་བྱས་ནས་བླངས་པ་ཡིན། ད་ལོར་དངོས་སུ་སོང་ནས་ཞིབ་པར་བལྟས་པས་ཤིང་སྡོང་དེ་དག་སྐྱེས་ཚུལ་སྔོན་ལས་ཧ་ཅང་བཟང་བ་རེད། དེར་མ་ཟད་རྫས་འགྱུར་གྱི་སྲིད་གོས་སོགས་དངོས་རིགས་དེ་དག་གི་སྟེང་ལ་ལོ་མང་བོར་ཉི་འོད་བརྒྱབ་ཚེ་སྲིད་སྐུད་ཀྱི་དྲ་ཕུད་ལྟ་བུ་ཞིག་ཏུ་གྱུར་འདུག་ལ་བདག་གིས་དེར་ཤིང་སྡོང་ཞིག་ལས་སྲིད་སྐུད་ཀྱི་ཁ་བཏགས་བདུན་བླངས་བས་དེའི་རེ་རེའི་སྟེང་ཆ་སྙོམས་བྱས་ན་སྙིང་ཉེ་བའི་བྱེའུ་ཆུང་དྲུག་རེ་ཡི་ཚེ་སྲོག་ཤོར་འདུག དེའི་སྟབས་ཀྱིས་སྲིད་སྐུད་སོགས་རྫས་འགྱུར་དངོས་པོས་བྲག་དང་ནགས་ལ་སྲུང་རྟགས་རྒྱག་པ་དེ་ནི་ལྡོག་ཕྱོགས་བརྒྱུད་ནས་སྐྱེས་ཁམས་ཁོར་ཡུག་ལ་གནོད་པ་བཟོ་མཁན་དུ་གྲུབ་འདུག་པས་མི་རྣམས་ཀྱིས་ད་ནས་བཟུང་དེ་མཚམས་འཇོག་པར་བྱ་ལ། ངེས་པར་འདོད་ན་སྔ་མའི་ཕྱག་སྲོལ་ལྟར་གཡང་དཀར་ལུག་གི་བལ་ཐིག་དང་འབྲི་མར་སེར་བོས་རྟགས་བརྒྱབ་པས་ཆོག་ཅིང་བལ་ཐིག་ལ་ཡུན་རིང་བོར་ཉི་འོད་ཇི་འདྲ་བརྒྱབ་རུང་དྲ་ཕུད་ལྟར་འགྱུར་རྒྱུ་མེད་ལ་བྱ་བྱེའུ་སོགས་འཛིན་པའི་འཆིང་རྒྱར་མི་འགྱུར་བ་དམངས་ཁྲོད་མེས་པོའི་ཉམས་མྱོང་དངོས་ཡིན་པས་ཕྱིས་སུ་སྲོལ་བཟང་འདི་སྤྱོད་པར་རིགས་སོ།།

			གསུམ་པ། ཁྱི་ར་རྒྱག་མཁན་གྱི་གནོད་ལས་ཚབས་ཆེན་གྱི་སྐོར།

			མདོ་སྨད་ཀྱི་འབྲོག་སྡེ་མང་བོ་ཞིག་ལ་གནའ་ནས་ད་ལྟའི་བར་རྔོན་ལས་བྱེད་མཁན་དེ་འདྲ་མང་བོ་མེད་པ་ནི་ཆོས་ལུགས་སོགས་རྒྱུ་རྐྱེན་མང་བོར་རགས་ལས་ཡོད། དེའི་སྟབས་ཀྱིས་འདབ་ཆགས་དང་རི་དྭགས་ཀྱི་རིགས་ཁྱུ་དང་ཁྱུ་བྱས་ནས་བག་ཡངས་ཀྱིས་འགྲོ་བའང་མཐོང་རྒྱུ་ཡོད། ལན་རེར་འབྲོག་པའི་ཕྱུགས་ལ་གནོད་པའི་སྤྱང་ཀི་འགའ་རེ་བསད་པ་ཐོས་ཀྱང་དེ་ཙམ་མང་བོ་མི་སྣང་། དེང་གི་དུས་འདིར་འབྲོག་པའི་རི་རྒྱ་ཀླུང་རྒྱ་སྡོམ་པའི་ཁྲིམས་སྲོལ་ཡག་པོ་དེ་རྩ་བ་ནས་ནུབ་པ་དང་ཕྱིའི་ཁ་ཆེའི་ཚོང་ལས་པ་སོགས་དང་མཉམ་འབྲེལ་གྱིས་འབྲོག་པ་ལག་ན་ཕྲེང་བ་ཅན་རྣམས་ནས་ཀྱང་མིག་ལ་མཐོང་ཚད་ཀྱི་བྱ་བྱེའུ་སོགས་ཀྱང་གསོན་བཟུང་དང་དམར་གསོད་བྱས་ནས་ཚོང་ལས་བྱེད་པ་མངོན་སུམ་དུ་མཐོང་རྒྱུ་ཡོད། ངའི་སྐྱེས་ཡུལ་བན་ཤུལ་འབྲོག་སྡེ་འདིར་ཡང་ན་ནིང་དོ་ཚིགས་ལ་ཁ་ཆེ་རི་དྭགས་རྔོན་པ་འགའ་འབྲོག་པ་རྣམས་དང་ངན་འབྲེལ་གྱིས་ཐོན་ནས་སྤྱང་ཀི་དང་འཕྱི་བ། དགོ་གླ་ཝ་མོ་སོགས་རི་དྭགས་མང་བོ་ཞིག་བསད་པས་རང་བྱུང་རི་དྭགས་ཉེས་མེད་མང་བོ་རིམ་བཞིན་ཇེ་ཉུང་དུ་སོང་བ་ནི་ཧ་ཅང་ཕངས་པའི་གནས་སོ།འདིར་བདག་གིས་ཞིབ་མོར་བརྟག་དཔྱད་བྱས་པ་ལ་བསྡོམས་པས་སྤྱང་ཀི་བརྒྱ་ལ་ཉེ་བ་ཞིག་བསད་སོང་། སྤྱང་ཀི་མང་བོ་བསད་པའི་རྗེས་ནས་བྱ་གླག་རང་ཤུགས་ཀྱིས་ཇེ་ཉུང་དུ་འགྲོ་ལ་རི་བོང་གི་ཁ་གྲངས་ཀྱང་མར་ལྡིབ་བཞིན་ཡོད། འདི་ནི་སྐྱེས་ཁམས་རིག་པའི་གཞུང་ལུགས་ཀྱི་ཆ་ནས་བལྟས་ན་ཤིན་ཏུ་གསལ་ཏེ་རང་བྱུང་རི་དྭགས་དེ་རིགས་ཀྱིས་གཅིག་གིས་གཅིག་ལ་གནོད་འཚེ་བྱས་ཀྱང་དགེ་མཚན་དུ་འགྱུར་བ་ནི་གསང་བ་བླ་ན་མེད་པ་ཞིག་གོ དེ་རྣམས་གཅིག་ལ་ གཅིག་བརྟེན་དུ་ཡོད་པས་གཅིག་ཚར་ན་གཅིག་རང་ཤུགས་ཀྱིས་ཟད་འགྲོ་བའི་ཆོས་ཉིད་སྐྱེས་ཁམས་དོ་མཉམ་ལ་དངོས་ནས་འབྲེལ་བ་ ཡོད་པ་ཞིག་རེད། དཔེར་ན་ལོ་ཞིག་ལ་ངོས་ཀྱི་ཕ་ཡུལ་དུ་འབུ་ཆ་ག་བ་[འབྲོག་སྐད་དུ་ཨབ་ཅག་ཀྱང་ཟེར] མང་བོ་འཕེལ་ནས་རྩྭ་ལྗང་སྐྱེས་པར་གནོད་པ་ཚབས་ཆེན་ཐེབས་པས་འབྲོག་པ་རྣམས་ནས་རྫས་འགྱུར་དུག་རིགས་མང་བོ་གང་སར་གཏོར་བས་དེ་བས་ཀྱང་གྲངས་ཀ་ཇེ་མང་དུ་ཕྱིན་ནས་བྱ་ཐབས་ཟད། དེར་སྐྱེ་ཁམས་ཞིབ་འཇུག་པ་ཁ་ཤས་ཀྱིས་དེ་ལྟར་བྱས་པས་ཐབས་མེད་དེ་འབུ་ཆ་ག་བ་ཟ་བའི་བྱ་རིགས་ཞིག་ལ་གནོད་པ་བཟོས་པས་དེ་གཉིས་ཀྱི་གྲངས་ཀར་དོ་མཉམ་ཤོར་ཏེ་འབུ་ཆ་ག་བ་མང་དུ་འཕེལ་བ་རེད་ཅེས་དང་འབུ་ཆ་ག་བའི་ཕྲུ་གུ་ཟ་བའི་གྲོག་མའི་གྲངས་ཀ་ཇེ་ཉུང་དུ་ཕྱིན་པས་དེ་རིགས་མང་དུ་འཕེལ་བ་སོགས་གནས་ལུགས་ཅན་ཀྱི་གཏམ་མང་དུ་ལབ་སོང་བ་ཆེས་ཆེར་ བདེན་ནོ།སྤྱིར་ན་རི་དྭགས་ནི་རང་བྱུང་སྐྱེས་ཁམས་ཁོར་ཡུག་གི་སྲོག་རྩར་འབྲེལ་བའི་མ་ལག་གལ་ཆེན་ཏུ་མཐོང་བས་མིག་སྔའི་ཁེ་ཕན་ཙམ་གྱི་ཆེད་དུ་དེ་རྣམས་ལ་གནོད་པ་བཟོ་བ་ནི་རང་གི་ཚེ་སྲོག་ཇེ་ཐུང་དུ་གཏོང་བ་དང་འདྲ་བས་ཤིན་ཏུ་གཟབ་པར་རིགས་ལ་ཉེས་མེད་ཀྱི་རི་དྭགས་མང་བོ་གསོད་པ་ནི་རྒྱལ་ཁབ་གྱི་ཁྲིམས་ལུགས་དང་འགལ་བ་མ་ཟད་བོད་མིའི་སྤྱི་ནོར་སངས་རྒྱས་ཆོས་ཀྱི་དགོངས་པར་ཡང་ཡོངས་སུ་འགལ་འདུག་པས་ད་ནས་བཟུང་རྔོན་ལས་མཚམས་འཇོག་མ་ཞུས་ན་ནམ་ཞིག་རང་ཅག་འཛམ་གླིང་སྐྱེས་ཁམས་ཁོར་ཡུག་གི་སྤྱི་དགྲར་འགྱུར་ལ་ཐེ་ཚོམ་ཅང་མེད་པས་དེ་ལུགས་འབྲོག་ཕྱོགས་ཀྱི་ས་ཆ་སོ་སོ་ན་དོན་མེད་ཀྱི་ཁྱི་ར་རྒྱག་མཁན་རྣམས་ནས་ཡིད་འཇོག་མཛོད་ལ་དེ་ལས་གཞན་པའི་འཚོ་ཐབས་བདེ་ཐབས་ཀྱང་ཤིན་ཏུ་མང་བ་ཕྱོགས་སོ་སོར་མིག་གིས་བལྟས་པས་ཤེས་ཐུབ་བོ།།

			མདོར་ན་ཡ་ཐོག་རང་མོ་ནས་ད་ལྟའི་བར་སྣོད་བཅུད་གང་གི་ཆ་ནས་ཀྱང་ཁོར་ཡུག་གནད་དོན་ལ་མ་འཕྲད་ཀྱང་ཉེ་ཆར་ཁོར་ཡུག་འབག་བཙོག་གི་རྐྱེན་ངན་འཛམ་གླིང་སྐྱེས་འགྲོ་སྤྱི་མཐུན་གྱི་དབུ་ཐོག་དུ་བབས་འདུག་པས་གངས་རི་དཀར་བོའི་ཁོར་ཡུག་ན་དྭངས་གཙང་གི་རྫ་ཆུ་དང་དུག་བྲལ་གྱི་མཁའ་དབུགས་གཞིབ་པའི་བོད་རིགས་རྣམས་ནས་ཀྱང་དུས་ད་ལྟ་སྐྱེས་ཁམས་ཁོར་ཡུག་སྲུང་སྐྱོབ་ཀྱི་འདུ་ཤེས་ངེས་པར་རྒྱུད་ལ་འཇགས་དགོས་པས་ན་གོང་སྨྲས་ཀྱི་བརྟག་དཔྱད་སྙན་ཞུ་འདིའང་ནམ་ཡང་དེ་དག་གི་མཐུན་རྐྱེན་དུ་འགྲོ་བའི་རྒྱུ་རུ་བསྔོ་བར་མོས་སོ།།

			མི་མཁོའི་ཁ་སྣོན་འཇག་མའི་ལྷན་པ་ཞེས་བྱ་བ།

